
ᐋᖅᑭᒋᐊᖅᑕᐅᓯᒪᔪᑦ ᒪᓕᒐᐃᑦ  

ᒪᓕᒐᑦ ᑐᕌᖓᔪᑦ ᐱᓕᕆᐊᖑᕙᒃᑐᓄᑦ ᖃᓄᐃᓕᐅᕈᑕᐅᕙᒃᑐᓄᑦ ᑭᕙᓪᓕᖅ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ.  

ᐃᓚᖓ 1 - ᒪᓕᒐᑐᐃᓐᓇᖏᓐᓂᒃ ᐱᔾᔪᑎᖃᖅᑐ  

1.01 ᑐᑭᖏᑦ  

ᑖᒃᑯᓂᖓ ᒪᓕᒐᓂᒃ, ᐃᓚᓗᒋᑦ ᑕᐃᒎᓯᑦ ᓇᓗᓇᐃᖅᑕᐅᓯᒪᔪᑦ ᐊᓯᐊᒍᑦ ᑖᒡᕘᓇ ᒪᓕᒐᐅᔪᑎᒍᑦ, ᑖᑯᐊ ᑕᐃᒎᓯᑦ 
ᐅᑯᓂᖓ ᑐᑭᖃᖅᐳᑦ:  

(a) ᑕᐃᒎᓯᖅ “ᐱᖁᔭᖅ” ᑐᑭᖃᕐᓂᐊᖅᑐᖅ ᑎᒥᖁᑎᒌᒃᑐᓄᑦ ᐱᖁᔭᖅ, RSNWT (Nu) 1988, c S-11-
ᒥ; the “Act”  

(b) ᑕᐃᒎᓯᖅ “ᑲᑎᒪᔨᑦ” ᑐᑭᖃᕐᓂᐊᖅᑐᖅ ᑲᑎᒪᔨᐅᔪᑦ ᑎᒥᖁᑎᒌᒃᑐᓄᑦ;  

(c) ᑕᐃᒎᓯᖅ “ᓂᕈᐊᖅᑕᐅᓯᒪᔪᑦ ᑲᑎᒪᔨᑦ” ᑐᑭᖃᕐᓂᐊᖅᑐᖅ ᑕᒪᕐᒥᒃ ᐃᓄᐃᑦ ᒫᓐᓇᐅᔪᖅ 
ᓂᕈᐊᖅᑕᐅᓯᒪᔪᑦ ᑲᑎᒪᔨᐅᓂᕐᒥᓄᑦ ᑲᑐᔾᔨᖃᑎᒌᒃᑐᓄᑦ ᐊᒻᒪ “ᓂᕈᐊᖅᑕᐅᓯᒪᔪᖅ ᑲᑎᒪᔨ”  
ᑐᑭᖃᕐᓂᐊᖅᑐᖅ ᓇᓕᒥᐊᖏᑦ ᑲᑎᒪᔨᐅᔪᓄᑦ;  

(d) ᑕᐃᒎᓯᖅ “ᐊᑐᓕᖅᑎᑦᑎᓂᕐᒧᑦ ᑳᓐᑐᕌᒃ-ᒥᒃ” ᐊᑎᓕᐅᖅᑕᐅᓯᒪᔪᖅ ᒐᕙᒪᑐᖃᒃᑯᓐᓄᑦ ᑲᓇᑕᒥ, 
ᓄᓇᑦᓯᐊᑉ ᒐᕙᒪᖁᑎᖓᓐᓄᑦ ᐊᒻᒪ ᐃᓄᐃᑦ ᓄᓇᕗᑦ ᐃᓗᐊᓂ ᓄᓇᑖᕐᕕᐅᔪᓂᒃ ᑕᐃᑲᓂ ᒪᐃ 25, 
1993-ᒥ ᐃᖃᓗᖕᓂ, ᐋᖅᑭᒋᐊᑕᐅᔪᓐᓇᖃᑦᑕᕐᓂᐊᖅᖢᓂ ᐊᒻᒪ ᓄᑖᙳᖅᑎᖅᑕᐅᔪᓐᓇᕐᓂᐊᕆᑉᓗᓂ 
ᖃᑯᑎᒃᑯᑦ;  

(e) ᑕᐃᒎᓯᖅ “ᐃᓄᐃᑦ” ᑐᑭᖃᖅᐳᖅ ᑕᐃᒃᑯᐊ ᐃᓄᐃᑦ ᐊᑎᓕᐅᖅᑕᐅᓯᒪᔪᑦ ᐃᓄᐃᑦ ᐊᑎᓕᐅᕐᕕᖓᓐᓂᒃ, 
ᓇᓗᓇᐃᖅᑕᐅᓯᒪᔪᖅ ᑎᑎᕋᖅᓯᒪᓂᕐᒥᒃ 35-ᒥ ᑕᐃᑲᓂ ᓄᓇᕗᑦ ᐊᖏᕈᑎᖓᓂᒃ ᐊᒻᒪ ᑕᐃᒪ 
ᐊᑕᐅᓯᖅ “ᐃᓄᒃ” ᑕᐃᒪᐅᕗᖅ ᐊᑕᐅᓯᐅᑉᓗᓂ ᑐᑭᖓᓂᒃ ᐃᓄᐃᑦ;  

ᑕᐃᒎᓯᖅ “ᑭᕙᓪᓕᖅ” ᐅᖃᐅᓯᐅᑎᓪᓗᒍ ᐅᑯᐊ ᓄᓇᓖᑦ ᐃᓚᐅᖃᑕᐅᓂᖃᖅᐸᖕᓂᐊᖅᑐᑦ ᓇᐅᔮᑦ, ᓴᓪᓕᖅ, 
ᖃᒪᓂ’ᑐᐊᖅ, ᐃᒡᓗᓕᒑᕐᔪᒃ, ᑲᖏᖅᖠᓂᖅ, ᑎᑭᕋᕐᔪᐊᖅ, ᐊᕐᕕᐊᑦ, ᐊᒻᒪᓗ ᑕᒪᕐᒥᒃ ᓄᓇᐃᑦ ᐊᒻᒪᓗ 
ᓄᓇᓕᕋᓛᑦ ᐊᑐᖅᑕᐅᕙᒃᑐᑦ ᐃᓄᖕᓄᑦ ᑖᑉᑯᓇᙵᑦ ᓄᓇᓕᖕᓂᙶᖅᑐᓄᑦ; 

(f)  

(g) "ᐃᓚᒋᔭᐅᖃᑕᐅᔪᖅ” ᑐᑭᖓ ᐃᓄᒃ ᐅᖃᐅᓯᐅᓯᒪᔪᖅ ᐃᓚᖓᓂ 3-ᒥ;  

(h) “ᓄᓇᕗᒥ ᐊᖏᕈᑎᓕᐊᖅ” ᑐᑭᖓ ᐊᖏᕈᑎ ᐃᓄᖕᓄᑦ ᓄᓇᕗᒥ ᐊᒻᒪᓗ ᑯᐃᓐᒧᑦ ᑭᒡᒐᖅᑐᐃᔨᖃᖅᖢᓂ 
ᒐᕙᒪᑐᖃᒃᑯᓐᓂᒃ, ᓄᓇᑦᑎᐊᑉ ᒐᕙᒪᒃᑯᖏᓐᓂᒃ ᐊᒻᒪᓗ ᐃᓄᖕᓄᑦ ᓄᓇᕗᒥᐅᑕᓄᑦ ᒪᐃ 25, 1993-ᒥ 
ᐃᖃᓗᖕᓂ ᐊᒻᒪᓗ ᐊᖏᖅᑕᐅᓚᐅᖅᑐᖅ ᔪᓚᐃ 9, 1993-ᒥ ᖁᕐᓗᖅᑑᕐᒥ, ᓄᓇᑦᑎᐊᕐᒥ;   

(i) "ᐃᓄᒃ" ᐊᑕᐅᓯᖅ ᐃᓄᒃ, ᐱᓕᕆᖃᑎᒋᔭᐅᔪᖅ, ᐅᕝᕙᓘᓐᓃᑦ ᑲᑐᔾᔨᖃᑎᒋᔭᐅᔪᖅ, ᐱᓕᕆᕝᕕᒃ 
ᐅᕝᕙᓘᓐᓃᑦ ᑯᐊᐳᕇᓴ;  

(j) “ᑲᑐᔾᔨᖃᑎᒌᒃᑯᑦ”, ᐊᓯᐊᒍᑦ ᐅᖃᐅᓯᐅᓯᒪᙱᑐᐊᖅᐸᑦ, ᑐᑭᓕᒃ “ᑭᕙᓪᓕᖅ ᐃᓄᐃᑦ 
ᑲᑐᔾᔨᖃᑎᒌᒃᑯᖏᓐᓄᑦ”;  

(k) ᑕᐃᒎᓰᑦ ᐃᓛᒃᑯᑦ ᖃᑉᓗᓈᑎᑑᖅᑐᓂᒃ ᑎᑎᖅᑲᖏᑦ ᐊᖏᓈᖅᓯᒪᔪᓂᒃ ᑎᑎᖅᑭᕆᓯᒪᔪᑦ ᐊᒻᒪ 
ᐊᑐᖅᑕᐅᑉᓗᑎᒃ ᑖᑉᓱᒪ ᒪᓕᒐᕐᓄᑦ ᐊᒻᒪ ᑐᑭᓕᐅᖅᑕᐅᓯᒪᙱᑦᑐᑦ ᑐᒡᕘᓇ ᑐᑭᓕᐅᖅᓯᒪᓂᐊᖅᑐᑦ 
ᓄᓇᕗᑦ ᐊᖏᕈᑎᖓᑕ ᐃᓗᐊᓂ, ᑭᓯᐊᓂ ᐊᓯᐊᒍᑦ ᐅᖃᐅᓯᐅᓯᒪᙱᑐᐊᖅᐸᑦ; ᐊᒻᒪ  

(l) ᑭᓯᐊᓂ ᐃᓗᓕᕆᔭᖓ ᐊᓯᐊᒍᑦ ᐅᖃᖅᓯᒪᒃᐸᑦ, ᐅᖃᐅᓯᒃᑯᑦ ᐅᖃᐅᓯᖃᖅᐸᑦ ᐊᑕᐅᓯᕐᒥᒃ ᐅᕝᕙᓘᓐᓃᑦ 
ᐊᖑᑕᐅᔪᒥᒃ ᑕᐃᒪᓐᓇ ᑐᑭᓯᓇᕋᔭᖅᖢᓂ ᑭᓯᐊᓂᓕ ᐊᒥᓱᒃᑲᓐᓂᕐᓅᖓᒃᐸᑦ ᑕᒪᐃᓐᓄᓪᓘᓐᓃᑦ 
ᓈᓴᐅᑎᑎᒍᑦ ᐅᖃᐅᓯᐅᓯᒪᓇᔭᖅᑐᖅ ᐊᕐᓇᐅᓂᖓᓄᓪᓘᓐᓃᑦ, ᓇᓕᐅᒃᑰᖓᓂᖓ ᒪᓕᒡᓗᒍ, 
ᐱᖃᑖᒍᓪᓗ, ᐅᖃᐅᓯᓖᑦ ᐃᓄᖕᓂᒃ ᐱᖃᑕᐅᑎᑦᑎᓗᑎᒃ ᐱᓕᕆᕝᕕᖕᓄᑦ ᑯᐊᐳᕇᓴᓄᓪᓗ;  

1.02 ᐊᖓᔪᖅᑳᒃᑯᕕᒃ ᑎᑎᕋᕐᕕᒃ 

(a) ᐊᖓᔪᖅᑳᒃᑯᕕᖓ ᑎᑎᕋᕐᕕᒃ ᑲᑐᔾᔨᖃᑎᒌᒃᑯᓐᓄᑦ ᑲᖏᖅᖠᓂᕐᒦᓐᓂᐊᖅᑐᖅ, ᓄᓇᕗᒥ. 

(b) ᑲᑐᔾᔨᖃᑎᒌᒃᑯᑦ ᐱᔪᓐᓇᐅᑎᖃᕐᓂᐊᖅᑐᑦ ᓴᖅᑭᑎᑦᑎᔪᓐᓇᕐᓂᕐᒧᑦ ᐊᓯᖏᓐᓂᒃ ᑎᑎᕋᕐᕕᖕᓂᒃ 
ᐃᓱᒪᒃᓴᖅᓯᐅᕈᑕᐅᖃᑦᑕᕐᓗᑎᒃ ᑲᑎᒪᔨᓄᑦ ᐱᔭᕆᐊᓖᑦ ᒪᓕᒡᓗᒋᑦ ᑭᕙᓪᓕᕐᒥ. 

1.03   ᑎᒥᐅᔫᑉ ᓇᓗᓇᐃᒃᑯᑕᖓ 

(a) ᐊᓯᔾᔨᖅᑕᐅᖅᑳᖅᑎᓐᓇᒍ ᑲᑎᒪᔨᓄᑦ, ᑲᑐᔾᔨᖃᑎᒌᒃᑯᑦ ᓇᓗᓇᐃᒃᑯᑕᖓ ᐋᖅᑭᒃᑕᐅᓯᒪᔪᒦᓐᓂᐊᖅᑐᖅ.  

(b) ᓇᓗᓇᐃᒃᑯᑕᖅ ᐸᐸᑕᐅᖃᑦᑕᕐᓂᐊᖅᑐᖅ ᑎᑎᕋᖅᑎ−ᑮᓇᐅᔭᓕᕆᔨᒧᑦ ᑲᑐᔾᔨᖃᑎᒌᒃᑐᓄᑦ ᐊᒻᒪ 
ᐊᑕᔭᐅᓂᐊᙱᓚᖅ ᓇᓕᒥᐊᖓᓄᑦ ᐊᑐᖅᑕᐅᕙᒃᑐᓄᑦ ᐅᕝᕙᓘᓐᓃᑦ ᑎᑎᖅᑭᕆᓯᒪᔪᓄᑦ ᑭᓯᐊᓂ 
ᐊᖓᔪᖅᑲᐅᑕᐅᔪᒧᑦ ᒪᕐᕉᖕᓄᑦ ᑲᒪᔨᐅᔪᓄᑦ.  

1.04  ᐊᑐᓕᖅᑎᖅᑕᐅᓯᒪᓂᖓ ᐊᒻᒪᓗ ᐋᖅᑭᒋᐊᖅᑕᐅᓯᒪᔪᑦ ᒪᓕᒐᑦ  

(a) ᒪᓕᒐᐃᑦ ᑲᑐᔾᔨᖃᑎᒌᒃᑯᓐᓄᑦ ᐊᑐᓕᖅᑎᖅᑕᐅᔪᓐᓇᖅᑐᑦ, ᓴᑐᐃᔭᐅᔪᓐᓇᖅᑐᑦ ᐅᕝᕙᓘᓐᓃᑦ 
ᐋᖅᑭᒋᐊᖅᑕᐅᔪᓐᓇᖅᑐᑦ ᓂᕈᐊᕐᓂᒃᑯᑦ ᐊᒥᓲᓂᖅᓴᓄᑦ ᐃᑲᔪᖅᑐᖅᑕᐅᒃᐸᑦ ᓇᑉᐸᖏᑦᑕ 
ᓇᑉᐸᒃᑲᓐᓂᖏᓐᓄᑦ ᑐᖔᓂᐅᙱᑦᑐᖅ ᐃᓚᒋᔭᐅᖃᑕᐅᔪᓄᑦ ᑲᑐᔾᔨᖃᑎᒌᒃᑯᓐᓄᑦ ᑲᑎᒪᔪᓃᑦᑐᑦ ᐊᒻᒪᓗ 
ᐱᖃᑕᐅᔪᓐᓇᖅᑐᑦ, ᐊᕐᕌᒍᑕᒫᖅᓯᐅᑎᒥ ᑲᑎᒪᔪᓂᒃ ᐃᓚᒋᔭᐅᖃᑕᐅᔪᒃᑯᑎᒍᑦ, ᐅᕝᕙᓘᓐᓃᑦ 
ᑲᑎᒪᔭᕆᐊᖃᑳᓪᓚᒃᑎᓪᓗᒋᑦ ᐃᓚᒋᔭᐅᖃᑕᐅᔪᑦ ᑐᓴᖅᑎᑦᑎᓯᒪᓂᒃᑯᑦ ᓇᓗᓇᐃᖅᓯᓯᒪᓗᑎᒃ ᒪᓕᒐᕐᒥᒃ, 
ᓴᑐᐃᓂᕐᒧᑦ ᐅᕝᕙᓘᓐᓃᑦ ᐋᖅᑭᒋᐊᖅᓯᔪᒪᓂᕐᒧᑦ, ᐊᒻᒪᓗ ᐊᓯᐊᒎᙱᑦᑐᖅ.  

(b) ᐱᔭᕆᐊᖃᖅᑎᓪᓗᒋᑦ, ᐊᑐᓕᖅᑎᑦᑎᓂᖅ, ᓴᑐᐃᓂᖅ ᐅᕝᕙᓘᓐᓃᑦ ᐋᖅᑭᒋᐊᖅᓯᓂᖅ ᒪᓕᒐᕐᓂᒃ 
ᐊᔭᐅᖅᑐᐃᓂᒃᑰᙱᑦᑐᖅ ᐅᕝᕙᓘᓐᓃᑦ ᑲᒪᒋᔭᐅᓗᓂ ᐊᖏᖅᑕᐅᓯᒪᔪᒃᑯᑦ ᑲᑐᔾᔨᖃᑎᒌᖑᓂᕐᒧᑦ 
ᐊᑎᓕᐅᖅᑎᒃᑯᑦ, ᓄᓇᕗᑦ ᒐᕙᒪᒃᑯᖏᑦᑎᒍᑦ ᑲᒪᒋᔭᐅᓯᒪᓗᓂ.  ᐊᖏᖅᑕᐅᔪᒪᓂᐊᕐᓂᖅ 
ᐱᓇᓱᒃᑕᐅᖃᑦᑕᕐᓂᐊᖅᑐᖅ ᒫᓐᓇᑲᐅᑎᒋ ᒪᓕᒐᖅ ᐊᑐᓕᖅᑎᖅᑕᐅᖅᑳᖅᑎᓪᓗᒍ, ᓴᑐᖅᑕᐅᖅᑳᖅᑎᓪᓗᒍ 
ᐅᕝᕙᓘᓐᓃᑦ ᐋᖅᑭᒋᐊᖅᑕᐅᖅᑳᖅᑎᓪᓗᒍ. 

1.05  ᐋᖅᑭᒋᐊᖅᓯᓂᖅ ᓂᕈᐊᖅᑐᓕᕆᓂᕐᒧᑦ ᐊᑐᐊᒐᖓᓂᒃ  

ᐊᖏᖅᑕᐅᓯᒪᔪᖅ ᐊᑐᐊᒐᖅ ᑲᑐᔾᔨᖃᑎᒌᓄᑦ ᐊᐅᓚᑦᑎᔪᖅ ᓂᕈᐊᖅᑐᓕᕆᓂᕐᒧᑦ ᓄᓇᓕᖕᓂ ᑲᑎᒪᔨᖏᓐᓂᒃ 
ᐊᒻᒪ ᐊᐅᓚᑦᑎᔨᓄᑦ (ᐅᓇ “ᓂᕈᐊᖅᑐᓕᕆᓂᕐᒧᑦ ᐊᑐᐊᒐᑦ”) ᓴᑐᐃᔭᐅᑐᐃᓐᓇᕆᐊᖃᖅᐳᖅ, ᐃᓇᖏᖅᑕᐅᓗᓂ, 
ᐃᓚᒋᐊᖅᑕᐅᓗᓂ ᐅᕝᕙᓘᓐᓃᑦ ᐋᖅᑭᒋᐊᖅᑕᐅᓗᓂ ᓂᕈᐊᕐᓂᒃᑯᑦ ᐊᒥᓲᓂᖅᓴᓄᑦ ᐃᑲᔪᖅᑐᖅᑕᐅᒃᐸᑦ 
ᓇᑉᐸᖏᑦᑕ ᓇᑉᐸᒃᑲᓐᓂᖏᓐᓄᑦ ᑐᖔᓂᐅᙱᑦᑐᖅ ᐃᓚᒋᔭᐅᖃᑕᐅᔪᓄᑦ ᑲᑐᔾᔨᖃᑎᒌᒃᑯᓐᓄᑦ ᑲᑎᒪᔪᓃᑦᑐᑦ 
ᐊᒻᒪᓗ ᐱᖃᑕᐅᔪᓐᓇᖅᑐᑦ, ᐊᕐᕌᒍᑕᒫᖅᓯᐅᑎᒥ ᑲᑎᒪᔪᓂᒃ ᐃᓚᒋᔭᐅᖃᑕᐅᔪᒃᑯᑎᒍᑦ, ᐅᕝᕙᓘᓐᓃᑦ 
ᑲᑎᒪᔭᕆᐊᖃᑳᓪᓚᒃᑎᓪᓗᒋᑦ ᐃᓚᒋᔭᐅᖃᑕᐅᔪᑦ ᑐᓴᖅᑎᑦᑎᓯᒪᓂᒃᑯᑦ ᓇᓗᓇᐃᖅᓯᓯᒪᓗᑎᒃ ᒪᓕᒐᕐᒥᒃ, 
ᓴᑐᐃᓂᕐᒧᑦ ᐅᕝᕙᓘᓐᓃᑦ ᐋᖅᑭᒋᐊᖅᓯᔪᒪᓂᕐᒧᑦ, ᐊᒻᒪᓗ ᐊᓯᐊᒎᙱᑦᑐᖅ.  

ᐃᓚᖓᑦ 2 ᑎᑎᕋᖅᓯᒪᓂᖏᑦ ᐊᑐᐊᒐᕐᒧᑦ  

2.01 ᐱᓕᕆᐊᒃᓴᕆᔭᐅᔪᑦ ᑲᑐᔾᔨᖃᑎᒌᒃᑯᓐᓄᑦ  

(a) ᐱᓕᕆᐊᒃᓴᕆᔭᐅᔪᑦ ᑲᑐᔾᔨᖃᑎᒌᒃᑯᓐᓄᑦ ᑭᒡᒐᖅᑐᐃᔭᕆᐊᖃᕐᓂᖅ, ᐊᔾᔨᒌᒃᑎᑦᑎᓂᒃᑯᑦ 
ᐋᖅᑭᐅᒪᑦᑎᐊᖅᑐᒃᑯᑦ ᐃᓄᖕᓂᒃ ᑭᕙᓪᓕᕐᒥᐅᑕᓂᒃ ᐱᕙᓪᓕᐊᑎᑦᑎᓂᒃᑯᑦ, ᓴᐳᓐᓂᐊᕐᓂᒃᑯᑦ, 
ᐊᐅᓚᑦᑎᓂᒃᑯᑦ ᐊᒻᒪᓗ ᖁᕝᕙᖅᑎᕆᓂᒃᑯᑦ ᐱᔪᓐᓇᐅᑎᖏᓐᓂᒃ ᐱᕙᓪᓕᕈᑎᒋᔪᓐᓇᖅᑕᖏᓐᓂᒡᓗ 
ᓄᓇᖃᖅᑳᖑᔫᑎᓪᓗᒋᑦ, ᖁᕝᕙᖅᑎᕆᓗᑎᒡᓗ ᑮᓇᐅᔾᔭᒃᓴᕈᑎᒃᓴᓂᒃ, ᐃᓅᖃᑎᒌᒍᑎᓂᒃ, 
ᒐᕙᒪᓕᕆᔾᔪᑎᓂᒃ ᐊᒻᒪᓗ ᐃᓕᖅᑯᓯᑐᖃᑎᒍᑦ ᖃᓄᐃᙱᑦᑎᐊᕈᓐᓇᖁᑉᓗᒋᑦ ᓯᕗᓂᒃᓴᕆᔭᖅᐳᑦ. 

(b) ᑭᒡᓕᖃᖅᑎᑦᑎᙱᓪᓗᑎᒃ ᐱᓕᕆᐊᒃᓴᕆᔭᐅᓂᐊᖅᑐᓂᒃ, ᑲᑐᔾᔨᖃᑎᒌᒃᑯᑦ ᐃᒪᐃᓕᐅᖃᑦᑕᕐᓂᐊᖅᑐᑦ:  

(i) ᐃᑲᔪᖃᑦᑕᕐᓗᑎᒃ ᓄᓇᕗᑦ ᑐᙵᕕᒃᑯᑦ ᑎᒥᖓᓐᓂᒃ ᐊᑐᓕᖅᑎᕆᓂᕐᒧᑦ ᑎᑎᕋᖅᓯᒪᔪᓂᒃ 
ᐊᑐᖁᔭᐅᔪᓂᒃ ᓇᓕᒥᐊᖓᓂᒃ “ᓄᓇᑖᕐᓂᕐᒧᑦ ᐊᖏᕈᑎᓂᒃ”, ᐃᓚᒋᖃᑕᐅᓗᒋᑦ ᓇᓕᒥᐊᖓᓂᒃ 
ᐊᖏᖃᑎᒌᒍᑕᐅᔪᑦ ᑭᒡᒐᖅᑐᖅᖢᒋᑦ ᐃᓄᐃᑦ ᓄᓇᕗᒥ ᐊᒻᒪᓗ ᐱᓗᐊᖅᑐᒥ ᑲᒪᒋᔭᐅᖁᑉᓗᒋᑦ 
ᑕᒪᒃᑯᐊ ᐱᓕᕆᐊᒃᓴᕆᔭᐅᔪᑦ ᐅᖃᐅᓯᐅᓯᒪᔪᑦ ᓄᓇᕗᑦ ᐊᖏᕈᑎᖓᓂᒃ;  

(ii) ᐃᑲᔪᖃᑦᑕᕐᓗᑎᒃ ᓄᓇᕗᑦ ᑐᙵᕕᒃᑯᑦ ᑎᒥᖓᓐᓂᒃ ᐊᑐᓕᖅᑎᕆᓂᕐᒧᑦ ᑎᑎᕋᖅᓯᒪᔪᓂᒃ 
ᐊᑐᓕᖅᑎᕆᓂᕐᒧᑦ ᑳᓐᑐᕌᒃᑯᑦ, ᐊᖏᖃᑎᒌᒍᑕᐅᔪᑦ ᑭᒡᒐᖅᑐᖅᖢᒋᑦ ᐃᓄᐃᑦ ᓄᓇᕗᒥ ᐊᒻᒪᓗ 
ᒐᕙᒪᑐᖃᒃᑯᑦ ᓄᓇᕗᒥᓗ ᒐᕙᒪᒃᑯᑦ ᐊᒻᒪᓗ ᐱᓗᐊᖅᑐᒥ ᑲᒪᒋᔭᐅᖁᑉᓗᒋᑦ ᑕᒪᒃᑯᐊ 
ᐱᓕᕆᐊᒃᓴᕆᔭᐅᔪᑦ ᐅᖃᐅᓯᐅᓯᒪᔪᑦ ᐊᑐᓕᖅᑎᕆᓂᕐᒧᑦ ᑳᓐᑐᕌᒃᑎᒍᑦ;  

(iii) ᐃᓚᒋᔭᐅᖃᑕᐅᓗᑎᒃ ᓄᓇᕗᑦ ᑐᙵᕕᒃᑯᑦ ᑎᒥᖓᒍᑦ; 

(iv) ᐱᔪᓐᓇᐅᑎᒋᔭᐅᔪᑦ ᐃᑲᔫᑎᒃᓴᓪᓗ ᑐᕌᖅᑐᒃᓴᑦ ᐃᓄᖕᓄᑦ ᑭᕙᓪᓕᕐᒥ ᐊᖏᕈᑎᓕᐊᒃᑯᑦ 
ᓄᓇᑖᕐᓂᕐᒧᑦ ᐊᒻᒪᓗ ᐊᑎᓕᖅᑎᕆᓂᒃᑯᑦ ᑳᓐᑐᕌᒃᑎᒍᑦ ᐸᐸᑐᖅᑕᐅᑦᑎᐊᖁᑉᓗᒋᑦ 
ᓴᐳᓐᓂᐊᖅᑕᐅᓯᒪᓗᑎᒡᓗ ᒪᓕᒐᑎᒍᑦ; 

(v) ᑎᒍᒥᐊᕐᓗᑎᒃ ᐊᐅᓚᑦᑎᓗᑎᒡᓗ ᐱᔪᓐᓇᐅᑎᒋᔭᐅᔪᓂᒃ ᐊᒻᒪᓗ ᐃᑲᔫᓯᐊᒃᓴᓂᒃ ᐃᓄᖕᓄᑦ 
ᑭᕙᓪᓕᕐᒥᐅᑕᓄᑦ ᓄᓇᖃᖅᑳᖅᓯᒪᔫᓂᒃᑯᑦ, ᒪᓕᒐᑎᒍᑦ ᐃᓕᑕᕆᔭᐅᓯᒪᓂᒃᑯᑦ, ᓄᓇᑖᕐᓂᕐᒧᑦ 
ᐊᖏᕈᑎᓕᐊᒃᑯᑦ ᐊᒻᒪᓗ ᐊᓯᐊᒍᑦ ᐱᔾᔪᑕᐅᔪᒃᑯᑦ; 

(vi) ᑕᑯᒋᐊᖃᑦᑕᕐᓗᑎᒃ, ᓇᖕᒥᓂᖅ ᐱᓕᕆᓇᓱᖕᓂᒃᑯᑦ, ᐅᕝᕙᓘᓐᓃᑦ ᐱᓕᕆᖃᑎᖃᕐᓗᑎᒃ 
ᐊᓯᖏᓐᓂᒃ ᑲᑐᔾᔨᖃᑎᒌᖑᔪᓂᒃ: 

a. ᖁᕝᕙᖅᑎᕆᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ ᐱᔪᓐᓇᐅᑎᒋᔭᐅᔪᓂᒃ, 
ᐃᑲᔫᑎᒃᓴᕆᔭᐅᔪᓂᒃ ᐊᒻᒪᓗ ᐱᕕᒃᓴᕆᔭᐅᔪᓂᒃ ᐃᓄᖕᓄᑦ ᑭᕙᓪᓕᕐᒥ 
ᓄᓇᖃᖅᑳᖑᔫᑎᓪᓗᒋᑦ ᖃᓄᐃᑦᑐᑐᐃᓐᓇᒃᑯᑦ ᐱᔾᔪᑕᐅᔪᒃᑯᑦ ᐊᑐᐃᓐᓇᐅᔪᒃᑯᑦ 
ᓄᓇᕐᔪᐊᕐᒥ, ᑲᓇᑕᒥ, ᓄᓇᕗᒥ ᐊᒻᒪᓗ ᓄᓇᓕᖕᓂ ᐊᕕᒃᑐᖅᓯᒪᔪᓂᒃ; 

b. ᐊᔭᐅᖅᑐᐃᖃᑦᑕᕐᓗᓂ ᐃᑲᔪᖅᑐᐃᖃᑦᑕᕐᓗᓂᓗ ᐱᕙᓪᓕᐊᑎᑦᑎᓂᕐᒧᑦ ᒪᓕᒐᓂᒃ 
ᑭᕙᓪᓕᕐᒧᑦ ᐃᑲᔫᑕᐅᓂᐊᖅᑐᓂᒃ ᐃᓄᖕᓄᑦ ᑮᓇᐅᔾᔭᒃᓴᕈᓐᓇᖅᓯᖁᑉᓗᒋᑦ ᐃᖕᒥᓂᒃ 
ᑲᒪᑦᑎᐊᕐᓗᑎᒃ ᐊᕙᑎᑉᑎᓐᓂ ᐱᒻᒪᕆᐅᑎᑕᐅᔪᒃᑯᑦ; 

c. ᑲᒪᔨᐅᖃᑦᑕᕐᓗᑎᒃ ᐸᐸᑐᑦᑎᐊᕆᐊᖃᕐᓂᕐᒧᑦ ᓴᙱᒃᑎᑉᐹᓪᓕᖅᑎᑦᑎᔪᒪᓂᕐᒧᑦ 
ᐃᓄᐃᑦ ᐅᖃᐅᓯᖓᓂᒃ, ᐃᓕᖅᑯᓯᑐᖃᖓᓂᒃ ᐅᒃᐱᕆᔭᖏᓐᓂᒡᓗ; 

d. ᐱᕈᖅᐸᓪᓕᐊᑎᑦᑎᕙ−ᓗᑎᒃ ᓄᓇᓕᖕᓂ ᓴᙱᓂᕆᔭᐅᔪᓂᒃ ᓄᓇᓖᑦ 
ᐊᔾᔨᒌᙱᑦᑑᓂᖏᑦ ᐃᓱᒪᒋᓗᒋᑦ ᑭᕙᓪᓕᕐᒥ ᐊᑕᐅᓯᐅᑎᑦᑎᓇᓱᒃᐸᒡᓗᒋᓪᓗ ᐃᓄᐃᑦ 
ᑕᒪᕐᒥᒃ;  

e. ᖁᒡᕙᖅᑎᕆᓂᒃᑯᑦ ᐃᓕᖅᑯᓯᑐᖃᕐᒥᒃ, ᑮᓇᐅᔾᔭᒃᓴᕈᑎᒃᓴᓂᒃ, ᐃᓅᖃᑎᒌᒍᑎᒃᓴᓂᒃ 
ᐊᒻᒪᓗ ᒐᕙᒪᓕᕆᓂᒃᑯᑦ ᐱᔫᒥᒋᔭᐅᔪᓂᒃ ᐃᓚᒋᔭᐅᖃᑕᐅᔪᓄᑦ; ᐊᒻᒪᓗ 

f. ᖁᕝᕙᖅᑎᕆᓂᕐᒧᑦ ᓄᓇᓕᖕᓂ ᖃᓄᐃᓕᐅᕈᑕᐅᓇᓱᒃᑐᓂᒃ ᑭᕙᓪᓕᕐᒥ; 

(vii) ᑭᒡᒐᖅᑐᖅᐸᒡᓗᒋᑦ ᐃᓄᐃᑦ ᑭᕙᓪᓕᕐᒥ ᒐᕙᒪᓕᕆᓂᒃᑯᑦ ᐱᓕᕆᓇᓱᒃᑎᓪᓗᒋᑦ, ᓇᐅᒃᑯᑐᐃᓐᓇᖅ 
ᒐᕙᒪᓕᕆᓂᒃᑯᑦ; 

(viii) ᑎᒍᒥᐊᕐᓗᑎᒃ ᐊᐅᓚᑦᑎᓗᑎᒡᓗ ᐃᓄᐃᑦ ᓄᓇᖁᑎᖏᓐᓂᒃ ᑭᕙᓪᓕᕐᒥ ᐱᕚᓪᓕᕈᑕᐅᖁᑉᓗᒋᑦ 
ᐃᓚᒋᔭᐅᖃᑕᐅᔪᓄᑦ ᐊᒻᒪᓗ ᐃᓄᖕᓄᑦ ᑭᕙᓪᓕᕐᒥ; 

(ix) ᑎᒍᓯᕙᒡᓗᑎᒃ, ᐊᑐᖅᑐᐊᕐᓂᒃᑯᑦ ᓂᐅᕕᕐᓂᒃᑯᓪᓘᓐᓃᑦ, ᐃᒡᓗᓂᒃ ᓂᐅᕕᐊᒃᓴᖃᖃᑦᑕᖅᑐᒃᑯᑦ 
ᐊᒻᒪ ᓇᖕᒥᓂᖁᑎᒋᔭᐅᔪᒃᑯᑦ ᐅᕝᕙᓘᓐᓃᑦ ᐱᓕᕆᕝᕕᖕᓂᒃ ᐱᔭᕆᐊᖃᖅᑕᒥᓂᒃ ᐅᕝᕙᓘᓐᓃᑦ 
ᐱᔪᒪᔭᒥᓂᒃ ᐱᓕᕆᐊᕆᕙᒃᑕᒥᒍᑦ; ᐊᒻᒪᓗ, ᐊᑭᓕᖅᑐᐃᕋᐅᔭᕐᓂᒃᑯᑦ, ᓂᐅᕕᐊᒃᓴᖃᕐᓂᒃᑯᑦ, 
ᑐᓂᓯᓂᒃᑯᑦ, ᑭᐴᑎᓂᒃᑯᑦ, ᐊᑐᖅᑐᐊᕐᓂᒃᑯᑦ, ᓚᐃᓴᓐᓯᑖᖅᑎᑦᑎᓂᒃᑯᑦ, 
ᐱᐅᓯᕚᓪᓕᖅᑎᑦᑎᓂᒃᑯᑦ ᐊᒻᒪᓗ ᐱᕙᓪᓕᐊᑎᑦᑎᓂᒃᑯᑦ ᐱᖁᑎᑖᒥᓂᒃ; 

(x) ᑎᒍᓯᕙᒡᓗᑎᒃ, ᐊᑐᖅᑐᐊᕐᓂᒃᑯᑦ ᓂᐅᕕᕐᓂᒃᑯᓪᓘᓐᓃᑦ, ᐊᒻᒪᓗ ᐊᑭᓕᖅᑐᐃᕋᐅᔭᕐᓗᒍ, 
ᓂᐅᕕᐊᒃᓴᕆᓗᒍ, ᑐᓂᓗᒍ, ᑭᐴᑎᒋᓗᒍ, ᓚᐃᓴᓐᓯᑖᖅᑎᓪᓗᒍ, ᐱᐅᓯᕚᓪᓕᖅᑎᓪᓗᒍ 
ᐅᕝᕙᓘᓐᓂᑦ ᐱᕙᓪᓕᐊᑎᓪᓗᒍ ᓇᖕᒥᓂᖅ ᐱᖁᑎᒋᔭᖅ; 

(xi) ᓂᐅᕕᕐᓂᖅ, ᑎᒍᒥᐊᕐᓂᖅ, ᓂᐅᕕᐊᒃᓴᖃᕐᓂᖅ, ᑐᓂᓯᓂᖅ ᐅᕝᕙᓘᓐᓃᑦ ᓅᑦᑎᓂᖅ 
ᓇᖕᒥᓂᖃᕈᑕᐅᔪᓂᒃ, ᐱᕈᖅᑎᑦᑎᔾᔪᑕᐅᕙᒃᑐᒃᑯᑦ ᐊᓯᖏᑦᑎᒍᑦ ᐱᖁᑎᒋᔭᐅᔪᒃᑯᑦ; 

(xii) ᑎᒍᒥᐊᕐᓂᖅ, ᓂᐅᕕᐊᒃᓴᖃᕐᓂᖅ, ᑐᓂᓯᓂᖅ ᐅᕝᕙᓘᓐᓃᑦ ᑭᐴᑎᖃᕐᓂᖅ ᓇᖕᒥᓂᖃᕈᑕᐅᔪᓂᒃ 
ᐊᑭᑐᔫᑎᒃᑯᑦ ᑎᒥᖁᑎᒋᔭᐅᔪᒃᑯᑦ, ᑲᑐᔾᔨᖃᑎᒌᒃᑯᑦ ᐅᕝᕙᓘᓐᓃᑦ ᑯᐊᐳᕇᓴᒃᑯᑦ 
ᐱᓕᕆᐊᒃᓴᕆᔭᖏᑦ ᑐᕌᒐᕆᔭᖏᑦ ᐱᓕᕆᐊᖃᕈᒪᓂᕐᒧᑦ ᑲᒪᒋᔭᐅᔭᕆᐊᓕᖕᓂᒃ ᑕᒡᕘᓇ 
ᐋᖅᑭᒃᓯᒪᑎᓪᓗᒋᑦ; ᐊᒻᒪᓗ 

(xiii) ᑐᓂᔭᐅᓂᖅ, ᑎᒍᓯᓂᖅ ᐊᒻᒪᓗ ᑎᒍᒥᐊᕐᓂᖅ ᑐᓂᕐᕈᓯᐊᓂᒃ, ᖃᐃᑕᐅᔪᓂᒃ ᐊᒻᒪᓗ ᐱᖁᑎᓂᒃ. 

2.02 ᖃᓄᖅ ᐱᓕᕆᐊᖑᔭᕆᐊᓖᑦ ᑲᒪᒋᔭᐅᓂᐊᕐᓂᖏᓐᓄᑦ 

ᑲᑐᔾᔨᖃᑎᒌᒃᑯᑦ, ᐱᓕᕆᖃᑎᖃᕐᓗᑎᒃ ᓄᓇᕗᑦ ᑐᙵᕕᒃᑯᑦ ᑎᒥᖓᓐᓂᒃ ᐊᒻᒪᓗ ᐃᓄᐃᑦ ᑕᐱᕇᒃᓴᒃᑯᑦ 
ᑲᓇᑕᒥᒃᑯᓐᓂᒃ, ᐱᓕᕆᐊᖃᕐᓂᐊᖅᑐᑦ ᑲᒪᒋᔭᕆᐊᖃᖅᑕᒥᓂᒃ ᐃᒪᓐᓇ: 

(a) ᐃᑲᔪᕐᓂᒃᑯᑦ ᐸᐸᑐᕐᓂᕐᒥᒃ ᐃᓄᐃᑦ ᐃᓕᖅᑯᓯᑐᖃᖏᓐᓂᒃ ᐅᖃᐅᓯᖏᓐᓂᒃ ᐊᒻᒪᓗ ᖁᕝᕙᖅᑎᕆᓂᕐᒧᑦ 
ᐅᒃᐱᕆᔭᕐᒥᒃ ᓴᕆᒪᒋᔭᕐᒥᒃ ᐃᓄᐃᑦ ᐃᑦᓴᕐᓂᑕᖏᑦᑎᒍᑦ; 

(b) ᐃᑲᔪᕐᓗᑎᒃ ᖁᕝᕙᖅᑎᕆᓂᕐᒧᑦ ᐱᔫᒥᒋᔭᐅᔪᓂᒃ ᐃᓄᖕᓄᑦ ᓄᓇᒋᔭᐅᔪᓂᒃ ᐊᒻᒪᓗ ᓄᓇᓕᕋᓛᓂᒃ 
ᑭᕙᓪᓕᕐᒥ; 

(c) ᐊᔭᐅᖅᑐᐃᓂᒃᑯᑦ ᐱᕙᓪᓕᐊᔪᓐᓇᖁᑉᓗᒋᑦ ᐃᓄᐃᑦ ᓯᕗᓕᖅᑎᙳᕈᓐᓇᖅᑐᑦ; 

(d) ᓇᓗᓇᐃᔭᐃᓂᕐᒧᑦ ᐱᔭᐅᔭᕆᐊᓕᖕᓂᒃ ᐱᔭᐅᔪᒪᔪᓂᒡᓗ ᐃᓄᖕᓄᑦ ᑭᕙᓪᓕᕐᒥ ᐊᒻᒪᓗ ᑭᒡᒐᖅᑐᕐᓗᒋᑦ 
ᑕᒪᒃᑯᑎᒎᓇᖅ; 

(e) ᐊᑐᐃᓐᓇᕈᖅᑎᑦᑎᓂᒃᑯᑦ ᑐᑭᓯᒋᐊᕈᑎᒃᓴᓂᒃ ᐃᓄᖕᓄᑦ ᐱᒻᒪᕆᐅᔪᒃᑯᑦ ᐊᒃᑐᖅᑕᐅᓂᖃᖅᑎᓪᓗᒋᑦ; 

(f) ᐱᓕᕆᖃᑎᒋᓗᒋᑦ ᐃᑲᔪᕐᓕᒋᓪᓗ Hᐊᒻᓚᒃᑯᑦ ᑲᑎᒪᔨᖏᑦ ᐊᒻᒪᓗ ᐊᔾᔨᒌᙱᑦᑑᑕᐅᔪᑦ ᑲᑎᒪᔨᕋᓛᑦ 
ᓄᓇᓕᖕᓂ; 

(g) ᐱᓕᕆᖃᑎᒋᓗᒋᑦ ᐃᑲᔪᕐᓗᒋᓪᓗ ᓄᓇᓕᖕᓂ ᐊᕕᒃᑐᖅᓯᒪᔪᓂᒃ ᐆᒪᔪᓕᕆᔨᒃᑯᑦ ᑲᑐᔾᔨᖃᑎᒌᖏᑦ 
ᐊᒻᒪᓗ ᓄᓇᓕᖕᓂ ᐊᖑᓇᓱᒃᑎᒃᑯᑦ ᑲᑎᒪᔨᖏᑦ; 

(h) ᖃᐅᔨᒋᐊᖃᑦᑕᕐᓗᑎᒃ ᐋᖅᑭᒋᐊᖅᓯᔪᓐᓇᕐᒪᖔᑕ ᒐᕙᒪᒃᑯᑦ ᒪᓕᒐᖏᓐᓂᒃ, ᐊᑐᐊᒐᖏᓐᓂᒃ, ᐊᒻᒪᓗ 
ᐱᖁᔭᖏᓐᓂᒃ ᖃᓄᐃᓕᐅᕈᑕᐅᔪᓄᑦ ᐊᒃᑐᐊᓂᓕᖕᓄᑦ ᐃᓄᖕᓄᑦ; 

(i) ᐃᑲᔪᖃᑦᑕᕐᓗᒋᑦ ᐃᓄᐃᑦ ᑐᓴᖅᑎᑦᑎᖃᑦᑕᖁᓗᒋᑦ ᖃᓄᐃᓕᐅᕈᑕᐅᔪᓂᒃ ᐱᕙᓪᓕᐊᔾᔪᑕᐅᔪᓂᒃ 
ᑭᕙᓪᓕᕐᒥ; 

(j) ᐱᐅᓯᕚᓪᓕᖅᑎᓪᓗᒋᑦ ᑐᓴᐅᒪᖃᑦᑕᐅᑎᓕᕆᔾᔪᑏᑦ ᐃᓄᖕᓄᑦ ᐃᓄᖕᓂᒡᓗ ᐊᒻᒪᓗ ᓄᓇᓕᖕᓂ; 

(k) ᐱᓕᕆᐊᖑᔭᕆᐊᓖᑦ ᐱᓕᕆᐊᕆᖃᑦᑕᕐᓗᒋᑦ ᑐᕌᒐᕆᔭᐅᔪᑦ ᐱᓕᕆᐊᒃᓴᕆᔭᐅᔪᓪᓗ ᑲᑐᔾᔨᖃᑎᒌᒃᑯᓐᓄᑦ 
ᑲᐅᔨᒪᔭᐅᓕᖁᑉᓗᒋᑦ ᑲᑎᒪᓂᐅᕙᒃᑐᒃᑯᑦ, ᑲᑎᒪᕐᔪᐊᕐᓂᐅᕙᒃᑐᒃᑯᑦ ᐊᒻᒪᓗ ᐊᓯᐊᒍᑦ; ᐊᒻᒪᓗ, 

(l) ᐊᓯᖏᓐᓂᒃ ᐱᓕᕆᐊᖃᖃᑦᑕᕐᓗᑎᒃ ᐱᓕᕆᐊᖑᔭᕆᐊᓕᖕᓂᒃ ᑲᑐᔾᔨᖃᑎᒌᒃᑯᑎᒍᑦ. 

2.03 ᓴᙱᓂᕆᔭᐅᔪᑦ ᑲᑐᔾᔨᖃᑎᒌᒃᑯᓐᓄᑦ 

ᑲᑐᔾᔨᖃᑎᒌᒃᑯᑦ ᑕᒪᐃᓐᓂᒃ ᐱᔪᓐᓇᐅᑎᖃᕐᓂᐊᖅᑐᑦ ᓴᖅᑭᑦᑐᒃᑯᑦ ᐊᒻᒪᓗ ᑲᒪᒋᔭᐅᔭᕆᐊᖃᖅᑐᒃᑯᑦ 
ᑲᔪᓯᑎᑕᐅᔪᓐᓇᖁᑉᓗᒋᑦ ᐱᓕᕆᐊᖑᔭᕆᐊᓖᑦ ᑲᑐᔾᔨᖃᑎᒌᒃᑯᓐᓄᑦ. 

ᐃᓚᖓᑦ  3 - ᐃᓚᒋᔭᐅᖃᑕᐅᔪᑦ 

3.01 ᖃᓄᐃᑦᑑᓂᖏᑦ ᐃᓚᒋᔭᐅᖃᑕᐅᕙᒃᑐᑦ  

ᐃᓚᒋᔭᐅᖃᑕᐅᔪᑦ ᑲᑐᔾᔨᖃᑎᒌᒃᑯᓐᓂᒃ ᐃᓄᐃᑦ ᑲᑎᒪᔨᓄᑦ ᐃᓚᑖᖑᑎᑕᐅᔪᑦ ᑲᑐᔾᔨᖃᑎᒌᒃᑯᑎᒍᑦ ᐊᒻᒪᓗ 
ᐅᑯᐊᖑᓂᐊᖅᑐᑦ: ᓂᕈᐊᕈᓐᓇᖅᑐᑦ, ᓂᕈᐊᕈᓐᓇᙱᑦᑐᑦ, ᐱᓕᕆᖃᑎᒋᔭᐅᔪᑦ ᐃᓚᒋᔭᐅᖃᑕᐅᔪᑦ ᐊᒻᒪᓗ 
ᐃᓕᑕᕆᔭᐅᓯᒪᔪᑦ ᐃᓚᒋᔭᐅᖃᑕᐅᓂᕐᒧᑦ. ᐊᑎᓕᐅᖅᑕᐅᓯᒪᔪᑦ ᐃᓚᒋᔭᐅᖃᑕᐅᓂᒃᑯᑦ ᐸᐸᑐᖅᑕᐅᖃᑦᑕᕐᓂᐊᖅᑐᑦ 
ᐊᐅᓚᑦᑎᔨᒃᑯᓐᓄᑦ ᑲᑐᔾᔨᖃᑎᒌᒃᑯᓐᓂᒃ ᐊᒻᒪᓗ ᐋᖅᑭᒋᐊᖅᑕᐅᖃᑦᑕᕐᓂᐊᖅᑐᑦ ᖃᑯᑎᒃᑯᑦ. 

3.02 ᓂᕈᐊᕈᓐᓇᖅᑐᑦ 

(a) ᑭᓇᒥᐊᖅ ᐃᓄᑦ ᐃᒪᓐᓇᐃᑦᑐᖅ:  

(i) ᐃᓚᒋᔭᐅᔪᖅ ᓄᓇᕗᑦ ᐃᓄᐃᑦ ᐊᑎᓕᐅᖅᓯᒪᓂᕐᒧᑦ ᓇᓗᓇᐃᔭᖅᓯᒪᔪᓂᒃ 
ᑲᒪᒋᔭᐅᖃᑦᑕᐅᔭᖅᖢᓂ ᓄᓇᕗᑦ ᑐᙵᕕᒃᑯᓐᓄᑦ ᑕᐃᒃᑯᐊ ᑕᑕᑎᕆᓯᒪᔪᓄᑦ ᐊᒻᒪ 
ᐊᖏᖅᑕᐅᑉᓗᑎᒃ ᐊᑎᓕᐅᖅᓯᒪᓂᕐᒧᑦ ᑲᑎᒪᔨᖏᓐᓄᑦ ᓄᓇᓕᖕᒦᑦᑐᓄᑦ ᑭᕙᓪᓕᐅᑉ ᐃᓗᐊᓂ; 
ᐊᒻᒪ  

(ii) 16-ᓂᒃ ᐊᕐᕌᒍᖃᕐᓗᓂ ᐅᖓᑖᓂᓘᓐᓃᑦ; ᐊᒻᒪᓗ; 

ᐃᓚᒋᔭᐅᑲᐅᑎᒋᕗᖅ ᑲᑐᔾᔨᖃᑎᒌᒃᑐᓄᑦ ᐊᒻᒪ ᓂᕈᐊᕈᓐᓇᖅᑎᑕᐅᑉᓗᓂ ᐊᒻᒪ ᐃᒫᒃ ᑕᐃᒍᖅᑕᐅᑉᓗᓂ 
“ᓂᕈᐊᕈᓐᓇᖅᑐᖅ”.  



 -10-  
 

(b) ᓂᕈᐊᕈᓐᓇᖅᑐᖅ ᓂᕈᐊᕈᓐᓇᕋᔭᖅᑐᖅ ᐊᑕᐅᓰᕐᓗᓂ ᑕᒪᐃᓐᓂᒃ ᑲᑎᒪᓂᐅᔪᓂᒃ ᐃᓚᒋᔭᐅᖃᑕᐅᔪᑦ 
ᑲᑎᒪᓂᖃᖅᑎᓪᓗᒋᑦ ᑲᑐᔾᔨᖃᑎᒌᒃᑯᑎᒍᑦ. 

3.03 ᓂᕈᐊᕈᓐᓇᙱᑦᑐᑦ 

ᐃᓄᒃ ᑭᓇᑐᐃᓐᓇᖅ, ᑭᓯᐊᓂ ᐊᕐᕌᒍᖓᑦᑎᒎᙱᑦᑐᖅ, ᐊᔪᙱᑎᑕᐅᔪᖅ ᓂᕈᐊᕈᓐᓇᕐᓂᕐᒧᑦ 
ᐃᓚᒋᔭᐅᑲᐅᑎᒋᕗᖅ ᑲᑐᔾᔨᖃᑎᒌᓄᑦ ᑭᓯᐊᓂ ᓂᕈᐊᕈᓐᓇᙱᓪᓗᓂ ᐊᒻᒪ ᑕᐃᔭᐅᕗᖅ “ᓂᕈᐊᕈᓐᓇᙱᑦᑐᖅ”. 
ᐊᕌᒍᖓᑦ ᓈᒻᒪᒃᓯᒍᓂ ᓂᕈᐊᕈᓐᓇᖅᓯᓂᕋᖅᑕᐅᓇᔭᖅᐳᖅ, ᓂᕈᐊᕈᓐᓇᙱᑦᑐᖅ ᑕᐃᒪᑲᐅᑎᒋ ᐊᒻᒪ 
ᐃᓕᔭᐅᑲᐅᑎᒋᓗᓂ ᓂᕈᐊᕈᓐᓇᖅᑎᑕᐅᓂᕐᒧᑦ, ᐊᓯᐊᒍᑦ ᖃᓄᐃᓕᐅᕈᑎᖃᕆᐊᖃᕐᓇᓂ ᓂᕈᐊᕈᓐᓇᖅᓯᓂᕐᒧᑦ.  

3.04 ᐱᓕᕆᖃᑎᒋᔭᐅᔪᑦ ᐃᓚᒋᔭᐅᖃᑕᐅᔪᑦ 

(a) ᒪᓕᒃᖢᒍ ᑎᑎᕋᖅᓯᒪᖃᑕᐅᔪᖅ (b), ᐊᑖᓂ, ᑭᓇᒥᐊᖅ (ᐃᓚᒋᖃᑕᐅᓗᒋᑦ, 
ᓇᓗᓇᐃᕈᑕᐅᑦᑎᐊᕈᑕᐅᓂᐊᕐᓗᓂ, ᐊᓯᖏᑦ ᑎᒥᖁᑎᒋᔭᐅᔪᑦ, ᐱᓕᕆᕝᕖᑦ ᐅᕝᕙᓘᓐᓃᑦ 
ᑯᐊᐳᕇᓴᐅᔪᑦ) ᓂᕈᐊᕈᓐᓇᙱᑦᑐᑦ ᐅᕝᕙᓘᓐᓃᑦ ᓂᕈᐊᕈᓐᓇᙱᑦᑐᖅ, ᑭᓯᐊᓂ ᑕᑯᑎᑦᑎᔪᒪᓲᑦ 
ᐱᔫᒥᒍᓱᖕᓂᕐᒥᓂᒃ ᐅᕝᕙᓘᓐᓃᑦ ᐃᑲᔪᖅᑐᐃᓂᕐᒥᓂᒃ ᑲᑐᔾᔨᖃᑎᒌᒃᑯᓐᓂᒃ ᑕᐃᔭᐅᓂᐊᖅᐳᖅ 
“ᐱᓕᕆᖃᑎᒋᔭᐅᔪᖅ ᐃᓚᒋᔭᐅᖃᑕᐅᔪᖅ”,, ᐃᒪᓐᓇᐃᑉᐸᑕ ᑕᒪᐃᓐᓄᑦ: 

 (i) ᐃᓄᒃ ᑐᓂᓯᒍᓂ ᐆᒃᑐᕋᓱᐊᕐᓂᕐᒧᑦ ᐱᓕᕆᖃᑎᒋᔭᐅᓂᒃᑯᑦ ᐃᓚᒋᔭᐅᖃᑕᐅᔪᒪᓂᕐᒧᑦ 
ᑐᓂᕐᕈᑕᐅᓯᒪᓗᓂ ᑎᑎᕋᖅᑎᒧᑦ ᑮᓇᐅᔭᓕᕆᔨᒧᑦ ᐊᒻᒪᓗ ᓈᒻᒪᒋᔭᐅᓗᓂ ᑲᑎᒪᔨᓄᑦ; ᐊᒻᒪᓗ  

 (ii) ᐃᓄᒃ ᐊᑭᓕᐅᑕᐅᔭᕆᐊᓕᒃ ᐱᓕᕆᖃᑎᒋᔭᐅᓂᒃᑯᑦ ᐃᓚᒋᔭᐅᖃᑕᐅᓂᕐᒧᑦ, 
ᓇᓗᓇᐃᖅᑕᐅᒃᐸᑦ ᑲᑎᒪᔨᓄᑦ, ᐊᑭᓕᐅᑕᐅᓯᒪᓗᓂ ᑭᖑᕙᖅᓯᒪᙱᑦᑐᒃᑯᑦ.  

(b) (i) ᐱᓕᕆᖃᑎᒋᔭᐅᔪᖅ ᐃᓚᒋᔭᐅᖃᑕᐅᔪᖅ ᐊᑕᐅᓯᑐᐊᖑᒍᓂ, ᑖᒻᓇ ᐃᓄᒃ ᐊᑕᐅᓯᐊᕐᓗᓂ 
ᓂᕈᐊᕈᓐᓇᖅᑎᑕᐅᓂᐊᖅᑐᖅ ᐊᑐᓂ ᑲᑎᒪᕝᕕᒋᓂᐊᖅᑕᖏᓐᓂᒃ ᐃᓚᒌᒃᑐᓄᑦ 
ᑲᑐᔾᔨᖃᑎᒌᒃᑐᓄᑦ, ᑖᖕᓇ ᐃᓄᒃ ᐊᖏᖅᑕᐅᓯᒪᓂᖃᕈᓂ ᑲᑎᒪᔨᐅᔪᓄᑦ.  

 (ii) ᐱᓕᕆᖃᑎᒋᔭᐅᔪᖅ ᐃᓚᒋᔭᐅᖃᑕᐅᔪᖅ ᑎᒥᖁᑎᐅᒍᓂ, ᐱᓕᕆᕝᕕᒃ, ᑯᐊᐳᕇᓴ 
ᐅᕝᕙᓘᓐᓃᑦ ᑕᐃᒪᐃᑦᑐᕈᔪᖕᒥᒃ, ᑕᐃᒪᓕ ᑎᒥᖁᑎ, ᐱᓕᕆᕝᕕᒃ, ᑯᐊᐳᕇᓴ ᐅᕝᕙᓘᓐᓃᑦ 
ᑕᐃᒪᐃᑦᑐᕈᔫᒍᓂ, ᓂᕈᐊᕈᓐᓇᖅᑎᑕᐅᕗᖅ ᐊᑕᐅᓰᕐᓗᓂ ᐅᕝᕙᓘᓐᓃᑦ ᐅᖓᑖᓄᑦ ᐊᑐᓂ 
ᑲᑎᒪᓂᐅᔪᓂᒃ ᑲᑐᔾᔨᖃᑎᒌᒃᑐᑦ ᑲᑎᒪᑎᓪᓗᒋᑦ, ᑖᒃᑯᐊ ᐊᖏᖅᑕᐅᓯᒪᓂᖃᕈᑎᒃ 
ᑲᑎᒪᔨᐅᔪᓄᑦ.  

 (iii) ᐊᖏᖅᑕᐅᓗᓂ ᑲᑎᒪᔨᓄᑦ ᓂᕈᐊᕈᓐᓇᕐᓂᕐᒧᑦ ᐊᑕᐅᓰᕐᓗᓂ ᐊᒥᓱᒃᑲᓐᓂᕐᓂᒡᓘᓐᓃᑦ 
ᐱᓕᕆᖃᑎᒋᔭᐅᓂᒃᑯᑦ ᐃᓚᒋᔭᐅᖃᑕᐅᓂᒃᑯᑦ  ᐅᖃᐅᓯᐅᓯᒪᔪᒥ ᑎᑎᕋᖅᑕᐅᖃᑕᐅᓯᒪᔪᒥᒃ 
(b)(i)-ᒥ ᐊᒻᒪᓗ (b)(ii)-ᒥ ᖁᓛᓂ ᒪᓕᒐᖃᑐᐃᓐᓇᕆᐊᓕᒃ, ᐱᔪᓐᓇᖅᑎᑕᐅᓂᒃᑯᑦ, 
ᐊᑐᐊᒐᖃᕐᓗᓂ ᐅᕝᕙᓘᓐᓃᑦ ᒪᓕᒃᑕᒃᓴᖃᕐᓗᑎᒃ ᑲᑎᒪᔨᓄᑦ ᐃᓱᒪᖅᓲᑕᐅᔪᒃᑯᑦ 
ᐱᔪᓐᓇᐅᑎᑖᖅᑎᑕᐅᓂᕐᒧᑦ ᓂᕈᐊᕈᓐᓇᕐᓂᕐᒧᑦ. 

(c) ᐱᓕᕆᖃᑎᒋᔭᐅᓂᒃᑯᑦ ᐃᓚᒋᔭᐅᖃᑕᐅᔪᖅ ᐱᖃᑕᐅᔾᔮᙱᑦᑐᖅ ᑐᓂᐅᖅᑲᐃᓂᒃᑯᑦ ᐱᖁᑎᒋᔭᐅᔪᓂᒃ 
ᑲᑐᔾᔨᖃᑎᒌᒃᑯᑎᒍᑦ ᓄᖑᑎᖅᑕᐅᓕᖅᐸᑦ ᑲᑐᔾᔨᖃᑎᒌᖑᔪᖅ. 

3.05 ᐃᓕᑕᕆᔭᐅᓯᒪᔪᑦ ᐃᓚᒋᔭᐅᖃᑕᐅᓂᕐᒧᑦ 

(a) ᑭᓇᑐᐃᓐᓇᖅ, ᓇᑭᙶᖅᓯᒪᒐᓗᐊᖅᐸᑦ ᐅᕝᕙᓘᓐᓃᑦ ᓇᓂ ᓄᓇᖃᕋᓗᐊᖅᐸᑦ, ᓂᕈᐊᕈᓐᓇᖏᓪᓗᓂ, 
ᓂᕈᐊᕈᓐᓇᖏᓐᓂᕋᖅᑕᐅᔪᖅ ᐅᕝᕙᓘᓐᓃᑦ ᐱᓕᕆᖃᑎᒋᔭᐅᔪᑦ ᐃᓚᒋᔭᐅᖃᑕᐅᔪᑦ, 
ᐃᑲᔪᖅᓯᒪᓪᓚᑦᑖᖅᐸᑦ ᑲᑐᔾᔨᖃᑎᒌᒃᑯᓐᓂᒃ ᐅᕝᕙᓘᓐᓃᑦ ᐃᓄᖕᓂᒃ ᑭᕙᓪᓕᕐᒥᐅᓂᒃ 
ᑎᒃᑯᐊᖅᑕᐅᔪᓐᓇᖅᑐᖅ ᐃᓕᑕᕆᔭᐅᓯᒪᓗᓂ ᐃᓚᒋᔭᐅᖃᑕᐅᓂᕐᒧᑦ ᐱᖁᔨᕗᖔᕈᑎᒃᑯᑦ ᑲᔪᓯᑎᑕᐅᓗᓂ 

ᑲᑎᒪᔪᓂᒃ ᑲᑐᔾᔨᖃᑎᒌᒃᑯᑎᒍᑦ (ᑕᐃᒪᓐᓇᐃᑦᑐᖅ ᐃᓄᒃ ᑕᐃᔭᐅᕗᖅ “ᐃᓕᑕᕆᔭᐅᓯᒪᔪᑦ 
ᐃᓚᒋᔭᐅᖃᑕᐅᓂᕐᒧᑦ”).   

(b) ᐃᓕᑕᕆᔭᐅᓯᒪᓂᒃᑯᑦ ᐃᓚᒋᔭᐅᖃᑕᐅᔪᑦ ᓂᕈᐊᕈᓐᓇᖃᑦᑕᔾᔮᙱᑦᑐᑦ ᑭᓯᐊᓂ 
ᑐᓴᖅᑎᑕᐅᖃᑦᑕᕐᓂᐊᖅᑐᑦ ᑲᑎᒪᓂᐊᖅᑐᓂᒃ ᑲᑐᔾᔨᖃᑎᒌᒃᑯᑎᒍᑦ. ᐃᓕᑕᕆᔭᐅᓯᒪᔪᒃᑯᑦ 
ᐃᓚᒋᔭᐅᖃᑕᐅᔪᑦ ᐃᓚᐅᖃᑕᐅᔪᓐᓇᙱᑦᑐᑦ ᑐᓂᐅᖅᑲᐃᓂᒃᑯᑦ ᐱᖁᑎᒋᔭᐅᔪᓂᒃ ᑲᑐᔾᔨᖃᑎᒌ4ᑯᓐᓄᑦ 
ᓄᖑᑎᖅᑕᐅᓕᖅᐸᑦ ᑲᑐᔾᔨᖃᑎᒌᖑᔪᖅ. 

3.06 ᐃᓚᒋᔭᐅᖃᑕᐅᔪᓄᑦ ᐊᑭᓕᐅᑕᐅᖃᑦᑕᕆᐊᓖᑦ ᐊᑭᓕᒐᒃᓴᓪᓘᓐᓃᑦ 

ᑲᑎᒪᔩᑦ ᐱᔪᓐᓇᐅᑎᖃᕐᓂᐊᖅᑐᑦ ᐃᓱᒪᓕᐅᕆᔪᓐᓇᕐᓂᕐᒧᑦ, ᖃᑯᑎᒃᑯᑦ, ᐃᓚᒋᔭᐅᖃᑕᐅᔪᓄᑦ ᐊᑭᓕᐅᑎᒃᓴᓂᒃ 
ᐱᑕᖃᖃᑦᑕᕐᓂᐊᕐᒪᖔᑦ ᐅᕝᕙᓘᓐᓃᑦ ᐊᑭᓕᒐᒃᓴᓂᒃ ᓇᓕᐊᒃᑯᑐᐃᓐᓇᖅ ᐃᓚᒋᔭᐅᖃᑕᐅᔾᔪᑎᓄᑦ ᐊᒻᒪᓗ ᖃᓄᖅ 
ᐊᖏᑎᒋᔪᒥᒃ ᐊᑭᓖᔭᕆᐊᖃᕐᓂᕐᒧᑦ ᐊᑭᓕᒐᒃᓴᖃᕐᓂᕐᒧᑦ, ᐊᑭᓕᖅᑑᑕᐅᖃᑦᑕᕐᓂᐊᕐᓗᑎᒃ ᐊᕐᕌᒍᑕᒫᒃᑯᑦ. 

3.07 ᐃᓚᒋᔭᐅᖃᑕᐅᔪᓐᓃᕈᑏᑦ 

(a) ᐃᓚᒋᔭᐅᖃᑕᐅᔪᑦ ᐃᓚᒋᔭᐅᖃᑕᐅᔪᒪᔪᓐᓃᖅᐸᑕ ᑲᑐᔾᔨᖃᑎᒌᒃᑯᓐᓄᑦ ᑐᓴᖅᑎᑦᑎᔪᓐᓇᖅᑐᑦ 
ᑎᑎᕋᖅᑎᒥᒃ-ᑮᓇᐅᔭᓕᕆᔨᒥᒃ ᑎᑎᕋᖅᓯᒪᔪᒃᑯᑦ ᐃᓚᒋᔭᐅᖃᑕᐅᔪᒪᔪᓐᓃᕐᓂᕋᕐᓗᓂ ᐊᒻᒪᓗ ᑎᑎᕋᖅᑎ-
ᑮᓇᐅᔭᓕᕆᔨ ᑐᓂᔭᐅᓯᒪᓕᖅᐸᑦ ᑎᑎᕋᖅᓯᒪᔪᒥᒃ ᐃᓚᒋᔭᐅᖃᑕᐅᔪᒪᔪᓐᓃᖅᑐᖅ ᐃᓚᒋᔭᐅᔪᓐᓃᕐᓗᓂ. 

(b) ᐃᓚᒋᔭᐅᖃᑕᐅᔪᓐᓃᖅᑎᓪᓗᒍ ᐊᒃᑐᖅᓯᓂᖃᔾᔮᙱᑦᑐᖅ ᐱᔪᓐᓇᐅᑎᒋᔭᐅᔪᓂᒃ, ᐱᔫᒥᒋᔭᐅᔪᓂᒃ 
ᐅᕝᕙᓘᓐᓃᑦ ᐱᕕᒃᓴᖃᖅᑎᑕᐅᖃᑦᑕᕐᓂᖓ ᐃᓚᒋᔭᐅᖃᑕᐅᔫᑉ ᐅᕝᕙᓘᓐᓃᑦ ᐱᔪᓐᓇᕐᓂᖓ ᒪᓕᒡᓗᑎᒃ 
ᐃᓗᓕᕆᔭᐅᔪᓂᒃ ᓄᓇᕗᒥ ᐊᖏᕈᑎᓕᐊᒃᑯᑦ. 

3.08 ᐲᖅᑕᐅᓂᖅ ᐃᓚᒋᔭᐅᖃᑕᐅᓂᒃᑯᑦ 

(a) ᑲᑎᒪᔨᐅᔪᑦ ᐱᒋᐊᖅᑎᑦᑎᓂᒃᑯᑦ ᐲᖅᓯᓂᐊᕐᓗᑎᒃ ᓇᓕᒥᐊᖓᓂᒃ ᐃᓚᒋᔭᐊᖃᑕᐅᔪᖅ 
ᐃᒪᓐᓇᐃᓕᐅᖅᓯᒪᒍᓂ:  

(i) ᐃᓚᒋᔭᐅᖃᑕᐅᔪᖅ ᑎᑭᐅᑎᔪᓐᓇᐃᓕᒍᓂ ᐅᕝᕙᓘᓐᓃᑦ ᑎᑭᐅᑎᓱᐃᑦᑑᓕᕈᓂ 
ᐊᑐᕆᐊᖃᖅᑕᖏᓐᓂᒃ ᐃᓚᒋᔭᐅᓂᕐᒧᑦ ᐃᓚᒋᔭᐅᔾᔪᑎᖓᓄᑦ ᐸᐸᑕᖏᓐᓂᒃ; ᐅᕝᕙᓘᓐᓃᑦ  

(ii) ᐃᓚᒋᔭᐅᖃᑕᐅᔪᖅ ᐊᑭᓕᖅᓯᖏᒃᑯᓂ ᐊᕐᕌᒍᑕᒫᖅᓯᐅᑎᓄᑦ ᐃᓚᒋᔭᐅᔾᔪᑎᒧᑦ ᐊᑭᖓᓂᒃ, 
ᐊᑮᑦᑐᓂᒃ, ᐅᕝᕙᓘᓐᓃᑦ ᐊᑮᑦᑐᖃᕐᓂᖓᓄᑦ ᑲᑐᔾᔨᖃᑎᒌᖕᓄᑦ, ᑕᐃᒪᓐᓇᐃᑦᑐᖃᕐᓂᕐᕈᓂ.  

(b) ᐃᓚᒋᔭᐅᔪᖅ ᐊᕕᑕᐅᔪᓐᓇᖅᐳᖅ ᑲᑐᔾᔨᖃᑎᒌᒃᑐᓂᒃ ᒪᓕᒡᓗᒍ ᐱᖁᔨᕗᖔᕈᑦ ᐱᒋᐊᖅᑎᑕᐅᔪᖅ 
ᑲᑎᒪᔨᓄᑦ ᒪᓕᒃᖢᑎᒃ ᐃᓚᖓᓂᒃ 3.08(a), ᖁᓛᓂ, ᐃᑲᔪᖅᑐᐃᔾᔪᑎᖃᕐᓗᑎᒃ ᑲᔪᓯᑎᑕᐅᓂᖓᑦ 
ᐊᒥᓲᓂᖅᐸᓄᑦ ᐃᓚᒋᔭᐅᔪᓄᑦ ᓇᔪᖅᑐᑦ ᐊᔾᔨᐅᙱᑦᑐᒥᒃ ᑲᑎᒪᓂᕐᒥᒃ ᑲᑎᒪᔾᔪᑎᖃᕈᒪᑉᓗᑎᒃ 
ᐱᔾᔪᑎᒋᔭᖓᓄᑦ ᐅᕝᕙᓘᓐᓃᑦ ᐊᕐᕌᒍᑕᒫᖅᓯᐅᑎᒥᒃ ᑲᑎᒪᓂᖃᓕᕐᒥᒍᑎᒃ.  

(c) ᐃᓚᒋᔭᐅᖃᑕᐅᔪᑦ ᐱᒋᐊᖅᑎᑕᒃᑯᑦ ᐲᖅᑕᐅᒃᐸᑕ ᐃᓚᒋᔭᐅᖃᑕᐅᓂᕐᒧᑦ ᑐᓴᖅᑎᑕᐅᓇᔭᖅᑐᑦ ᑕᒪᑐᒪ 
ᒥᒃᓵᓄᑦ, ᑎᑎᕋᖅᓯᒪᓗᑎᒡᓗ ᐱᔾᔪᑕᐅᔪᓂᒃ ᐲᖅᑕᐅᓯᒪᓕᕐᓂᖏᓐᓄᑦ.  ᐃᓚᒋᔭᐅᖃᑕᐅᔪᖅ 
ᑲᑎᒪᔭᖅᑐᖃᑕᐅᔪᓐᓇᖅᑐᖅ ᑲᑎᒪᓕᑳᓪᓚᒃᑐᓂᒃ ᐅᕝᕙᓘᓐᓃᖅ ᐊᕐᕌᒍᑕᒫᒃᑯᑦ ᑲᑎᒪᕐᔪᐊᕐᓂᐅᔪᒧᑦ 
ᐃᓱᒪᒃᓴᖅᓯᐅᕈᑕᐅᓂᐊᖅᑎᓪᓗᒍ ᐃᓚᒋᔭᐅᖃᑕᐅᔪᓄᑦ ᐊᒻᒪᓗ ᐅᖃᓪᓚᒍᓐᓇᖅᑎᑕᐅᓂᐊᖅᑐᖅ, 
ᑎᑎᕋᖅᓯᒪᔪᒃᑯᓪᓘᓐᓃᑦ ᐅᖃᐅᓯᒃᑯᓪᓘᓐᓃᑦ ᐅᕝᕙᓘᓐᓃᑦ ᑕᒪᐃᓐᓄᑦ, ᐃᓚᐅᖃᑕᐅᓪᓚᑦᑖᕐᓗᓂ 
ᐅᕝᕙᓘᓐᓃᑦ ᑭᒡᒐᖅᑐᐃᔨᖃᕐᓗᓂ ᐅᕝᕙᓘ•ᓃᑦ ᑕᒪᐃᓐᓄᑦ, ᑐᑭᓯᒋᐊᖅᑎᑦᑎᓗᑎᒃ ᐅᕝᕙᓘᓐᓃᑦ 
ᐃᕐᓕᒐᕐᓂᕐᒧᑦ ᖃᓄᐃᓕᐅᕈᑕᐅᓯᒪᔪᒥᒃ ᐃᓚᐅᖃᑕᐅᑎᑕᐅᔪᓐᓃᕐᓂᕐᒧᑦ. 

(d) ᐲᖅᑕᐅᔪᖃᖅᑎᓪᓗᒍ ᐃᓚᒋᔭᐅᖃᑕᐅᓚᐅᖅᑐᒥᒃ ᐊᒃᑐᖅᓯᓂᖃᔾᔮᙱᑦᑐᖅ ᐱᔪᓐᓴᐅᑎᒋᔭᐅᔪᓂᒃ 
ᐅᕝᕙᓘᓐᓃᑦ ᐱᕕᒃᓴᕆᔭᐅᓚᐅᖅᑐᓂᒃ ᐃᓚᒋᔭᐅᖃᑕᐅᓚᐅᖅᑐᒧᑦ ᓄᓇᕗᒥ ᐊᖏᕈᑎᓕᐊᒃᑯᑦ. 

(e) ᐲᖅᑕᐅᒍᓂ ᐃᓚᒋᔭᐅᖃᑕᐅᓚᐅᖅᑐᖅ ᑲᑐᔾᔨᖃᑎᒌᒃᑐᓄᑦ, ᑲᑎᒪᔩᑦ ᐲᖁᔨᔪᓐᓇᖅᓯᓗᑎᒃ ᐊᑎᖓᑦ 
ᑕᐃᑲᙵᑦ ᐊᑎᓕᐅᕐᕕᖓᑕ ᐃᓚᒋᔭᐅᖃᑕᐅᔪᓂᒃ. ᐃᓚᒋᔭᐅᖃᑕᐅᓚᐅᖅᑐᖅ 
ᐃᓕᔭᐅᒃᑲᓐᓂᕈᓐᓇᕐᓂᐊᖅᑐᖅ ᐲᖅᑕᐅᓯᒪᓕᕋᓗᐊᖅᑎᓪᓗᒍ, ᑭᓯᐊᓂ ᑎᑭᐅᑎᔪᓐᓇᓕᕈᑎᒃ 
ᐊᑐᕆᐊᖃᖅᑕᖏᓐᓂᒃ ᐃᓚᒋᔭᐅᖃᑦᑕᕐᓂᕐᒧᑦ ᑕᐃᒫᒃ ᐅᑎᖅᑎᑕᐅᓂᐊᕈᑎᒃ ᐊᒻᒪ, ᐱᓕᕆᖃᑎᒋᔭᐅᔪᑦ 
ᐃᓚᒋᔭᐅᖃᑕᐅᔪᑦ ᐊᒻᒪ ᐃᓕᑕᕆᔭᐅᓯᒪᔪᑦ ᐃᓚᒋᔭᐅᖃᑕᐅᓂᕐᒧᑦ ᑭᓯᒥ, ᑲᑎᖃᑎᒌᕌᓂᒃᑯᑎᒃ 
ᐃᓚᒋᐊᖅᑕᐅᔪᑦ ᐊᑐᕆᐊᖃᖅᑕᖏᓐᓄᑦ ᐅᕝᕙᓘᓐᓃᑦ ᒪᓕᒋᐊᖃᕐᓂᖅ ᓇᓗᓇᐃᖅᑕᐅᓯᒪᔪᓂᒃ 
ᐊᑐᖁᔭᐅᔪᓂᒃ ᑲᑎᒪᔩᑦ ᓈᒻᒪᒋᓇᓱᒋᔭᖏᑦᑎᒍᑦ, ᓈᒻᒪᒃᑐᒥᒃ ᐊᑐᕐᓗᑎᒃ.  

3.09 ᓴᑉᑯᐃᓂᖅ ᐱᔪᓐᓇᐅᑎᒋᔭᐅᔪᓂᒃ, ᐊᓯᖏᓐᓂᒡᓗ 

ᐃᓚᒋᔭᐅᖃᑕᐅᔪᖅ ᓄᖅᑲᖅᐸᑦ, ᐃᓚᒋᔭᐅᖃᑕᐅᔪᓐᓃᖅᐸᑦ ᐅᕝᕙᓘᓐᓃᑦ ᐲᖅᑕᐅᒃᐸᑦ ᑲᑐᔾᔨᖃᑎᒌᒃᑯᓐᓂᒃ 
ᓴᑉᑯᐃᓂᐊᖅᑐᖅ ᑕᒪᐃᓐᓂᒃ ᐱᔪᓐᓇᐅᑎᒥᓂᒃ, ᐱᖃᖃᑕᐅᓂᕆᓯᒪᔭᖏᓐᓂᒃ, ᐊᒻᒪ ᐱᔫᒥᒍᓱᖕᓂᕆᔭᖏᓐᓂᒃ 
ᐱᓕᕆᖃᑎᒌᖕᓂᒃᑯᑦ ᐃᓚᒋᔭᐅᖃᑕᐅᓚᐅᖅᖢᓂ ᑲᑐᔾᔨᖃᑎᒌᒃᑯᓐᓄᑦ, ᑭᓯᐊᓂᑦᑕᐅᖅ, ᓇᓗᓇᐃᑦᑎᐊᒃᑲᓐᓂᕐᓗᒍ, 
ᖃᓄᐃᓕᐅᕈᑕᐅᔪᑦ ᐱᔪᓐᓇᐅᑎᓂᒃ ᐊᒃᑐᕐᓂᐊᙱᓚᑦ, ᐱᔫᒥᒋᔭᖏᓐᓄᑦ ᐅᕝᕙᓘᓐᓃᑦ ᐊᑐᕈᓐᓇᑦᑎᐊᖅᑕᖏᓐᓄᑦ 
ᐃᓚᒋᔭᐅᔪᖅ ᐊᑐᕈᓐᓇᓚᐅᖅᑕᖏᓐᓂᒃ ᐅᕝᕙᓘᓐᓃᑦ ᒪᓕᒍᓐᓇᖅᑕᖏᓐᓂᒃ ᐊᑐᐃᓐᓇᐅᑎᑕᐅᔪᑦ ᓄᓇᕗᑦ 
ᐊᖏᕈᑎᖓᑦ ᐃᓗᐊᓂ.  

ᐃᓚᖓ 4 - ᐃᓚᒋᔭᐅᖃᑕᐅᔪᑦ ᑲᑎᒪᖃᑦᑕᕐᓂᐊᕐᓂᖏᑦ 

4.01 ᖃᑉᓯᒧᐊᖅᐸᑦ ᓇᓂᓗ 

(a) ᐊᕐᕌᒍᑕᒫᖅᓯᐅᑎ ᐅᕝᕙᓘᓐᓃᑦ ᑲᑎᒪᔭᕆᐊᖃᓕᑳᓪᓚᖕᓂᕐᒧᑦ ᑲᑎᒪᓃᑦ ᑲᖏᖅᖠᓂᕐᒦᖃᑦᑕᕐᓂᐊᖅᑐᑦ, 
ᑭᓯᐊᓂ ᐊᓯᐊᒍᑦ ᐅᖃᐅᓯᐅᓯᒪᒃᐸᑕ ᑲᑎᒪᔨᓄᑦ. ᑲᑎᒪᓂᐊᖅᑎᓪᓗᒋᑦ ᑕᐃᒪᓐᓇ ᑲᑎᒪᖃᑦᑕᕐᓂᐊᖅᑐᑦ 
ᐅᑉᓗᕐᓂᒃ ᐃᑲᕐᕋᕆᔭᐅᔪᓂᒃ ᓇᓗᓇᐃᖅᑕᐅᓯᒪᔪᒃᑯᑦ ᑲᑎᒪᔨᓄᑦ  ᐊᕐᕌᒍᑕᒫᖅᓯᐅᑎ ᑲᑎᒪᓂᖅ 14 
ᑕᖅᑮᑦ ᐅᖓᑖᓂᐅᙱᑦᑐᖅ ᑲᑎᒪᓂᐅᖃᑦᑕᕐᓂᐊᖅᑐᖅ ᑭᖑᓪᓕᖅᐹᒥ ᐊᕐᕌᒍᑕᒫᖅᓯᐅᑎᒥᒃ 
ᑲᑎᒪᓂᖃᖅᑳᖅᑎᓪᓗᒋᑦ.  

(b) ᑕᐃᒪᐅᒐᓗᐊᖅᑎᓪᓗᒍ ᐊᑐᕆᐊᖃᖅᑎᑕᐅᔪᖅ ᐊᕐᕌᒍᑖᒪᑦ ᑲᑎᒪᑎᑦᑎᖃᑦᑕᕆᐊᖃᕐᓂᖅ 14-ᑕᖅᑭᑦ 
ᓈᒃᑳᖓᑕ ᑭᖑᓂᐊᒍ ᑲᑎᒫᓂᒃᑳᖓᑕ ᐊᕐᕌᒍᑕᒫᖅᓯᐅᑎᒥᒃ, ᑐᐊᕕᕐᓇᖅᑐᖃᑳᓪᓚᖕᓂᕈᓂ 
ᒐᕙᒪᑐᖃᖅᑎᒍᑦ, ᓄᓇᕗᑦ ᐃᓗᐊᓂ, ᐅᕝᕙᓘᓐᓃᑦ ᑲᖏᖅᖠᓂᕐᒥ, ᐃᒪᐃᓕᑐᐃᓐᓇᕆᐊᖃᕐᓗᓂ, 
ᐃᓱᒪᒋᔭᓂ ᑲᑎᒪᔩᑦ, ᐊᑦᑕᓇᖅᑑᓇᔭᕐᓗᓂ ᐊᕐᕌᒍᑕᒫᖅᓯᐅᑎᒥᒃ ᑲᑎᒪᑎᑦᑎᒋᐊᒃᓴᖅ, ᐅᕝᕙᓘᓐᓃᑦ 
ᐊᓯᐊᓂᒃ ᖃᓄᐃᓕᖓᔪᖃᓕᕐᓂᕈᓂᐃᒪᐃᓕᑐᐃᓐᓇᕆᐊᖃᕐᓗᓂ, ᐃᓱᒪᒋᔭᓂ ᑲᑎᒪᔩᑦ, 
ᐊᑦᑕᓇᖅᑑᓇᔭᕐᓗᓂ ᐊᕐᕌᒍᑕᒫᖅᓯᐅᑎᓂᒃ ᑲᑎᒪᑎᑦᑎᒍᑎᒃ, ᑕᒪᐃᓐᓄᑦ ᐊᑐᕋᓗᐊᕈᑎᒃ, 
ᐃᓱᒪᓕᐅᑦᑎᐊᖅᓯᒪᓗᑎᒃ, ᑲᑎᒪᔩᑦ ᐃᒪᐃᑦᑐᓐᓇᖅᐳᑦ, ᐱᖁᔨᕗᖔᕈᑎᑎᒍᑦ, ᑭᖑᕙᕆᐊᖅᑎᑦᑎᓗᑎᒃ 
ᑲᑎᒪᓂᕐᒥᒃ ᐊᕐᕌᒍᑕᒫᖅᓯᐅᑎᒥᒃ ᐊᓯᐊᓄᑦ ᖃᖓᐅᓂᐊᕐᓂᖓᑦ ᑲᑎᒪᔨᑦ ᓇᓗᓇᐃᖅᑕᖓᓐᓂᒃ, 
ᐃᒪᓐᓇᐃᒃᑯᑎᒃ: (i) ᑭᖑᕙᕆᐊᖅᓯᓂᖅ ᐱᔾᔪᑎᖃᑦᑎᐊᕐᓂᖓᓄᑦ, (ii) ᓄᖅᑲᕈᑎᖃᙱᒃᑯᑎᒃ 
ᑭᖑᕙᕆᐊᖃᕐᓂᕐᒧᑦ ᒪᓕᒐᖅᑎᒍᑦ, ᐊᒻᒪ (iii) ᐊᑕᐅᓯᐊᑐᐃᓐᓇᕆᐊᖃᕐᓂᕈᑎᒃ 
ᐊᕐᕌᒍᑕᒫᖅᓯᐅᑎᖃᕐᓂᕐᒧᑦ ᐅᑭᐅᑉ ᑮᓇᐅᔭᖃᕐᕕᖓᑦ ᑲᑐᔾᔨᖃᑎᒌᒃᑑᑉ.  

(c) 28 ᐅᑉᓗᑦ ᑐᖔᓂ ᑎᑎᕋᖅᒪᔪᒃᑯᑦ ᑐᓴᖅᑎᑦᑎᖃᑦᑕᕆᐊᓖᑦ ᐊᑐᓂ ᐃᓚᒋᔭᐅᖃᑕᐅᔪᓄᑦ 
ᐊᕐᕌᒍᑕᒫᖅᓯᐅᑎᒥ ᑲᑎᒪᓂᖃᕐᓂᐊᖅᑎᓪᓗᒋᑦ ᐅᕝᕙᓘᓐᓃᑦ ᑲᑎᒪᔭᕆᐊᖃᓕᑳᓪᓚᒃᑎᓪᓗᒋᑦ 
ᐃᓚᒋᔭᐅᖃᑕᐅᔪᑦ.  ᓇᓗᓇᐃᖅᓯᔭᕆᐊᖃᕐᓂᖓ ᐊᖓᔪᖅᑳᑉ ᐅᕝᕙᓘᓐᓃᑦ ᑎᑎᕋᖅᑎᐅᑉ-
ᑮᓇᐅᔭᓕᕆᔨᐅᑉ ᑐᓴᖅᑎᑦᑎᓯᒪᓂᖏᓐᓄᑦ ᒪᓕᒃᖢᑎᒃ ᒪᓕᒐᕆᔭᐅᔪᓂᒃ ᓈᒻᒪᖕᓂᐊᖅᑐᖅ ᐊᒻᒪᓗ 
ᓇᓗᓇᙱᓪᓗᓂ ᑐᓴᖅᑎᑕᐅᓯᒪᓂᖏᓐᓄᑦ. 

4.02 ᑐᓴᖅᑎᑦᑎᔾᔪᑎᑦ, ᑕᐃᒪᐃᑦᑐᕈᔪᐃᑦ ᑲᑎᒪᓃᑦ  

(a) ᐃᓱᒪᓕᐅᕐᓂᖏᑦ ᐊᒥᓲᓂᖅᐸᑦ ᑲᑎᒪᔨᑦ ᐃᓱᒪᓕᐊᖏᓐᓂᒃ, ᓇᓕᒥᐊᖅ ᐊᕐᕌᒍᑕᒫᖅ ᑲᑎᒪᓂᕐᒧᑦ 
ᐅᕝᕙᓘᓐᓃᑦ ᑲᑎᒪᒋᐊᖃᑳᓪᓚᖕᓂᕈᑎᒃ ᑲᑎᖃᖅᒌᒃᓯᒪᓗᑎᒃ ᑲᑎᒪᔪᓐᓇᖅᐳᑦ, ᐅᕝᕙᓘᓐᓃᑦ 
ᐅᖃᓘᑎᑎᒍᑦ, ᑐᓴᖅᑎᑦᑎᔾᔪᑎᒃᑯᑦ ᐅᕝᕙᓘᓐᓃᑦ ᐊᓯᐊᒍᑦ ᑐᓴᖅᑎᑦᑎᔾᔪᑎᑎᒍᑦ, ᐅᕝᕙᓘᓐᓃᑦ 

ᓇᓕᒥᐊᖏᑦᑎᒍᑦ ᐊᑐᕈᓐᓇᖅᑕᑎᒍᑦ, ᐊᔪᙱᔾᔪᑕᐅᔪᑎᒍᑦ ᑕᐃᒫᒃ ᐅᖃᖃᑎᒌᒍᓐᓇᑐᐊᖅᐸᑕ 
ᐊᓯᖏᓐᓄᑦ ᐃᓚᐅᖃᑕᐅᔪᓂᒃ, ᑕᒡᕗᖓᑲᐅᑎᒋ ᐅᕝᕙᓘᓐᓃᑦ ᐊᓯᐊᒍ, ᐊᑐᕆᐊᖃᖅᑕᓂ ᐱᔾᔪᑕᐅᔪᒧᑦ 
ᑲᑎᒪᓂᕆᔭᐅᔪᒧᑦ, ᐊᒻᒪ ᐃᓚᒋᔭᐅᔪᖅ ᐃᒪᓐᓇᐃᑦᑐᖅ, ᑕᐃᒃᑯᑎᒎᓇᖅ, ᐅᖃᖃᑎᒌᒍᓐᓇᖅᓯᓗᑎᒃ 
ᑲᑎᒪᓂᖃᕐᓂᐊᖅᑎᓪᓗᒋᑦ ᓇᔪᕐᓂᕋᖅᑕᐅᓂᐊᖅᐳᖅ ᑲᑎᒪᓂᕐᒧᑦ. ᑲᑎᒪᓃᑦ ᑕᐃᒪᓐᓇᐃᑦᑐᑦ 
ᒪᓕᒋᐊᖃᕐᓂᐊᕐᒥᔪᑦ ᒪᓕᒐᕐᓂᒃ ᑕᐃᒫᒃ ᑲᑎᒪᓂᖃᖅᑎᓪᓗᒋᑦ ᒪᓕᒋᐊᖃᖅᑕᖏᓐᓂᒃ, ᐊᓯᖏᑦ 
ᑲᒪᒋᔭᐅᓂᖃᖅᑐᑦ ᐅᕝᕙᓘᓐᓃᑦ ᐃᓱᓕᑦᑐᑦ ᑲᑎᒪᓃᑦ ᐃᓱᒪᒋᔭᐅᓂᐊᖅᑐᑦ ᑕᐃᒫᑦᑎᐊᖅ 
ᐊᑐᕆᐊᖃᖅᑕᖏᓐᓂᒃ ᐊᑐᕐᓗᑎᒃ ᑲᑎᖃᑎᒌᒃᑳᖓᑕ, ᒪᓕᒡᓗᒋᑦ ᐊᑐᕆᐊᖃᖅᑎᑕᐅᖁᔭᐅᔪᑎ 
ᐊᓯᐊᓂᒃ ᐊᑐᕆᐊᖃᓕᕐᓂᖏᓐᓄᑦ ᑐᓴᖅᑎᑦᑎᔾᔪᑎᖃᕆᐊᖃᕐᓂᕐᒧᑦ.  

(b) ᐃᓱᒪᓕᐅᑦᑎᐊᕐᕈᓐᓇᕐᓂᕐᒥᒃ ᐊᑐᕐᓗᑎᒃ ᐱᔾᔪᑎᒋᔭᐅᔪᕐᒧᑦ ᐋᖅᑭᒃᑕᐅᓯᒪᔪᑦ ᐃᓚᖓᓄᑦ ᒪᓕᒐᕐᓄᑦ, 
ᑲᑎᒪᔨᐅᔪᑦ ᐃᓱᒪᒃᓴᖅᓯᐅᕐᓂᐊᖅᐳᑦ ᖃᓄᖅ ᑲᒪᒋᔭᖃᕐᓂᐊᕐᒪᖔᑕ ᐊᑑᑎᖃᑦᑎᐊᕐᓂᖅᐹᒃᑯᑦ 
ᐱᔾᔪᑕᐅᔪᕐᒧᑦ ᑲᑎᒪᓂᕐᒧᑦ.  

4.03 ᓂᕈᐊᕐᓂᖅ ᐊᒻᒪᓗ ᑲᑎᒪᔩᑦ ᖃᑉᓯᐅᓂᖏᓐᓄᑦ ᓈᒻᒪᖕᓂᐊᕐᓂᖏᑦ 

(a) ᐊᑐᓂ ᐃᓚᒋᔭᐅᖃᑕᐅᔪᑦ ᓂᕈᐊᕈᓐᓇᖅᑐᑦ ᐊᒻᒪᓗ ᒪᓕᑦᑎᐊᖅᓯᒪᔪᑦ ᒪᓕᒃᑕᐅᔭᕆᐊᓕᖕᓂᒃ  
ᓂᕈᐊᖁᓐᓇᕐᓂᐊᖅᑐᑦ ᐊᑕᐅᓰᕐᓗᑎᒃ. ᓂᕈᐊᕈᓐᓇᖅᑐᑦ ᐃᖕᒥᓂᒃ ᐅᕝᕙᓘᓐᓃᑦ ᓂᕈᐊᕈᔾᔭᐅᓗᑎᒃ. 

(b) ᑕᒪᐃᓐᓂᒃ ᐃᓚᒋᔭᐅᖃᑕᐅᔪᑦ ᑲᑎᒪᑎᓪᓗᒋᑦ ᐊᐱᖅᑯᑕᐅᔪᑦ ᐃᓱᒪᓕᐅᕈᑕᐅᖃᑦᑕᕐᓂᐊᖅᑐᑦ 
ᐊᒥᓲᓂᖅᓴᒃᑯᑦ ᓂᕈᐊᕐᓂᒃᑯᑦ ᐃᓚᒋᔭᐅᖃᑕᐅᔪᓄᑦ ᑲᑎᒪᖃᑕᐅᔪᓄᑦ ᓇᖕᒥᓂᖅ ᐅᕝᕙᓘᓐᓃᑦ 
ᑭᒡᒐᖅᑐᖅᑕᐅᓗᑎᒃ ᓂᕈᐊᕈᔾᔭᐅᓂᒃᑯᑦ, ᑭᓯᐊᓂ ᒪᓕᒐᑎᒍᑦ ᑲᑐᔾᔨᖃᑎᒌᒃᑯᑦ ᐅᕝᕙᓘᓐᓃᑦ ᒪᓕᒐᑎᒍᑦ.  
ᐊᐱᖅᑯᑏᑦ ᐃᓱᒪᓕᐅᕈᑕᐅᖃᑦᑕᕐᓂᐊᖅᑐᑦ ᓯᕗᓪᓕᖅᐹᒃᑯᑦ ᐃᓵᒡᓗᑎᒃ ᑭᓯᐊᓂ ᐊᓕᓚᔪᒃᑯᑦ 
ᓂᕈᐊᖁᔭᐅᒃᐸᑕ ᓇᓕᐊᖕᓄᑐᐃᓐᓇᖅ ᐃᓚᒋᔭᐅᖃᑕᐅᔪᒧᑦ.  ᐃᓵᒃᑎᓪᓗᒋᑦ, ᑕᒪᕐᒥᒃ ᐃᓚᒋᔭᐅᖃᑕᐅᔪᑦ 
ᓂᕈᐊᕈᓐᓇᖅᑐᑦ ᐊᑕᐅᓰᕐᓗᑎᒃ ᓂᕈᐊᕈᓐᓇᖃᑦᑕᕐᓂᐊᖅᑐᑦ ᐊᒻᒪᓗ ᑭᓯᐊᓂ ᐊᓕᓚᔪᒃᑯᑦ 
ᓂᕈᐊᖁᔭᐅᒃᐸᑕ ᓇᓗᓇᐃᖅᓯᓗᓂ ᐃᒃᓯᕙᐅᑕᖅ ᐱᖁᔨᕗᖔᕈᑎ ᑲᔪᓯᑎᑕᐅᓂᖓᓄᑦ ᐅᕝᕙᓘᓐᓃᑦ 
ᑲᔪᓯᑎᑕᐅᙱᓐᓂᖓᓄᑦ ᐊᒻᒪᓗ ᑎᑎᕋᖅᑕᐅᓗᓂ ᑲᑎᒪᔾᔪᑎᓂᒃ ᑲᑐᔾᔨᖃᑎᒌᒃᑯᑎᒍᑦ ᓈᒻᒪᖕᓂᐊᖅᑐᖅ 
ᖃᓄᐃᓕᐅᕈᑕᐅᖅᑲᐅᔪᓄᑦ, ᓇᓗᓇᐃᖅᓯᓯᒪᙱᒃᑲᓗᐊᖅᑎᓪᓗᒋᑦ ᓈᓴᐅᑎᓂᒃ ᓂᕈᐊᖅᑲᐅᔪᒃᑯᑦ 
ᐃᑲᔪᖅᑐᐃᔪᒃᑯᑦ ᐃᑲᔪᖅᑐᐃᙱᑦᑐᒃᑯᓪᓘᓐᓃᑦ ᐱᖁᔨᕗᖔᕈᑎᒃᑯᑦ. 

(c) ᐊᓕᓚᔪᒃᑯᑦ ᓂᕈᐊᖁᔨᓂᖅ ᐲᖅᑕᐅᔪᓐᓇᖅᑐᖅ, ᑭᓯᐊᓂ ᐊᓕᓚᔪᒃᑯᑦ ᓂᕈᐊᖁᔨᒃᐸᑕ ᐊᒻᒪᓗ 
ᐲᖅᑕᐅᙱᓪᓗᓂ ᐊᐱᖅᑯᑕᐅᔪᖅ ᐃᓱᒪᓕᐅᕈᑕᐅᓂᐊᖅᑐᖅ ᐊᒥᓲᓂᖅᓴᓄᑦ ᓂᕈᐊᖅᑐᓄᑦ 
ᐃᓚᒋᔭᐅᖃᑕᐅᔪᒃᑯᑦ ᑲᑎᒪᖃᑕᐅᔪᒃᑯᑦ ᓇᖕᒥᓂᖅ ᐅᕝᕙᓘᓐᓃᑦ ᓂᕈᐊᕈᔾᔭᐅᓂᒃᑯᑦ ᐊᒻᒪᓗ ᐊᓕᓚᔪᒃᑯᑦ 
ᓂᕈᐊᖅᑎᑕᐅᓗᑎᒃ ᐃᒪᓐᓈᖅᑐᖅᑕᐅᓗᑎᒃ ᐃᒃᓯᕙᐅᑕᕐᒧᑦ ᐊᒻᒪᓗ ᓴᖅᑭᑦᑐᑦ ᐊᓕᓚᔪᒃᑯᑦ ᓂᕈᐊᕐᓂᒃᑯᑦ 
ᐃᓱᒪᓕᐅᕈᑕᐅᓯᒪᓂᖓᒍᑦ ᑲᑐᔾᔨᖃᑎᒌᒃᑯᑦ ᐃᓱᒪᒋᔭᐅᓂᐊᖅᖢᓂ ᐊᐱᖅᑯᑕᐅᔪᖅ ᐱᔾᔪᑎᒋᓗᒍ. 

(d) ᓂᕈᐊᖅᑐᑦ ᐊᔾᔨᒌᓕᖅᓯᒪᒃᐸᑕ ᓇᓕᐊᖕᓂᑐᐃᓐᓇᖅ ᑲᑎᒪᔪᓂᒃ, ᐃᓵᖕᓂᒃᑯᑦ ᐅᕝᕙᓘᓐᓃᑦ ᐊᓕᓚᔪᒃᑯᑦ 
ᓂᕈᐊᕐᓂᒃᑯᑦ, ᐃᒃᓯᕙᐅᑕᖅ ᓂᕈᐊᕆᐊᖃᕋᔭᖅᑐᖅ. 

(e) ᑲᑎᒪᔩᑦ ᑲᑎᒪᓂᐊᕐᓗᑎᒃ ᖃᑉᓯᐅᔭᕆᐊᖃᕐᓂᖏᑦ ᑕᐃᑉᑯᐊᖑᓂᐊᖅᑐᑦ ᓂᕈᐊᕈᓐᓇᖅᑐᑦ 
ᑲᑐᔾᔨᖃᑎᒌᒃᑯᑎᒍᑦ ᐃᓚᐅᖃᑕᐅᓂᒃᑯᑦ ᑕᐃᑲᓃᓪᓚᑦᑖᕐᓗᓂ ᐅᕝᕙᓘᓐᓃᑦ ᓂᕈᐊᕈᔾᔭᐅᔪᓐᓇᕐᓂᒃᑯᑦ, 
ᐱᖃᑕᐅᓇᒋᑦ ᑲᑎᒪᔩᑦ, ᑕᓪᓕᒪᐅᓗᑎᒃ ᑲᑎᒪᔩᑦ. 

4.04 ᑲᑎᒪᔾᔪᑎᒃᓴᑦ 

ᐊᕐᕌᒍᑕᒫᖅᓯᐅᑎᒥᒃ ᑲᑎᒪᓕᕌᖓᑕ, ᐃᓚᐅᖃᑕᐅᓗᒋᑦ ᐊᓯᖏᓐᓄᑦ ᑲᑎᒪᔾᔪᑎᒃᓴᓄᑦ ᑲᒪᒋᔭᐅᓇᔭᖅᑐᓄᑦ, ᐅᑯᐊ 
ᑲᑎᒪᔾᔪᑎᒃᓴᑦ ᐱᖃᑕᐅᑎᑕᐅᓇᔭᖅᑐᑦ: 

 

(a) ᐊᖓᔪᖅᑳᑉ ᐅᓂᑉᑳᓕᐊᖓ;  

(b) ᑮᓇᐅᔭᓕᕆᔾᔪᑏᑦ;  

(c) ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᑉᑳᓕᐊᖓ;  

(d) ᑎᒃᑯᐊᖅᓯᓂᖅ ᑕᒻᒪᖅᓯᒪᔪᖅᓯᐅᖅᑎᒥᒃ ᐅᑭᐅᖑᓂᐊᖅᑐᒧᑦ; 

(e) ᓇᓗᓇᐃᖅᓯᓂᖅ ᑲᒪᔨᑦ ᐊᒻᒪ ᑲᑎᒪᔩᑦ ᐃᓱᓕᕝᕕᖏᑦ ᐃᓱᓕᓐᓂᐊᓕᖅᑐᓂᒃ ᐊᒻᒪ ᐅᒃᑯᐃᙶᕐᓂᐊᖅᑐᑦ 
ᓂᕈᐊᖅᑐᓕᕆᓕᕈᑎᒃ ᑭᖑᓪᓕᕐᒥ; ᐊᒻᒪ  

(f) ᐊᕐᕌᒍᑕᒫᖅᓯᐅᑎ ᑮᓇᐅᔭᖅ ᐃᓗᓕᖃᕐᓗᓂ ᑕᒪᐃᓐᓂᒃ ᖃᓄᐃᓕᐅᕈᑎᒃᓴᓂᒃ ᐊᑐᓕᖁᔭᐅᔪᓂᒃ 
ᐅᑭᐅᒧᑦ. 

4.05 ᐃᒃᓯᕙᐅᑕᖅ 

ᐊᑐᓂ ᑲᑎᒪᔪᓂᒃ ᑲᑐᔾᔨᖃᑎᒌᒃᑯᑎᒍᑦ, ᐊᖓᔪᖅᑳᖅ ᐅᕝᕙᓘᓐᓃᑦ, ᑲᑎᒪᖃᑕᐅᙱᑉᐸᑦ, ᐊᖓᔪᖅᑳᑉ 
ᑐᖏᓕᕆᔭᖓ ᐃᒃᓯᕙᐅᑕᕆᔭᐅᓇᔭᖅᑐᑦ ᑭᓯᐊᓂ ᐃᓚᒋᔭᐅᖃᑕᐅᔪᑦ ᑲᑎᒪᖃᑕᐅᔪᑦ ᑕᐃᑲᓃᓪᓚᑦᑖᕐᓂᒃᑯᑦ 
ᐅᕝᕙᓘᓐᓃᑦ ᓂᕈᐊᕈᔾᔭᐅᓂᒃᑯᑦ ᓂᕈᐊᖅᖠᖅᐸᑕ ᐊᓯᐊᓂᒃ ᐃᓚᒋᔭᐅᖃᑕᐅᔪᒥᒃ ᐃᒃᓯᕙᐅᑕᐅᖁᑉᓗᒍ. 

4.06 ᓂᕈᐊᕈᔾᔨᔪᓐᓇᕐᓂᖅ 

(a) ᐃᓚᒋᔭᐅᖃᑕᐅᔪᑦ ᑲᑎᒪᑎᓪᓗᒋᑦ ᐃᓚᒋᔭᐅᖃᑕᐅᔪᑦ ᒪᓕᒐᕆᔭᐅᔪᓂᒃ ᒪᓕᑦᑎᐊᖏᓐᓇᓲᑦ 
ᓂᕈᐊᕈᓐᓇᖃᑦᑕᕐᓂᐊᖅᑐᑦ ᓂᕈᐊᕈᔾᔭᐅᓂᒃᑯᑦ. 

(b) ᑕᒪᕐᒥᒃ ᓂᕈᐊᕈᔾᔨᒍᑏᑦ ᑎᑎᕋᖅᓯᒪᔪᒃᑯᑦ ᑲᒪᒋᔭᐅᖃᑦᑕᕆᐊᓖᑦ ᐊᒻᒪᓗ ᐅᑯᓂᙵ ᐃᓗᓕᖃᕐᓗᑎᒃ; (i) 
ᐅᑉᓗᖓᓂᒃ, (ii) ᓇᓂ ᓂᕈᐊᕈᔾᔭᐅᓂᐊᕐᒪᖔᑦ, (iii) ᓂᕈᐊᕈᔾᔨᓂᐊᖅᑑᑉ ᐊᑎᖓ, ᐊᒻᒪᓗ (iv) 
ᐊᑎᓕᐅᖅᑕᐅᓯᒪᓗᓂ ᐃᓄᖕᒧᑦ ᓂᕈᐊᕈᔾᔨᔪᓐᓇᕐᓂᕋᐃᔪᒧᑦ. 

(c) ᑕᒪᕐᒥᒃ ᓂᕈᐊᕈᔾᔨᒍᑎᓪᓚᑦᑖᑦ ᑐᓂᕐᕈᑕᐅᖃᑦᑕᕆᐊᓖᑦ ᐃᒃᓯᕙᐅᑕᕐᒧᑦ ᑲᑎᒪᔪᓂᒃ ᒫᓐᓇᑲᐅᑎᒋ 
ᑐᒃᓯᐊᕐᓂᒃᑯᑦ ᑲᑎᒪᓂᕐᒥᒃ ᐱᒋᐊᖅᑎᑦᑎᐊᓂᑐᐊᖅᐸᑕ ᐊᒻᒪᓗ ᑲᑎᒪᒋᐊᖅᑎᑕᐅᖅᑳᖅᑎᓐᓇᒋᑦ. 

(d) ᐃᓚᒋᔭᐅᖃᑕᐅᔪᖅ, ᑲᑎᒪᔨ ᐅᕝᕙᓘᓐᓃᑦ ᐊᐅᓚᑦᑎᔨᒃᑯᓐᓄᑦ ᑲᑎᒪᔨ  ᑎᒍᒥᐊᕈᓐᓇᖅᑐᖅ ᐊᑕᐅᓯᕐᒥᒃ 
(1) ᓂᕈᐊᕈᔾᔨᔪᓐᓇᐅᑎᒥᒃ  ᓇᓕᐊᖕᓂᑐᐃᓐᓇᖅ ᑲᑎᒪᓂᐅᔪᒥ. 

ᐃᓚᖓ 5   ᑲᑎᒪᔩᑦ 

5.01 ᓂᕈᐊᕐᓂᖅ ᑲᑎᒪᔨᒃᓴᓂᒃ 

(a) ᒪᓕᒃᖢᒋᑦ ᒪᓕᒐᒃᓴᑦ ᐃᓚᖓᓂ 5.01(e)-ᒦᑦᑐᑦ ᑕᒡᕙᓂ, ᐱᓕᕆᐊᒃᓴᕆᔭᐅᔪᑦ ᑲᑐᔾᔨᖃᑎᒌᒃᑯᓐᓄᑦ 
ᐊᐅᓚᑕᐅᓂᐊᖅᑐᑦ ᑲᑎᒪᔨᓄᑦ ᖁᓕᐅᔪᓄᑦ (10) ᐅᖃᐅᓯᐅᓯᒪᔪᖅ ᒪᓕᒃᖢᒍ ᑎᑎᕋᖅᓯᒪᔪᑦ 
ᐃᓚᒃᑲᓐᓂᖓᓂ (b)-ᒥ ᐊᒻᒪᓗ (c)-ᒥ ᐊᑖᓂ. 

(b) (i) ᐊᑐᓂ ᓄᓇᓖᑦ ᑭᕙᓪᓕᕐᒥ ᐱᕕᒃᓴᖃᖅᑎᑕᐅᖃᑦᑕᕐᓂᐊᖅᑐᑦ ᓂᕈᐊᕈᓐᓇᕐᓂᕐᒥᒃ ᐊᑕᐅᓯᕐᒥᒃ 
ᑲᑎᒪᔨᒃᓴᒥᓂᒃ. 

 (ii) ᐱᓕᕆᐊᖑᓂᖓᒍᑦ ᐊᑐᓂ ᓄᓇᓖᑦ ᓂᕈᐊᖃᑦᑕᕐᓗᑎᒃ ᐊᑕᐅᓯᕐᒥᒃ ᑲᑎᒪᔨᒃᓴᒥᓂᒃ 
ᓂᕈᐊᖅᑐᓕᕆᔨᒃᑯᑦ ᓄᓇᓕᖕᓂ ᑕᐃᒪᓐᓇ ᐊᑐᓂ ᐃᓚᒋᔭᐅᖃᑕᐅᔪᑦ ᓂᕈᐊᕈᓐᓇᖅᑐᑦ 
ᑲᑐᔾᔨᖃᑎᒌᒃᑯᑦ ᐊᖏᖅᑕᐅᓯᒪᔪᖅ ᐊᑎᓕᐅᕐᓂᕐᒧᑦ ᑲᑎᒪᔨᖏᓐᓄᑦ ᑕᐃᑲᓂ ᓄᓇᓕᖕᒥᐅᑕᑦ 
ᓂᕈᐊᕈᓐᓇᕐᓗᑎᒃ ᐊᑕᐅᓰᕐᓗᑎᒃ.  

 (iii) ᓂᕈᐊᕐᓂᖅ ᓄᓇᓕᖕᒥ ᑲᑎᒪᔨᒃᓴᒥᒃ ᐃᓂᒥᒃ ᐃᓐᓄᒃᓯᔪᒃᓴᐅᓗᓂ ᑲᑎᒪᔨᒃᓴᓄᑦ 
(“ᓂᕈᐊᕐᓂᖅ”) ᐊᕐᕌᒍᑕᒫᑦ ᓂᕈᐊᖃᑦᑕᕐᓗᑎᒃ ᐅᑉᓗᖏᓐᓂᒃ ᐊᐃᐳᒥ ᐅᕝᕙᓘᓐᓃᑦ 
ᒪᐃᖑᑎᓪᓗᒍ ᑕᖅᑭᖓᑦ ᓇᓗᓇᐃᖅᑕᐅᓂᐊᖅᑐᖅ ᐱᖁᔨᕗᖔᕈᑎᒃᑯᑦ ᑲᑎᒪᔨᓄᑦ, ᒪᓕᒡᓗᒋᑦ 
ᓇᓕᒥᐊᖏᓐᓂᒃ ᐊᑐᕆᐊᖃᖅᑐᓂᒃ ᒪᓕᒃᖢᒍ ᓂᕈᐊᖅᑐᓕᕆᓂᕐᒧᑦ ᐊᑐᐊᒐᖅ 
(“ᓂᕈᐊᕐᓂᖅ”). ᑲᑎᒪᔨᑦ ᓇᓗᓇᐃᖅᓯᐊᓂᒃᑯᑎᒃ, ᐱᓕᕆᑦᑎᐊᖅᖢᑎᒃ, 
ᓈᒻᒪᓈᕈᓐᓇᐃᓪᓕᓂᖏᓐᓄᑦ ᐅᑉᓗᓂᒃ ᐊᐃᐳᒥ ᐅᕝᕙᓘᓐᓃᑦ ᒪᐃ ᑕᖅᑭᖓᓂᒃ 
ᓂᕈᐊᖅᑐᓕᕆᔪᓐᓇᕐᓂᕐᒧᑦ ᑕᐃᑲᓂ ᐊᕐᕌᒍᖓᓂᒃ, ᑲᑎᒪᔩᑦ ᐃᒪᐃᑐᐃᓐᓇᕆᐊᖃᕈᓐᓇᖅᐳᑦ, 
ᐱᖁᔨᕗᖔᕈᑎᑎᒍᑦ, ᐋᖅᑭᒃᓯᓗᑎᒃ ᐅᑉᓗᖓᓂᒃ ᓂᕈᕐᓇᐅᓂᕐᒧᑦ ᐅᑉᓗᖓᓂᒃ (ᐅᑉᓗᖅ 
ᓇᓗᓇᐃᖅᑕᐅᔪᒃᓴᐅᓗᓂ ᒪᓕᒡᓗᒋᑦ ᐊᔾᔨᒌᖏᑦᑑᑎᑦ ᐊᑐᖅᑕᐅᔪᓐᓇᖅᑐᑦ ᒪᓕᒡᓗᒍ 
ᓂᕈᐊᖅᑐᓕᕆᓂᕐᒧᑦ ᐊᑐᐊᒐᖅ) ᑕᐃᑯᖓ ᐊᕐᕌᒍᖓᓄᑦ ᓇᓕᒥᐊᖓᓂᒃ ᐅᑉᓗᖓᓂᒃ, 
ᐋᖅᑭᒃᓯᒪᒍᓂ ᐅᖓᑖᓅᕈᔾᔨᙱᓪᓗᑎᒃ 15-ᓂᒃ ᑕᖅᑭᓂᒃ ᑕᐃᑲᙵᑦ ᑭᖑᓪᓕᕐᒥ 
ᓂᕈᐊᕐᓂᐅᓚᐅᖅᑐᒥᒃ. ᑲᑎᒪᔩᑦ ᐋᖅᑭᒃᓯᓂᐊᖅᐳᑦ ᓂᕈᐊᕐᕕᒃᓴᐅᑉ ᐅᑉᓗᖓᓂᒃ ᑐᖔᓂ 90-
ᓂᒃ ᐅᑉᓗᓂᒃ ᑭᖑᓂᐊᒍᑦ ᓂᕈᕐᕕᒃᓴᐅᑉ ᐅᑉᓗᐊᓂᒃ ᓇᓗᓇᐃᖅᑕᐅᔪᒥᒃ.  

(iv) ᑕᐃᒪᐅᒐᓗᐊᖅᑎᓪᓗᒋᑦ ᓱᓇᒥᐊᑦ ᐊᓯᐊᒎᖅᑐᑦ ᒪᓕᒐᕐᓄᑦ ᑖᒃᑯᓄᖓ, ᓂᕈᐊᕐᓂᖅ ᐊᕌᒍᒧᑦ 
2020-ᒧᑦ, ᐋᖅᑭᒃᑕᐅᓚᐅᖅᑐᕕᓂᖅ ᑎᓯᐱᕆ 2020-ᒧᑦ ᑭᖑᕙᕆᐊᖅᑎᑕᐅᓂᐊᖅᑐᖅ ᐊᒻᒪ 
ᓇᓗᓇᐃᖅᑕᐅᑉᓗᓂ ᐊᐃᐳ ᑕᖅᑭᖓᓂᒃ 2021-ᖑᓕᖅᐸᑦ, ᓇᓗᓇᐃᖅᑕᐅᓗᓂ 
ᐱᖁᔨᕗᖔᕈᑎᑎᒍᑦ ᑲᑎᒪᔨᓄᑦ, ᐅᑉᓗᑦ 90-ᓂ ᑭᖑᓂᐊᒍᑦ ᓂᕈᐊᕐᓂᐅᓂᐊᖅᑐᒧᑦ 
ᐅᑉᓗᖓᓂᒃ.  

(c) ᐊᑐᓂ ᐊᖓᔪᖅᑳᖅ, ᐊᖓᔪᖅᑳᑉ ᑐᖏᓕᖓ ᐊᒻᒪᓗ ᑎᑎᕋᖅᑎ−ᑮᓇᐅᔭᓕᕆᔨ 
ᑲᑎᒪᔨᐅᖃᑕᐅᖃᑦᑕᕐᓂᐊᖅᑐᑦ ᑲᑎᒪᔨᓂᒃ ᐃᒃᓯᕙᖃᑕᐅᖃᑦᑕᕐᓗᑎᒃ.   

(d) ᓄᓇᓖᑦ ᑲᑎᒪᔨᖏᑦ ᓂᕈᐊᖅᑕᐅᖃᑦᑕᕐᓂᐊᖅᑐᑦ ᑭᕙᓪᓕᕐᒥ ᒪᓕᒡᓗᑎᒃ ᓂᕈᐊᖅᑐᓕᕆᓂᕐᒧᑦ ᒪᓕᒐᓂᒃ 
ᑲᑐᔾᔨᖃᑎᒌᒃᑯᑎᒍᑦ ᐊᒻᒪᓗ ᓂᕈᐊᖅᑕᐅᒍᑎᒃ ᓴᓇᓐᓇᐅᓕᕐᒥᒃᐸᑦ ᖃᐅᒃᑎᓪᓗᒍ 
ᓈᓴᐃᑲᓐᓂᐊᓂᒃᑎᓪᓗᒋᑦ ᒪᓕᒃᖢᒍ ᓂᕈᐊᖅᑐᓕᕆᓂᕐᒧᑦ ᐊᑐᐊᒐᖅ, ᓴᓇᓐᓇᐅᓕᖅᐸᑦ ᓂᕈᐊᖅᑐᓕᕆᔨ 
ᑐᓴᖅᑎᑦᑎᓚᐅᖅᑎᓪᓗᒍ ᓂᕈᐊᕈᑕᐅᓚᐅᖅᑐᓂᒃ ᓈᓴᐃᕌᓂᒃᑲᓐᓂᖅᓯᒪᓕᖅᑎᓪᓗᒋᑦ, ᐊᒻᒪ 
ᐊᖏᖅᑎᑕᐅᕌᓂᒃᑯᑎᒃ, ᐊᖏᖅᑐᓕᕆᓂᐊᖅᑎᓪᓗᒋᑦ ᐅᑉᓗᖓᓂᒃ ᐋᖅᑭᒃᓯᓚᐅᕐᓗᑎᒃ ᒪᓕᒡᓗᒍ 
ᐱᕕᒃᓴᐃᑦ ᓇᓗᓇᐃᖅᑕᐅᓯᒫᓂᒃᑐᓂᒃ ᑖᑉᓱᒪ ᐃᓚᖓᓂᒃ.  

(e) ᐊᕐᕌᒍᑕᒫᖅᓯᐅᑎᒥ ᑲᑎᒪᓂᕐᒥ ᑕᐃᑲᓂᑐᐊᖅ, ᐃᓚᐅᖃᑕᐅᓗᑎᒃ ᖁᓕᓂᒃ ᑲᑎᒪᔨᓂᒃ 
ᐅᖃᐅᓯᐅᓯᒪᔪᓂᒃ ᐃᓚᖓᑕ ᐃᓚᒃᑲᓐᓂᖓᓂᒃ (a)-ᒥ ᖁᓛᓂ, ᓯᑕᒪᑦ (4) ᑲᑎᒪᔨᑦᑕᐅᖅ ᑲᑎᒪᔨᓂᒃ 
ᐃᒃᓯᕙᖃᑕᐅᖃᑦᑕᕐᓂᐊᖅᑐᑦ ᐊᒻᒪᓗ ᓂᕈᐊᕈᓐᓇᕐᓗᑎᒃ.  ᑖᑉᑯᐊ ᓯᑕᒪᒃ ᑲᑎᒪᔩᑦ ᐅᑯᐊᖑᓂᐊᖅᑐᑦ: 
ᐊᑕᐅᓯᖅ ᐃᓄᒃ 55-ᓂᒃ ᐅᑭᐅᓕᒃ ᐅᖓᑖᓂᓘᓐᓃᑦ ᐃᒃᓯᕙᐅᑕᕆᔭᐅᔪᖅ ᐃᓐᓇᐃᑦ ᑲᑎᒪᔨᖏᓐᓄᑦ 
ᑭᕙᓪᓕᕐᒥ; ᐊᑕᐅᓯᖅ ᐃᓄᒃ, ᐊᕐᓇᖅ, ᑭᒡᒐᖅᑐᐃᔨᐅᓗᓂ ᐊᕐᓇᐅᔪᓂᒃ ᑭᕙᓪᓕᕐᒥ, ᐊᑕᐅᓯᖅ ᐃᓄᒃ 
ᑭᒡᒐᖅᑐᐃᔨᐅᓗᓂ ᒪᒃᑯᒃᑐᓂᒃ ᑭᕙᓪᓕᕐᒥ ᐊᖓᔪᖅᑳᕆᔭᐅᔪᖅ ᑭᕙᓪᓕᕐᒥ ᒪᒃᑯᒃᑐᓄᑦ; ᐊᒻᒪᓗ ᐊᑕᐅᓯᖅ 
ᐃᓄᒃ ᑭᒃᑯᓕᒫᓂᒃ ᑭᒡᒐᖅᑐᐃᔨᐅᓂᐊᖅᑐᖅ ᑎᒃᑯᐊᖅᑕᐅᓯᒪᓗᓂ ᑲᑎᒪᔨᓄᑦ.  ᐅᖃᐅᓯᐅᓵᖅᑐᑦ 
ᑲᑎᒪᔨᓂᒃ ᐃᓚᐅᖃᑕᐅᖃᑦᑕᕐᓂᐊᖅᑐᑦ ᑭᓯᒥ ᐊᕐᕌᒍᑕᒫᖅᓯᐅᑎᒥᒃ ᑲᑎᒪᓂᖃᓕᕌᖓᑕ ᑲᑐᔾᔨᖃᑎᒌᒃᑯᑦ 
ᐊᒻᒪᓗ ᑲᑎᒪᔨᓂᒃ ᐃᒃᓯᕙᖃᑕᐅᔪᓐᓇᕐᓂᖏᑦ ᐃᓱᓕᑉᐸᒡᓗᑎᒃ ᐊᕐᕌᒍᑕᒫᖅᓯᐅᑎᒥᒃ ᑲᑎᒫᓂᑐᐊᕌᖓᑕ. 

(f) ᐊᓯᖏᑦ ᑲᑎᒪᔩᑦ ᐅᖃᐅᓯᐅᓯᒪᔪᑦ ᐃᓚᖓᑕ ᐃᓚᒃᑲᓐᓂᖓᓂᒃ (e)-ᒥ ᖁᓛᓂ 
ᑎᒃᑯᐊᖅᑕᐅᓯᒪᖃᑦᑕᕐᓂᐊᖅᑐᑦ ᐊᖓᔪᖅᑳᕐᒧᑦ ᑲᑐᔾᔨᖃᑎᒌᒃᑯᓐᓄᑦ, ᑕᐃᒪᓐᓇ ᑎᒃᑯᐊᖅᓯᒍᑏᑦ 
ᑲᒪᒋᔭᐅᖃᑦᑕᕐᓗᑎᒃ 14 ᐅᑉᓗᑦ ᑐᖔᓂᓘᓐᓃᑦ ᐊᕐᕌᒍᑕᒫᖅᓯᐅᑎᒥᒃ ᑲᑎᒪᕐᔪᐊᕐᓂᖃᖅᑳᕋᑎᒃ. 

(g) (i) ᐊᑐᓂ ᑲᑎᒪᔩᑦ ᐅᖃᐅᓯᐅᓯᒪᔪᑦ ᐃᓚᖓᑕ ᐃᓚᒃᑲᓐᓂᖓᓂ (b)-ᒥ ᐊᒻᒪᓗ (c)-ᒥ ᖁᓛᓂ 
ᐃᒪᓐᓇᐃᓐᓂᐊᖅᑐᑦ, ᓂᕈᐊᕐᓇᐅᑎᓪᓗᒍ  ᐅᕝᕙᓘᓐᓃᑦ ᖁᓕᑦ ᐅᑉᓗᑦ ᑕᐃᑲᙵᑦ ᐅᑉᓗᕐᒥ 
ᐊᒻᒪᓗ ᑲᑎᒪᔨᐅᑎᓪᓗᒍ, ᒪᓕᑦᑎᐊᖏᓐᓇᕆᐊᖃᕐᓂᐊᖅᑐᑦ ᒪᓕᒐᕆᔭᐅᔪᓂᒃ 
ᑲᑐᔾᔨᖃᑎᒌᒃᑯᑎᒍᑦ.  

 (ii) ᐊᑐᓂ ᑲᑎᒪᔨᒃᑲᓐᓃᑦ ᐃᓚᖓᑕ ᐃᓚᒃᑲᓐᓂᖓᓂ ᑎᑎᕋᖅᓯᒪᔪᑦ (e)-ᒥ ᖁᓛᓂ 
ᐃᒪᓐᓇᐃᓐᓂᐊᖅᑐᑦ, ᑎᒃᑯᐊᖅᑕᐅᒍᑎᒃ ᐊᒻᒪᓗ ᑎᒃᑯᐊᖅᑕᐅᓯᒪᕝᕕᖓᑕ ᐃᓗᐊᓂ, 
ᒪᓕᑦᑎᐊᖏᓐᓇᕆᐊᖃᕐᓂᐊᖅᑐᑦ ᒪᓕᒐᕆᔭᐅᔪᓂᒃ ᑲᑐᔾᔨᖃᑎᒌᒃᑯᑎᒍᑦ.  

(h) ᑲᑎᒪᔨᒃᑲᓐᓂᐅᓂᐊᖅᑐᑦ ᐅᖃᐅᓯᐅᓯᒪᔪᑦ ᐃᓚᒃᑲᓐᓂᖓᑕ ᐃᓚᖓᓂ (e)-ᒥ ᖁᓛᓂ 
ᖃᐃᖁᔭᐅᓯᒪᖃᑦᑕᕐᓂᐊᖅᑐᑦ ᐊᕐᕌᒍᑕᒫᖅᓯᐅᑎᒧᑦ ᑲᑎᒪᓂᕐᒧᑦ ᐊᑭᓕᖅᑐᖅᑕᐅᓗᑎᒃ ᑲᑐᔾᔨᖃᑎᒌᒃᑯᓐᓄᑦ. 

(i) ᒪᓕᒋᐊᖃᕐᓗᒋᑦ ᑖᑉᑯᐊ ᒪᓕᒐᐃᑦ, ᐃᓚᙱᓪᓗᒋᑦ ᐅᖃᐅᓯᐅᔪᑦ ᐃᓚᒃᑲᓐᓂᖓᑕ ᐃᓚᖓᓂ (e)−ᒥ 
ᖁᓛᓂ, ᑕᒪᕐᒥᒃ ᑲᑎᒪᔩᑦ  (ᐃᓚᒋᖃᑕᐅᓗᒋᑦ ᐊᖓᔪᖅᑳᑉ ᑐᒡᓕᐊ ᐊᒻᒪ ᑎᑎᕋᖅᑎ/ᑮᓇᐅᔭᓕᕆᔨ) 
ᑲᑎᒪᔨᐅᖃᑦᑕᕐᓂᐊᖅᑐᑦ ᐱᖓᓱᓂᒃ ᐅᑭᐅᓂᒃ (3), ᑭᓯᐊᓂ ᐊᖓᔪᖅᑳᖅ ᑲᑎᒪᔨᐅᖃᑦᑕᕐᓗᓂᓕ ᓯᑕᒪᓂᒃ 
ᐅᑭᐅᓂᒃ.  

5.02 ᓂᕈᐊᒐᒃᓴᐅᔪᓐᓇᒃᑲᓐᓂᕐᓂᖅ  

ᑲᑎᒪᔩᑦ ᓂᕈᐊᒐᒃᓴᐅᔪᓐᓇᒃᑲᓐᓂᕈᓐᓇᖃᑦᑕᕐᓂᐊᖅᑐᑦ ᐊᔪᙱᒃᑯᑎᒃ. 

5.03 ᐊᔪᙱᓐᓂᕆᔭᐅᔭᕆᐊᓖᑦ ᐊᒻᒪᓗ ᑭᒡᓕᖃᕐᕕᐅᔪᑦ ᑲᑎᒪᔨᓄᑦ 

(a) ᑲᑎᒪᔨᐅᓂᐊᕐᓗᓂ, ᐃᓄᒃ ᓂᕈᐊᕈᓐᓇᕆᐊᖃᖅᑐᖅ ᑲᑐᔾᔨᖃᑎᒌᒃᑯᓐᓄᑦ.  

(b) ᐃᓄᒃ ᐃᒪᓐᓇᐃᓕᖓᒍᓂ:  

(i) ᓂᕈᐊᖅᑕᐅᓯᒪᓂᖃᕈᓂ ᒐᕙᒪᑐᖃᒃᑯᑦ ᐅᕝᕙᓘᓐᓃᑦ ᐊᕕᒃᑐᖅᓯᒪᓂᐅᑉ ᐃᓗᐊᓂ 
ᒐᕙᒪᖁᑎᒋᔭᐅᔪᒥᒃ; ᐅᕝᕙᓘᓐᓃᑦ  

(ii) ᓂᕈᐊᖅᑕᐅᓇᓱᒃᑯᓂ ᑕᒪᒃᑯᓄᖓ ᐃᓂᓂᒃ,  

ᐊᔪᕐᓂᐊᖅᑐᖅ ᓂᕈᐊᒐᒃᓴᐅᔪᓐᓇᕐᓂᕐᒧᑦ.  

(c) ᓴᓇᔨ ᐅᕝᕙᓘᓐᓃᑦ ᑲᑎᒪᔨ ᑲᑐᔾᔨᖃᑎᒌᒃᑯᓐᓄᑦ ᓂᕈᐊᖅᑕᐅᓇᓱᒍᒪᔪᖅ ᑲᑎᒪᔨᓄᑦ ᐅᕝᕙᓘᓐᓃᑦ 
ᒐᕙᒪᑐᖃᒃᑯᑎᒍᑦ ᐅᕝᕙᓘᓐᓃᑦ  ᓄᓇᕗᒥ ᑲᑎᒪᔨᐅᓂᕆᕙᒃᑕᖏᓐᓄᑦ 
ᓄᖅᑲᖓᓚᐅᐱᓪᓚᒋᐊᖃᕋᔭᖅᑐᖅ ᐊᑭᓕᖅᑐᖅᑕᐅᒐᓂ ᓴᓇᕝᕕᖓᒍᑦ ᐃᓂᖓᓄᑦ ᑲᑐᔾᔨᖃᑎᒌᒃᑯᑎᒍᑦ. 
ᓄᖅᑲᖓᓚᐅᐱᓪᓚᖅᑳᖅᑎᓐᓇᒍ, ᓴᓇᔨ ᐅᕝᕙᓘᓐᓃᑦ ᑲᑎᒪᔨ ᐅᑎᖅᑎᑦᑎᔭᕆᐊᖃᕐᓂᐊᖅᑐᖅ ᑭᕙᓪᓕᖅ 
ᐃᓄᐃᑦ ᑲᑐᔾᔨᖃᑎᒌᖏᑦᑕ ᑐᓂᓚᐅᖅᑕᓗᒃᑖᖏᓐᓂᒃ ᐅᖃᓘᑎᐊᓛᑦ, ᖃᕆᑕᐅᔭᕋᓛᑦ ᐊᒻᒪ ᐊᓯᖏᓪᓗ 
ᑎᑎᕋᕐᕕᒧᑦ ᐊᑐᖅᑕᐅᕙᒃᑐᓂᒃ, ᓴᓇᔨᐅᑉ ᐅᕝᕙᓘᓐᓃᑦ ᑲᑎᒪᔨᐅᑉ ᖃᕆᑕᐅᔭᒃᑯᑦ ᑐᕌᕈᑎᖏᑦ 
ᐊᐅᓪᓛᖅᑎᑕᐅᔫᓐᓃᕐᓗᑎᒃ, ᐊᒻᒪ ᐊᖕᒪᐃᔾᔪᑕᐅᕙᒃᑐᑦ ᑕᐃᒫᒃ ᓴᓇᔨ ᐅᕝᕙᓘᓐᓃᑦ ᑲᑎᒪᔨ 
ᐊᑐᕈᓐᓇᓚᐅᖅᑕᖏᓐᓄᑦ ᐊᓯᔾᔨᖅᑕᐅᓗᑎᒃ. ᓄᖅᑲᖓᓚᐅᐱᓪᓚᖕᓂᕐᒧᑦ ᐱᒋᐊᖅᑎᑕᐅᓂᐊᖅᑐᑦ 
ᑕᐃᑲᙵᑦ ᐅᑉᓗᖓᓂᒃ ᓂᕈᐊᒐᒃᓴᐅᑉ ᒪᑐᑎᓪᓗᒍ ᐃᓂᖓᓐᓄᑦ ᓴᓇᔨᐅᑉ ᐅᕝᕙᓘᓐᓃᑦ ᑲᑎᒪᔨᐅᑉ 
ᐱᓇᓱᐊᖅᑕᖓᓄᑦ. ᓂᕈᐊᖅᑐᓕᕆᐊᓂᒃᑯᑎᒃ ᐅᑯᐊ ᒪᓕᒃᑕᐅᔭᕆᐊᖃᕐᓂᐊᕐᒥᔪᑦ:   

 (i) ᓴᓇᔨ ᐅᕝᕙᓘᓐᓃᑦ ᑲᑎᒪᔨ ᓂᕈᐊᖅᑕᐅᙱᑉᐸᑦ, ᐃᓂᒋᓚᐅᖅᑕᒥᓄᑦ ᐅᑎᕋᔭᖅᑐᖅ 
ᐱᔪᓐᓇᐅᑎᖏᑦ ᐊᔪᙱᔾᔪᑎᖏᑦ ᐊᑐᓕᕐᓗᑎᒃ ᐊᖃᒍᙳᖅᐸᑦ ᓂᕈᐊᖅᑳᖅᑎᓪᓗᒋᑦ; 
ᐅᕝᕙᓘᓐᓃᑦ  

 (ii) ᓴᓇᔨ ᑲᑎᒪᔨᓘᓐᓃᑦ ᓂᕈᐊᖅᑕᐅᒃᐸᑦ, ᐃᓂᒋᓚᐅᖅᑕᒥᓂᒃ ᓄᖅᑲᖅᓂᖓᓄᑦ ᐃᓱᒪᒋᔭᐅᓗᓂ 
ᓄᖅᑲᖓᕝᕕᖓᑕ ᑲᔪᓯᒋᐊᕐᕕᒋᓂᐊᖅᑕᖓᓂ. 

(d) ᓂᕈᐊᒐᒃᓴᐅᓂᐊᕐᓗᓂ ᑲᑎᒪᔨᐅᓂᕐᒧᑦ, ᐃᓄᒃ ᐅᑯᓂᖓ ᑎᑭᐅᑎᓯᒪᔭᕆᐊᖃᖅᑐᖅ ᓇᓕᒥᐊᖓᓂᒃ 
ᐃᓚᖓᔪᑦ ᐊᔪᙱᔾᔪᑎᑦ ᓇᓗᓇᐃᔭᐅᑎᖏᓐᓂᒃ ᐋᖅᑭᒃᑕᐅᓯᒪᔪᑦ ᑖᑉᓱᒪ ᓂᕈᐊᕐᓂᕐᒧᑦ ᐊᑐᐊᒐᕐᒥ.  

5.04 ᐲᖅᓯᓂᖅ ᑲᑎᒪᔨᒥᒃ 

(a) ᓇᓕᒥᐊᖅ ᑲᑎᒪᔨ ᓅᑦᑎᔾᔪᑎᓕᐅᕈᓐᓇᖅᐳᖅ ᐲᖅᓯᔪᒪᓂᕐᒥᒃ ᓇᓕᒥᐊᖓᓂᒃ ᑲᑎᒪᔨᒥᒃ ᑎᑭᐅᑎᔪᖅ 
ᒪᓕᒋᐊᖃᖅᑎᑕᐅᔪᓂᒃ ᐃᓚᖓᓂᒃ 5.04(b)-ᒥ ᑎᑎᕋᖅᓯᒪᔪᒥᒃ, ᐊᑖᓂ, ᐃᓱᓕᕝᕕᖓ 
ᐃᓱᓕᙱᑎᓪᓗᒍ ᓱᓕ, ᐃᑲᔪᖅᑐᖅᑕᐅᓂᖃᕈᓂ ᐃᓚᒋᔭᐅᖃᑕᐅᔪᖅ ᐊᑦᑎᖕᓂᖅᐹᒥᒃ ᐃᑲᔪᖅᑐᐃᔪᓂᒃ 
ᕼᐊᓐᓇᖑᓗᑎᒃ (100), ᐃᑲᔪᖅᑐᐃᔾᔪᑎᒋᓚᐅᑉᓗᓂ ᓇᓗᓇᐃᒃᑯᑕᕆᔭᐅᑉᓗᓂ ᐃᓛᒃᑯᑦ 
ᐊᑎᓕᐅᖅᑕᐅᓯᒪᓗᓂ ᐃᓚᒋᔭᐅᔪᑦ ᐊᑎᕈᓯᓗᒃᑖᖏᑦ ᐊᑕᓗᑎᒃ ᐊᒻᒪ ᐊᑎᖏᑦ 
ᐊᑐᖅᑕᐅᒐᔪᖕᓂᖅᐹᕆᕙᒃᑕᖏᓐᓂᒃ ᐊᑐᕐᓗᑎᒃ, ᐅᖃᓘᒻᒧᑦ ᓈᓴᐅᑎᖏᑦ ᐊᒻᒪ/ᐅᕝᕙᓘᓐᓃᑦ 
ᖃᕆᑕᐅᔭᒃᑯᑦ ᑐᕌᕈᑎᖏᑦ, ᐊᖏᕐᕋᖏᑦᑕ ᓈᓴᐅᑎᖏᑦ, ᐊᒻᒪ ᐊᑎᓕᐊᕈᓯᖏᑦ ᑕᐃᑯᖓ ᑎᑎᖃᕐᒧᑦ 
ᑐᒃᓯᕋᐅᑕᐅᔪᒧᑦ ᓇᓗᓇᐃᑦᑎᐊᖅᓯᒪᔪᖅ ᐃᓚᒋᔭᐅᓂᖓᓄᑦ ᐲᖅᑕᐅᓇᓱᒃᑐᖅ ᐊᑦᑎᖅᑕᐅᓯᒪᑉᓗᓂ 
ᑲᑎᒪᔨᐅᔫᑉ ᐊᒻᒪ ᐅᖃᖅᓯᒪᔭᕆᐊᖃᖅᖢᓂ ᐱᔾᔪᑎᒋᔭᖓᓂᒃ, ᐊᒻᒪ ᓯᕗᓪᓕᖅ ᑎᑎᖅᑭᕆᓯᒪᔪᖅ 
ᐊᑎᓕᐅᕈᑎ ᑐᓂᔭᐅᔭᕆᐊᖃᖅᐳᖅ ᑭᕙᓪᓕᖅ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ 
ᐃᓱᒪᒃᓴᖅᓯᐅᕈᑕᐅᓂᐊᕐᓗᓂ.  

(b) ᑲᑎᒪᔨ ᐲᖅᑕᐅᔭᕆᐊᖃᕋᔭᖅᐳᖅ ᐃᓂᖓᓐᓂᒃ ᒪᓕᒡᓗᒍ ᑖᖕᓇ ᐃᓚᖓᑦ 5.04 ᑭᓯᐊᓂ ᑲᑎᒪᔨ 
ᐃᒪᓐᓇᐃᒃᑯᓂ:  
 

(i) ᒪᓕᙱᒃᑯᓂ ᒪᓕᒐᕐᓂᒃ;  

(ii) ᓱᓕᓂᖃᑦᑎᐊᙱᓪᓗᓂ ᑲᑐᔾᔨᖃᑎᒌᒃᑯᓐᓄᑦ;  

(iii) ᐸᒡᕕᓵᕆᒐᔪᒃᑯᓂ ᑲᑎᒪᑎᓪᓗᒋᑦ ᐅᕝᕙᓘᓐᓃᑦ ᖃᓄᐃᓕᐅᕐᓂᖃᖅᑎᓪᓗᒋᑦ 
ᑲᑐᔾᔨᖃᑎᒌᒃᑯᑦ;  

(iv) ᓯᖁᒥᑦᑎᒍᓂ ᐊᖏᕈᑎᒋᓚᐅᖅᑕᓂ ᐅᕝᕙᓘᓐᓃᑦ ᒪᓕᒋᐊᖃᖅᑎᑕᐅᔪᓂᒃ ᐅᕝᕙᓘᓐᓃᑦ 
ᐊᓯᖏᓐᓂᒃ ᐊᑐᐊᒐᓂᒃ ᑲᑐᔾᔨᖃᑎᒌᖕᓂᙶᖅᑐᓂᒃ ᐅᕝᕙᓘᓐᓃᑦ ᑲᑎᒪᔨᓂᒃ; 
ᐅᕝᕙᓘᓐᓃᑦ  

(v) ᖃᓄᐃᓕᕐᓂᕈᓂ ᐅᕝᕙᓘᓐᓃᑦ ᖃᓄᐃᓕᐅᙱᒥᐊᕈᓂ, ᓈᒻᒪᙱᑦᑐᓕᓗᓂ ᐅᕝᕙᓘᓐᓃᑦ 
ᖃᐅᔨᒪᑦᑎᐊᖅᖢᓂ ᓈᒻᒪᙱᑦᑐᓕᕆᓗᓂ,  ᖃᐅᔨᔭᐅᓗᓂᓗ ᐅᓗᕆᐊᓇᕐᓂᖓᓄᑦ 
ᑲᑐᔾᔨᖃᑎᒌᒃᑐᓄᑦ.  

(c) ᐊᑎᓕᐅᕐᕕᒃ ᑕᑕᑎᖅᑕᐅᕌᓂᒃᑯᓂ ᒪᓕᒃᖢᒍ ᐃᓚᖓᑦ 5.04(a) ᐱᔭᐅᒍᓂ ᑭᕙᓪᓕᖅ ᐃᓄᐃᑦ 
ᑲᑐᔾᔨᖃᑎᒌᖏᓐᓄᑦ, ᐊᔾᔨᐅᙱᑦᑐᒥᒃ ᑲᑎᒪᑎᑦᑎᓗᑎᒃ ᐱᔾᔪᑎᒋᓗᒍ ᓂᕈᐊᕐᓂᕐᒧᑦ ᑐᒃᓯᕋᖅᑕᐅᔪᒧᑦ 
ᐲᖅᓯᖁᔨᓂᕐᒥᒃ ᑲᑎᒪᔨᒥᒃ, ᑭᓯᐊᓂ ᐊᕐᕌᒍᑕᒫᖅᓯᐅᑎᒥᒃ ᑲᑎᒪᓂᕐᒥᒃ ᐋᖅᑭᒃᓯᓯᒫᓂᒃᑯᑎᒃ ᑕᖅᑭᑉ 
ᐃᓗᐊᓂ ᐊᑕᐅᓯᕐᒥᒃ (1) ᑕᐃᒫᒃ ᐊᑎᓕᐅᕆᔾᔪᑎ ᐱᔭᐅᓚᐅᖅᑎᓪᓗᒍ, ᑕᐃᒪᓕ ᓅᑦᑎᔾᔪᑎᒃᑯᑦ 
ᓂᕈᐊᕐᓗᑎᒃ ᑕᐃᑲᓂ ᐊᕐᕌᒍᑕᒫᑦ ᑲᑎᒪᓂᖃᓕᖅᑎᓪᓗᒋᑦ. ᐅᖃᐅᓯᐅᔪᖅ ᑲᑎᒪᔨ ᐲᖅᑕᐅᓗᓂ 
ᐃᑲᔪᖅᑐᖅᑕᐅᓂᖃᕐᓗᑎᒃ ᐱᖁᔨᕗᖔᑎᒍᑦ ᑲᔪᓯᑎᑕᐅᓯᒪᓗᓂ ᐊᒥᓲᓂᖅᐹᓄᑦ ᑲᑎᒪᔨᓄᑦ 
ᑲᑎᒪᖃᑕᐅᔪᑦ ᐊᔾᔨᐅᙱᑦᑐᒥᒃ ᑲᑎᒪᓂᖃᖅᑎᓪᓗᒋᑦ ᐅᕝ:ᕙᓘᓐᓃᑦ ᐊᕐᕌᒍᑕᒫᖅᓯᐅᑎᖃᖅᑎᓪᓗᒋᑦ, 
ᓇᓕᒥᐊᖓᑦ ᐊᑐᕆᐊᖃᖅᑕᖓᓂᒃ.  

(d) ᓇᓕᒥᐊᖓᑦ ᑲᑎᒪᔨ ᒪᓕᒃᓗᒍ ᓅᑦᑎᔾᔪᒻᒥᒃ ᐲᖅᓯᓂᐊᕐᓗᑎᒃ ᑲᑎᒪᔨᒥᒃ ᑐᓂᔭᐅᓂᐊᖅᐳᖅ 
ᑐᓴᖅᑎᑦᑎᓕᔾᔪᑎᒥᒃ ᑖᑉᓱᒪ ᒥᒃᓵᓅᖓᔪᓄᑦ, ᐃᓚᖃᕐᓗᒍ ᐅᖃᐅᓯᕐᒥᒃ ᐱᔾᔪᑎᖃᖅᑐᓂᒃ ᐲᖅᓯᓂᕐᒧᑦ. 

ᑲᑎᒪᔨ ᓇᔪᕈᓐᓇᖅᐳᖅ ᐊᔾᔨᐅᙱᑦᑐᒥᒃ ᑲᑎᒪᓂᖃᕈᑎᒃ ᐅᕝᕙᓘᓐᓃᑦ ᐊᕐᕌᒍᑕᒫᖅᓯᐅᑎᖃᖅᑎᓪᓗᒋᑦ 
ᑕᐃᒫᒃ ᐱᓕᕆᐊᕆᔭᖃᕐᓂᐊᖅᖢᑎᒃ ᐲᖅᓯᓂᕐᒧᑦ ᐃᓚᒋᔭᐅᖃᑕᐅᓚᐅᖅᑐᖅ ᐊᒻᒪ 
ᐅᖃᕈᓐᓇᖅᑎᑕᐅᓗᓂ, ᑎᑎᖅᑲᑎᒍᑦ ᐅᕝᕙᓘᓐᓃᑦ ᓂᑉᓕᕐᓗᓂ ᐅᕝᕙᓘᓐᓃᑦ ᐊᑐᓂ ᑎᑎᖅᑲᑎᒍᑦ 
ᐊᒻᒪ ᐅᖃᐅᓯᒃᑯᑦ, ᑕᐃᑲᓃᖃᑕᐅᓗᓂ ᐅᕝᕙᓘᓐᓃᑦ ᑭᒡᒐᖅᑐᐃᔨᖃᕐᓗᓂ ᐅᕝᕙᓘᓐᓃᑦ ᐊᑐᓂ 
ᐊᑐᕐᓗᓂᒋᑦ, ᓇᓗᓇᐃᖅᓯᓂᕐᒥᓄᑦ ᐅᕝᕙᓘᓐᓃᑦ ᐊᑭᓴᖅᑐᐃᓂᕐᒥᓄ ᖃᓄᐃᓕᐅᕈᑕᐅᓚᐅᖅᑐᒥᒃ 
ᐱᔾᔪᑕᐅᔪᖅ ᐲᖅᑕᐅᓇᓱᐊᕐᓂᕐᒧᑦ.  

5.05 ᑲᑎᒪᔨᐅᑉ ᐃᓂᖓ ᐃᓐᓄᒃᑕᐅᓯᒪᙱᑎᓪᓗᒍ  

ᑲᑎᒪᔨᐅᑉ ᐃᓂᖓ  ᐃᓐᓄᒃᑕᐅᓯᒪᙱᑎᓪᓗᒍ ᐃᒪᓐᓇ ᐃᓐᓄᒃᑕᐅᖃᑦᑕᕐᓂᐊᖅᑐᑦ:  

(a) ᐃᓐᓄᒃᑕᐅᓯᒪᙱᑉᐸᑦ ᑲᑎᒪᔨᐅᑉ ᑲᑎᒪᔨᐅᓂᖓᓄᑦ ᐃᓱᓕᕝᕕᒃᓴᖅ ᑎᑭᔾᔮᙱᑎᓪᓗᒍ ᐊᕐᕕᓂᓕᖕᓂᒃ 
ᑕᖅᑭᑦ ᐅᖓᑖᓂ ᑲᑎᒪᔨᐅᑉ ᐃᓱᓕᕝᕕᖓᑦ, ᓂᕈᐊᒃᑲᓐᓂᖅᑎᑦᑎᓇᔭᖅᑐᑦ, ᒫᓐᓇᑲᐅᑎᒋ, ᓄᓇᓕᖕᒥ; 

(b) ᑲᑎᒪᔨᐅᑉ ᐃᓂᖓ ᐃᓄᖃᕈᓐᓃᖅᐸᑦ ᑲᑎᒪᔨᐅᓂᐊᕐᓂᖓ ᐊᕐᕕᓂᓖᑦ ᑕᖅᑮᑦ ᑐᖔᓂ 
ᐃᓱᓕᕝᕕᖃᕐᓂᐊᓕᖅᑎᓪᓗᒍ ᑲᑎᒪᔨᐅᑉ ᐃᓱᓕᕝᕕᖓᑦ, ᑎᒃᑯᐊᖅᓯᓂᒃᑯᑦ ᑐᒡᓕᕆᔭᐅᓚᐅᖅᑐᒃᑯᑦ, 
ᐱᖓᔪᒋᔭᐅᓚᐅᖅᑐᒃᑯᑦ, ᓯᑕᒪᒋᔭᐅᓚᐅᖅᑐᒃᑯᑦ, ᑕᐅᕗᙵᒃᑲᓐᓂᕐᓗ, ᑕᐃᒪᓐᓇ ᒪᓕᒡᓗᑎᒃ, 
ᐅᕝᕙᓘᓐᓃᑦ ᑐᒡᓕᕆᔭᐅᓚᐅᖅᑐᓂᒃ ᐱᑕᖃᙱᑉᐸᑦ ᐅᕝᕙᓘᓐᓃᑦ ᐃᓕᔭᐅᔪᒪᓂᕐᒧᑦ 
ᐊᖏᖅᓯᒪᔪᖃᙱᑉᐸᑦ ᑎᒃᑯᐊᖅᓯᓕᕋᔭᖅᑐᑦ ᐃᒪᓐᓇ:  

(i) ᑲᑎᒪᔩᑦ ᑐᒃᓯᕋᓕᕋᔭᖅᑐᑦ Hᐊᒻᓚᒃᑯᑦ ᑲᑎᒪᔨᖏᑦᑎᒍᑦ ᓄᓇᓕᖕᒥ 
ᓂᕈᐊᒐᒃᓴᙳᖅᑎᑦᑎᖁᓗᒋᑦ ᑎᒃᑯᐊᖅᑕᐅᓇᔭᖅᑐᒥᒃ, ᓂᕈᐊᒐᒃᓴᙳᖅᑎᑕᐅᔪᖅ 
ᓈᒻᒪᒋᔭᐅᔭᕆᐊᖃᕋᔭᖅᑐᖅ ᑲᑎᒪᔨᓄᑦ, ᐊᒻᒪᓗ ᓂᕈᐊᒐᒃᓴᙳᖅᑎᑕᐅᔪᖅ 
ᐃᓅᔭᕆᐊᖃᕋᔭᖅᖢᓂ;  

(ii) Hᐊᒻᓚᒃᑯᑦ ᑲᑎᒪᔨᖏᑦ ᓴᖅᑭᑎᑦᑎᙱᑉᐸᑕ ᑎᒃᑯᐊᖅᑕᐅᔪᓐᓇᕋᔭᖅᑐᒥᒃ 14 ᐅᑉᓗᑦ ᑐᖔᓂ 
ᐊᕐᕌᒍᑕᒫᖅᓯᐅᑎᒥᒃ ᑲᑎᒪᓂᖃᖅᑳᕋᑎᒃ ᐅᕝᕙᓘᓐᓃᑦ ᑲᑎᒪᔭᕆᐊᖃᓕᑳᓪᓚᖅᑳᕋᑎᒃ, ᑲᑎᒪᔩᑦ 
ᑎᒃᑯᐊᖅᓯᓇᔭᖅᑐᑦ ᑭᓇᒥᐊᕐᒥᒃ ᓄᓇᒥᓂᙶᖅᑐᒥ ᑲᑎᒪᔨᓄᑦ ᓄᓇᓕᒃ ᑲᑎᒪᔨᖃᖁᑉᓗᒍ 
ᑕᒪᐃᓐᓂᒃ ᑲᑎᒪᓂᐊᖅᑐᓂᒃ;  

ᐊᒻᒪᓗ ᑲᑎᒪᔨ ᓂᕈᐊᖅᑕᐅᔪᖅ ᐅᕝᕙᓘᓐᓃᑦ ᑎᒃᑯᐊᖅᑕᐅᔪᖅ ᑲᑎᒪᔨᐅᓕᕋᔭᖅᖢᓂ ᐊᒥᐊᒃᑯᖓᒍᑦ 
ᓂᕈᐊᖅᑕᐅᕝᕕᒋᓯᒪᔭᖓᓄᑦ  ᑎᒃᑯᐊᖅᑕᐅᓯᒪᕝᕕᒋᔭᖓᓄᓪᓘᓐᓃᑦ. 

5.06 ᓴᙱᓂᕆᔭᐅᔪᑦ ᑲᑎᒪᔨᓄᑦ  

ᑲᑎᒪᔩᑦ ᐊᐅᓚᑦᑎᔨᐅᓲᑦ ᐱᓕᕆᐊᖑᔪᓂᒃ ᑲᑐᔾᔨᖃᑎᒌᒃᑯᑎᒍᑦ ᓇᐅᒃᑯᓗᒃᑖᖅ ᑲᑐᔾᔨᖃᑎᒌᒃᑯᑦ ᓈᒻᒪᒋᔭᖏᑦᑎᒍᑦ 
ᐊᒻᒪᓗ ᒪᓕᒐᑎᒍᑦ ᐱᔪᓐᓇᐅᑎᖃᖅᑎᓪᓗᒋᑦ.  ᑭᒡᓕᖃᖅᑎᑦᑎᙱᖦᖢᑎᒃ ᐱᓕᕆᐊᖑᒐᔪᒃᑐᓂᒃ 
ᑲᔪᓯᑦᑎᐊᕈᓐᓇᖁᑉᓗᒋᑦ, ᑖᑉᑯᐊ ᐃᓗᓕᖃᕐᓂᐊᖅᑐᑦ ᐅᑯᓂᙵ:  

(a) ᐋᖅᑭᒃᓯᕙᒡᓗᑎᒃ ᑲᑎᒪᔨᕋᓛᓂᒃ ᐱᑕᖃᕆᐊᖃᕋᓱᒋᔭᖏᓐᓂᒃ ᐊᒻᒪᓗ ᑎᓕᓯᕙᒡᓗᑎᒃ 
ᐱᔪᓐᓇᐅᑎᑖᖅᑎᑦᑎᔪᓐᓇᕐᓂᕐᒧᑦ ᒪᓕᒐᑎᒍᑦ ᑲᑎᒪᔨᕋᓛᓂᒃ; 

(b) ᑳᓐᑐᕌᒃᑖᖅᑎᑦᑎᕙᒡᓗᑎᒃ ᐊᒻᒪᓗ ᐊᑐᖅᑐᐊᖅᑎᑦᑎᕙᒡᓗᑎᒃ;  

(c) ᒪᓕᒐᕆᔭᐅᔭᕆᐊᓕᖕᓂᒃ ᐊᑐᐊᒐᕆᔭᐅᔭᕆᐊᓕᖕᓂᒃ ᓇᓗᓇᐃᔭᐃᕙᒡᓗᑎᒃ ᐱᔭᕆᐊᖃᕋᓱᒋᒍᑎᒃ 
ᒪᓕᒋᐊᖃᖅᑐᑦ ᒪᓕᒐᕆᔭᐅᔪᓂᒃ;  

(d) ᓂᐅᕕᐊᒃᓴᖃᖃᑦᑕᕐᓂᖅ, ᓂᐅᕕᖃᑦᑕᕐᓂᖅ, ᐊᑮᖅᑐᖅᓯᖃᑦᑕᕐᓂᖅ ᐅᕝᕙᓘᓐᓃᑦ ᓴᑉᑯᐃᓂᖅ 
ᐃᓚᒋᔭᐅᖃᑕᐅᔾᔪᑎᓂᒃ, ᓴᐳᓐᓂᐊᕈᑎᓂᒃ, ᓄᓇᓂᒃ, ᐱᓕᕆᕝᕕᖕᓂᒃ, ᓄᓇᖁᑎᒋᔭᐅᔪᓂᒃ 
ᓇᖕᒥᓂᖁᑎᒋᔭᐅᔪᓂᒃ ᐅᕝᕙᓘᓐᓃᑦ ᕿᑐᕐᖏᐅᕈᑕᐅᔪᓂᒃ ᑕᒡᕙᙵᑦ; 

(e) ᐱᔪᓐᓇᐅᑎᓖᑦ ᐊᖏᕈᓐᓇᕐᓂᕐᒧᑦ ᐊᑭᓕᒐᒃᓴᓂᒃ ᐱᓕᕆᖃᒃᓴᕆᔭᐅᔪᖅ ᑲᑐᔾᔨᖃᑎᒌᖕᓄᑦ 
ᑲᔪᓯᒋᐊᕈᓐᓇᖁᑉᓗᒋᑦ; ᐊᒻᒪᓗ  

(f) ᓴᓇᑎᑦᑎᕙᒃᑐᑦ ᓴᓇᔨᒥᓂᒃ ᐊᒻᒪᓗ ᑮᓇᐅᔭᓕᐊᖏᓐᓂᒃ ᐊᑭᓕᖅᑐᐃᑉᓗᑎᒃ. 

5.07 ᑲᑎᒪᓂᐊᕐᓗᓂ ᑲᑎᒪᔩᑦ ᖃᑉᓯᐅᔭᕆᐊᖃᕐᓂᖏᑦ ᐊᒻᒪᓗ ᑲᑎᒪᔩᑦ ᑲᑎᒪᓂᖏᑦ  

(a) ᐊᒥᓲᓂᖅᓴᑦ ᑲᑎᒪᔩᑦ ᑲᑎᒪᔨᒋᔭᐅᔪᑦ ᑲᑎᒪᔪᓐᓇᖃᑦᑕᖅᑐᑦ ᐱᓕᕆᐊᖑᔭᕆᐊᓖᑦ 
ᑲᔪᓯᑎᑕᐅᔪᓐᓇᖁᑉᓗᒋᑦ. ᑲᑎᒪᔨ ᓄᖅᑲᖓᔪᖅ ᒪᓕᒃᖢᒍ ᐃᓚᖓ 5.03(c)−ᒥ 
ᓈᓴᖅᑕᐅᖃᑕᐅᓯᒪᔾᔮᙱᑦᑐᖅ ᓇᓗᓇᐃᔭᐃᓂᕐᒧᑦ ᑲᑎᒪᔩᑦ ᐊᒥᓲᓂᖏᑦ ᓈᒻᒪᖕᒪᖔᑕ. 

(b) ᑭᓯᐊᓂ ᐊᓯᐊᒍᑦ ᐱᔭᕆᐊᖃᖅᑎᑕᐅᒃᐸᑦ ᑕᒡᕘᓇ ᒪᓕᒐᑎᒍᑦ, ᑲᑎᒪᔩᑦ ᑲᑎᒪᔪᓐᓇᖃᑦᑕᕐᓂᐊᖅᑐᑦ 
ᖃᑉᓯᒧᐊᖅᐸᑦ ᓇᓂᓗ ᐃᖕᒥᓂᒃ ᓇᓗᓇᐃᔭᐃᕙᒡᓗᑎᒃ. 

(c) ᑲᑎᒪᔨᐅᔪᓗᒃᑖᑦ ᐊᖏᕈᑎᒃ, ᑲᑎᒪᖃᑎᒌᖕᓂᕐᒧᑦ ᐅᕝᕙᓘᓃᑦ ᑲᑎᒪᔨᐊᓛᒃ ᑲᑎᒪᔨᖏᑦ, ᐱᑕᖃᕈᓂ, 
ᑲᑎᒪᔪᓐᓇᖅᐳᑦ ᐅᖃᓘᑎᒃᑯᑦ, ᖃᕆᑕᐅᔭᒃᑯᑦ ᐅᕝᕙᓘᓐᓃᑦ ᐊᓯᖏᑦᑎᒍᑦ ᐅᖃᖃᑎᒌᔾᔪᑎᑎᒍᑦ ᑕᐃᒫᒃ 
ᐊᑐᕆᐊᖃᖅᑕᒥᓂᒃ ᐃᓚᐅᔪᓗᒃᑖᑦ ᐅᖃᖃᑎᒌᒍᓐᓇᑦᑎᐊᕐᓗᑎᒃ ᐊᓯᖏᓐᓄᑦ ᐃᓚᐅᔪᓂᒃ, ᑕᒡᕙᑲᐅᑎᒋ 
ᐅᕝᕙᓘᓐᓃᑦ ᑕᐅᑐᙱᒃᑲᓗᐊᕐᓗᓂᔾᔪᒃ, ᐊᑐᕆᐊᖃᖅᑕᒥᓂᒃ ᐱᔾᔪᑎᖃᕐᓗᑎᒃ ᑲᑎᒪᓂᐊᕐᓗᑎᒃ, ᐊᒻᒪ 
ᑲᑎᒪᔩᑦ ᐃᓚᐅᔪᑦ ᑲᑎᒪᓂᕐᒧᑦ ᑕᒃᑯᑎᒎᓇ ᓇᔪᕐᓂᕋᖅᑕᐅᓂᐊᖅᑐᑦ ᑲᑎᒪᓂᕐᒧᑦ ᓲᕐᓗ 
ᓇᔪᖃᑎᒌᒃᑐᑎᒍᑦ ᒪᓕᒐᖏᑦ ᐊᔾᔨᒌᒃᐳᑦ, ᐊᒻᒪ ᐊᓯᖏᑦ ᐱᓕᕆᐊᖑᔭᕆᐊᓖᑦ ᐅᕝᕙᓘᓐᓃᑦ 
ᐱᐊᓂᒃᑕᐅᔪᑦ ᑕᐃᒫᒃᑕᐅᖅ ᑲᒪᒋᔭᖃᖅᑐᒃᓴᐅᕗᑦ  ᐅᕝᕙᓘᓐᓃᑦ ᐱᐊᓂᒃᑕᐅᕙᓪᓕᐊᔪᑦ 
ᑖᐃᒫᑦᑎᐊᖅᑕᐅᑉ ᒪᓕᒋᐊᖃᕐᒥᔪᑦ ᓲᕐᓗ ᓇᔪᖃᑎᒌᒃᑐᑎᒍᑦ ᑕᐃᒫᒃᑕᐅᖅ ᑲᒪᑎᔭᕆᐊᖃᕆᕗᑦ ᓲᕐᓗ 
ᑲᑎᒪᖃᑎᒌᒃᑐᑎᒍᑦ, ᒪᓕᒡᓗᒋᑦ ᐊᑐᕆᐊᖃᖅᑎᑕᐅᔭᕆᐊᖃᓕᖅᑐᓂᒃ ᐊᓯᔾᔩᓂᕐᒧᑦ ᖃᓄᖅ 
ᐅᖃᖃᑎᒌᒃᑐᓐᓇᕐᒪᖔᑕ.  

(d) ᑲᑎᒪᔩᑦ ᑲᑎᒪᖃᑦᑕᕐᓂᐊᖅᑐᑦ ᒪᕐᕈᐃᕐᓗᑎᒃ ᐅᑭᐅᑉ ᐃᓗᐊᓂ ᑮᓇᐅᔭᖃᕐᓇᐅᔪᖅ ᒪᓕᒡᓗᒍ. 
ᐊᖓᔪᖅᑳᖅ ᑲᑎᒪᑎᑦᑎᓂᐊᕐᓂᕐᒥᓂᒃ ᑐᓴᖅᑎᑦᑎᖃᑦᑕᕐᓗᓂ ᑎᑎᕋᖅᓯᒪᔪᒃᑯᑦ ᑲᑎᒪᖁᔨᓂᕐᒧᑦ 
ᑐᓴᖅᑎᑕᐅᓯᒪᓗᓂ ᒪᕐᕉᖕᓂᓗᓪᓘᓐᓃᑦ ᑲᑎᒪᔩᖕᓄᑦ ᐅᖃᖅᓯᒪᓗᑎᒃ ᓱᖕᒪᑦ ᑲᑎᒪᖁᔨᖕᒪᖔᕐᒥᒃ. 

(e) ᑐᓴᖅᑎᑕᐅᑦᑎᐊᖃᑦᑕᕐᓂᐊᖅᑐᑦ ᑲᑎᒪᔩᑦ ᑲᑎᒪᓂᐊᖅᑐᑦ ᒥᒃᓵᓄᑦ ᐅᖃᓘᑎᒃᑯᑦ ᐅᕝᕙᓘᓐᓃᑦ ᓱᒃᑲᔪᒃᑯᑦ 
14 ᐅᑉᓗᑦ ᑐᖔᓂᐅᙱᑦᑐᖅ ᑲᑎᒪᖅᑳᖅᑎᓐᓇᒋᑦ ᑭᓯᐊᓂ ᑐᓴᖅᑎᑦᑎᔭᕆᐊᖃᙱᒥᐊᖅᑎᓪᓗᒋᑦ:  

(i) ᑕᒪᕐᒥᒃ ᑲᑎᒪᔩᑦ ᑲᑎᒪᔭᖅᑐᖅᓯᒪᒃᐸᑕ, ᐅᕝᕙᓘᓐᓃᑦ 

(ii) ᐱᖃᑕᐅᙱᑦᑐᑦ ᐊᖏᖅᓯᒪᒃᐸᑕ ᑲᑎᒪᓂᐊᕐᓂᖏᓐᓄᑦ ᑕᐃᑲᓃᙱᒃᑲᓗᐊᖅᑎᓪᓗᒋᑦ, 
ᐅᕝᕙᓘᓐᓃᑦ 

(iii) ᑲᑎᒪᒃᐸᑕ ᐊᕐᕋᒍᑕᒫᖅᓯᐅᑎᒥᒃ ᑲᑎᒪᓂᖄᓂᓵᖅᑎᓪᓗᒋᑦ ᑲᑐᔾᔨᖃᑎᒌᒃᑯᑎᒍᑦ. 

(f) ᑲᑎᒪᔩᑦ ᑎᒃᑯᐊᖅᓯᔭᕆᐊᓖᑦ ᐅᑉᓗᕐᒥᒃ ᐅᕝᕙᓘᓐᓃᑦ ᐅᑉᓗᓂᒃ ᓇᓕᐊᖕᓂᑐᐃᓐᓇᖅ ᑕᖅᑭᐅᔪᒥ 
ᑕᖅᑭᐅᔪᓂᒡᓘᓐᓃᑦ ᑲᑎᒪᖃᑦᑕᕐᓂᐊᕐᓂᖏᓐᓄᑦ ᑲᑎᒪᑐᐃᓐᓇᕐᓗᑎᒃ ᑐᓴᖅᑎᑦᑎᖅᑳᕐᓗᑎᒃ 
ᑐᓴᖅᑎᑦᑎᒃᑲᓐᓂᕆᐊᖃᕋᔭᙱᑦᑐᑦ.  

(g) ᑲᑎᒪᔩᑦ ᐃᓱᒪᒃᓴᖅᓯᐅᕈᑎᖃᕈᓐᓇᖅᑐᑦ ᐅᕝᕙᓘᓐᓃᑦ ᓇᓗᓇᐃᖅᓯᓗᑎᒃ ᐱᓕᕆᐊᕆᓂᐊᖅᑕᒥᓂᒃ, 
ᑲᑎᒪᔭᕆᐊᖃᑳᓪᓚᖕᓂᒃᑯᑦ ᐅᕝᕙᓘᓐᓃᑦ ᑲᑎᒪᑐᐃᓐᓇᕐᓂᒃᑯᑦ, ᑲᑎᒪᔪᓂᒃ. 

(h) ᐅᖃᐅᓯᒃᓴᖅ ᑎᑎᕋᖅᑎᒧᑦ ᑮᓇᐅᔭᓕᕆᔨᒧᑦ ᐅᕝᕙᓘᓐᓃᑦ ᑲᑎᒪᔨᒧᑦ, ᓇᓗᓇᐃᖅᓯᓪᓚᑦᑖᕐᓂᒃᑯᑦ, 
ᑐᓴᖅᑎᑦᑎᓂᖏᓐᓄᑦ ᒪᓕᒃᖢᒍ ᑖᒻᓇ ᒪᓕᒐᖅ ᓈᒻᒪᖕᓂᐊᖅᑐᖅ ᐊᒻᒪᓗ ᑭᖑᓪᓕᖅᐹᒃᑯᑦ 
ᓇᓗᓇᐃᖅᓯᒍᑕᐅᓗᓂ ᑐᓴᖅᑎᑦᑎᓚᐅᕐᓂᖏᓐᓄᑦ. 

5.08 ᓂᕈᐊᕐᓂᖅ ᑲᑎᒪᔩᑦ ᑲᑎᒪᑎᓪᓗᒋᑦ 

(a) ᐊᐱᖅᑯᑏᑦ ᓴᖅᑭᑦᑐᑦ ᑲᑎᒪᔪᓂᒃ ᐃᓱᒪᓕᐅᕈᑕᐅᖃᑦᑕᕐᓂᐊᖅᑐᑦ ᐊᒥᓲᓂᖅᓴᓄᑦ ᓂᕈᐊᕐᓂᒃᑯᑦ. 
ᓂᕈᐊᖅᑐᑦ ᐊᔾᔨᒌᓕᖅᐸᑕ, ᐃᒃᓯᕙᐅᑕᖅ, ᐃᓚᒋᐊᕈᑎᒋᓗᒍ ᓂᕈᐊᕈᑕᐅᖅᑳᓚᐅᖅᑐᒧᑦ, ᑐᒡᓕᐊᒍᑦ 
ᓂᕈᐊᕈᓐᓇᕐᓗᓂ ᐅᕝᕙᓘᓐᓃᑦ ᓂᕈᐊᕐᓗᓂ. 

(b) ᑕᒪᕐᒥᒃ ᓂᕈᐊᕐᓂᐅᔪᑦ ᑕᐃᒪᓐᓇ ᑲᑎᒪᔪᓂᒃ ᑲᒪᒋᔭᐅᖃᑦᑕᕐᓂᐊᖅᑐᑦ ᐊᓕᓚᔪᒃᑯᑦ ᓂᕈᐊᕐᓂᒃᑯᑦ 
ᑕᐃᒪᐃᖁᔭᐅᒃᐸᑕ ᓇᓕᐊᖕᓄᑐᐃᓐᓇᖅ ᑲᑎᒪᔨᒧᑦ ᑲᑎᒪᖃᑕᐅᔪᒧᑦ; ᑭᓯᐊᓂ ᑕᐃᒪᐃᓕᐅᖁᔨᔪᒥᒃ 
ᐱᑕᖃᙱᑉᐸᑦ, ᓂᕈᐊᕈᓐᓇᕐᓗᑎᒃ ᐃᓵᖕᓂᒃᑯᑦ. 

(c) ᓇᓗᓇᐃᖅᓯᓂᒃᑯᑦ ᐃᒃᓯᕙᐅᑕᖅ ᐱᖁᔨᕗᖔᕈᑎ ᑲᔪᓯᑎᑕᐅᓯᒪᓂᖓᓄᑦ ᐊᒻᒪᓗ ᑎᑎᕋᐅᑕᐅᓯᒪᓗᓂ 
ᑲᑎᒪᔾᔪᑎᓂᒃ ᓇᓗᓇᐃᒃᑯᑕᐅᓂᐊᖅᑐᖅ ᓇᓗᓇᐃᔭᐃᓯᒪᙱᒃᑲᓗᐊᖅᑎᓪᓗᒋᑦ ᖃᑉᓯᑦ ᓂᕈᐊᕐᓂᕐᒪᖔᑕ 
ᑎᑎᕋᖅᓯᒪᓗᒋᑦ ᐃᑲᔪᖅᑐᖅᓯᒪᔪᑦ ᐅᕝᕙᓘᓐᓃᑦ ᐃᑲᔪᖅᑐᐃᓯᒪᙱᑦᑐᑦ ᐱᖁᔨᕗᖔᕈᑎᒥᒃ. 

(d) ᓂᕈᐊᕈᔾᔨᓂ ᑲᑎᒪᓂᖃᖅᑎᓪᓗᒍ ᐱᔪᓐᓇᖅᑎᑕᐅᔪᖅ, ᒪᓕᒡᓗᒋᑦ ᐅᑲᐊ:  

(i) ᑕᒪᕐᒥᒃ ᓂᕈᐊᕈᔾᔨᓂᖅ ᑎᑎᕋᖅᓯᒪᓗᑎᒃ ᐊᒻᒪ ᐃᓗᓕᖃᕐᓗᑎᒃ ᐅᑯᓂᖓᑦ; (i) ᐅᑉᓗᖓᑦ, (ii) 
ᐃᓂᖓᑦ ᐊᑐᕐᕕᐅᓂᐊᖅᑐᒧᑦ, (iii) ᐊᑎᖓᑦ ᐃᓅᑉ ᓂᕈᐊᕈᔾᔨᓂᐊᖅᑑᑉ, ᐊᒻᒪ (iv) 
ᐊᑎᓕᐅᖅᑕᐅᓯᒪᔭᕆᐊᖃᖅᖢᓂ ᐃᓄᖕᒧᑦ ᓂᕈᐊᕈᔾᔭᐅᓂᐊᖅᑐᒧᑦ.  

(ii) ᑕᒪᕐᒥ ᓂᕈᐊᕈᔾᔭᐅᔾᔪᑏᑦ ᓯᕗᓪᓕᖏᑦ ᑐᓂᔭᐅᔭᕆᐊᖃᖅᑐᑦ ᐃᒃᓯᕙᐅᑕᕐᒧᑦ ᑲᑎᒪᔨᓄᑦ 
ᑕᐃᑲᙵᑲᐅᑎᒋ ᑐᒃᓯᐊᕐᓂᒃᑯᑦ ᐅᒃᑯᐃᖅᓯᐊᓂᒃᑎᓪᓗᒋᑦ ᐊᒻᒪ ᑭᖑᓂᐊᒍᑦ ᑲᑎᒪᓂᖅ 
ᐱᒋᐊᓕᖅᑎᓪᓗᒍ.  

(iii) ᓇᓕᒥᐊᖅ ᑲᑎᒪᔨ ᑎᒍᒻᒥᔪᓐᓇᖅᑐᖅ ᐊᑕᐅᓯᕐᒥᒃ (1) ᓂᕈᐅᕈᔾᔨᔪᓐᓇᕐᓂᕐᒥᒃ ᓇᓕᒥᐊᖓᓄᑦ 
ᑲᑎᒪᓂᕐᒧᑦ.  

5.09 ᐱᓕᕆᐊᒃᓴᕆᔭᐅᔪᑦ ᐊᖓᔪᖅᑳᖅ ᐅᐸᒍᑎᓯᒪᙱᑎᓪᓗᒍ 

ᐊᖓᔪᖅᑳᖅ ᐅᐸᒍᑎᓯᒪᙱᑎᓪᓗᒍ, ᐱᓕᕆᐊᒃᓴᕆᔭᐅᔪᑦ ᐊᖓᔪᖅᑳᒧᑦ ᑲᒪᒋᔭᐅᔪᓐᓇᖃᑦᑕᖅᑐᑦ 
ᐊᖓᔪᖅᑳᑉ ᑐᖏᓕᖓᓄᑦ, ᑎᑎᕋᖅᑎᒧᑦ-ᑮᓇᐅᔭᓕᕆᔨᒧᑦ ᐅᕝᕙᓘᓐᓃᑦ ᐊᓯᐊᓄᑦ ᑲᑎᒪᔨᒧᑦ ᑲᑎᒪᔩᑦ, 
ᓂᕈᐊᕐᓂᒃᑯᑦ ᖃᑯᑎᒃᑯᑦ, ᑎᒃᑯᐊᖅᓯᔪᓐᓇᖃᑦᑕᕐᒪᑕ ᑕᒪᓐᓇ ᐱᔾᔪᑎᒋᑉᓗᒍ. 

5.10 ᑲᑎᒪᔨᐅᖏᓐᓇᕈᓐᓇᕐᓂᖅ 

(a) ᑲᑎᒪᔩᑦ, ᑕᐃᒃᑯᐊ ᐊᓯᖏᓐᓂᒃ ᐃᓚᔭᐅᒃᑲᓐᓂᖅᑐᑦ ᑲᑎᒪᔩᑦ ᑎᒃᑯᐊᖅᑕᐅᓯᒪᔪᑦ ᒪᓕᒃᖢᒍ ᐃᓚᖓᑦ 
5.04(e) ᑕᒡᕙᓂ ᐱᔾᔪᑕᐅᔪᖅ ᐊᕐᕌᒍᑕᒫᖅᓯᐅᑎᓂ ᑲᑎᒪᓂᕐᒧᑦ, ᑲᔪᓰᓐᓇᕐᓂᐊᖅᐳᖅ ᑲᑎᒪᔨᐅᓂᕐᒥᓂᒃ 
ᑭᓯᐊᓂ ᐊᓯᐊᓄᑦ ᐃᓇᖏᖅᑕᐅᒍᓂ ᓂᕈᐊᖅᑕᐅᔪᒧᑦ, ᑎᓕᔭᐅᔪᒧᑦ ᐅᕝᕙᓘᓐᓃᑦ ᐃᓕᔭᐅᔪᖅ ᒪᓕᒃᖢᒍ 
ᑖᖕᓇ ᒪᓕᒐᖅ, ᑭᓯᐊᓂ ᑲᑎᒪᔨ ᐲᖅᑕᐅᓐᓂᕈᓂ ᒪᓕᒃᖢᒍ ᐃᓚᖓᑦ 5.04 ᑖᑉᓱᒪ ᒪᓕᒐᐅᑉ ᐃᓗᐊᓂ, 
ᑕᐃᒫᒃ ᐲᖅᑕᐅᑲᐅᑎᒋᓗᑎᒃ ᐱᖁᔨᕗᖔᕈᑦ ᑲᔪᓯᑎᑕᐅᑎᓪᓗᒍ.  

(b) ᑲᑎᒪᔨ ᓄᖅᑲᕐᓂᕈᓂ ᐅᕝᕙᓘᓐᓃᑦ ᐲᖅᑕᐅᓐᓂᕈᓂ, ᑭᕙᓪᓕᖅ ᐃᓄᐃᑦ ᑲᑐᔾᔨᖃᑎᒌᖏᑦ 
ᐊᑐᕐᓂᐊᖅᐳᑦ ᐱᐅᓂᖅᐹᒥᒃ ᐃᓇᖐᓇᔭᖅᑐᒥᒃ ᒪᓕᒡᓗᒍ ᑖᒃᑯᐊ ᒪᓕᒐᐅᔪᑦ ᑕᐃᒫᒃ 
ᐊᑐᕆᐊᖃᓕᑐᐊᕈᑎᒃ ᑖᑉᓱᒥᙵᑦ.  

5.11 ᐱᓕᕆᐊᒃᓴᕆᔭᐅᔪᑦ ᑲᑎᒪᔨᓄᑦ 

(a) ᑕᒪᕐᒥᒃ ᑲᑎᒪᔩᑦ ᑲᑐᔾᔨᖃᑎᒌᒃᑯᓐᓂᒃ ᑲᑎᒪᔨᐅᓂᐊᕐᓂᖏᓐᓄᑦ ᐃᓱᒪᒋᔭᐅᓯᒪᓂᐊᖅᑐᑦ 
ᑐᑭᓯᐅᒪᓂᖏᓐᓄᑦ ᐊᒻᒪᓗ ᐊᖏᖃᑎᖃᖅᓯᒪᓂᖏᓐᓄᑦ ᐊᒻᒪᓗ ᐋᖅᑭᐅᒪᓂᖓ ᑕᒪᕐᒥᒃ ᑲᑎᒪᔩᑦ ᐊᒻᒪᓗ 
ᕿᒪᐃᕝᕕᒋᓇᔭᖅᑕᖏᑦ ᐃᓅᔪᓐᓃᕋᔭᖅᐸᑕ, ᐃᓅᔪᓐᓃᖅᑎᓪᓗᒍ ᐱᖁᑎᖏᓐᓂᒃ ᑲᒪᔨᒋᓇᔭᖅᑕᖓ, 
ᐊᐅᓚᑦᑎᔨᑦ ᐊᒻᒪᓗ ᐱᖁᑎᒋᔭᑦ ᐃᒪᓐᓇᐃᓐᓂᐊᕐᓗᑎᒃ, ᖃᑯᑎᒃᑯᑦ ᐊᒻᒪᓗ ᖃᖓᓗᒃᑖᖅ, 
ᓇᓪᓕᐅᒃᑯᒫᖃᓕᕐᓗᑎᒃ ᐊᒻᒪᓗ ᓴᐳᓐᓂᐊᖅᑕᐅᓯᒪᓗᑎᒃ ᖃᓄᐃᙱᑦᑐᓐᓇᖁᑉᓗᒋᑦ ᑮᓇᐅᔭᑎᒍᑦ 
ᑲᑐᔾᔨᖃᑎᒌᒃᑯᑦ ᑕᒪᐃᓐᓄᒃ ᐊᑭᓕᒐᒃᓴᒃᑯᑦ, ᐊᑮᑦᑐᖃᕋᔭᕐᓂᒃᑯᑦ, ᐊᒻᒪᓗ ᓇᓗᓇᐃᖅᓯᓯᒪᓗᓂ ᑲᑎᒪᔩᑦ 
ᐱᓯᒪᓇᔭᕐᓂᖏᓐᓄᑦ ᐊᑐᕋᔭᕐᓂᖏᓐᓄᑦ ᐅᕝᕙᓘᓐᓃᑦ ᖃᓄᐃᓕᐅᕈᑎᒃᓴᓂᒃ, ᓈᒻᒪᒃᓴᕐᓗᑎᒃ 
ᐅᕝᕙᓘᓐᓃᑦ ᑲᔪᓯᒋᐊᕈᑎᖃᕐᓗᑎᒃ ᓂᐅᕕᖅᑕᐅᔪᒃᑯᑦ, ᑲᔪᓯᑎᑕᐅᔪᒃᑯᑦ ᐅᕝᕙᓘᓐᓃᑦ 
ᐃᖅᑲᖅᑐᐃᕝᕕᒃᑰᖅᑎᑕᐅᓂᒃᑯᑦ ᑲᑎᒪᔨ ᐱᔾᔪᑎᒋᑉᓗᒍ ᖃᓄᐃᓕᐅᕐᓂᖓ, ᐊᑮᑦᑐᖃᕐᓂᖓ, ᐱᔾᔪᑕᐅᒧᖅ 
ᐅᕝᕙᓘᓐᓃᑦ ᓱᓇ ᓴᖅᑭᑎᑦᑎᓂᐅᔪᖅ, ᐱᓕᕆᐊᖑᓯᒪᔪᖅ ᐱᑎᑦᑎᓯᒪᔪᕐᓘᓐᓃᑦ ᐃᖕᒥᓄᑦ ᐅᕝᕙᓘᓐᓃᑦ 
ᑲᑎᒪᔨᐅᖃᑎᖓᓄᑦ ᐅᕝᕙᓘᓐᓃᑦ ᑲᑎᒪᔨᓄᑦ ᐱᔾᔪᑎᒋᑉᓗᒋᑦ ᓴᑉᑯᐃᓂᒃᑯᑦ ᐱᓕᕆᐊᒥᓂᒃ  
ᑲᑎᒪᔨᐅᓂᒃᑯᑦ, ᐊᒻᒪᓗ ᐃᓱᒪᒋᑉᓗᒋᑦ ᐊᓯᖏᑦ ᐊᑭᓕᒐᒃᓴᑦ, ᐊᑮᑦᑐᖅᓯᔾᔪᑎᑦ ᐊᒻᒪᓗ ᐊᑭᓕᕆᐊᓖᑦ 
ᐱᓯᒪᔭᖏᑦ ᓴᖅᑭᓯᒪᔪᓪᓘᓐᓃᑦ ᑕᐃᑲᓂ ᐅᕝᕙᓘᓐᓃᑦ ᐱᔾᔪᑎᒋᑉᓗᒍ ᐱᓕᕆᐊᒃᓴᕆᔭᐅᔪᓄᑦ ᑕᐃᑲᙵᑦ 
ᑭᓯᐊᓂ ᐊᑭᓕᖅᑑᑎᑦ, ᐊᑮᑦᑐᖅᓯᔾᔪᑎᑦ ᐅᕝᕙᓘᓐᓃᑦ ᐊᑭᓕᒐᒃᓴᑦ ᓴᖅᑭᖃᑦᑕᖅᑐᑦ ᑲᒪᑦᑎᐊᙱᓐᓂᒃᑯᑦ 
ᐅᕝᕙᓘᓐᓃᑦ ᐋᖅᑭᐅᒪᙱᑦᑐᒃᑯᑦ. 

(b) ᑭᓯᐊᓂᑦᑕᐅᖅ, ᑕᐃᒪᐅᒐᓗᐊᖅᑎᓪᓗᒍ ᑕᒪᐃᓐᓄᑦ ᐅᖃᐅᓯᐅᓵᖅᑐᓄᑦ, ᐅᑎᖅᑎᑦᑎᕝᕕᐅᔪᒃᓴᐅᕗᖅ 
ᐊᒻᒪ ᓱᕈᐃᖁᓇᑕ ᒪᓕᒡᓗᒍ ᖁᓛᓃᑦᑐᖅ ᑲᑎᒪᔨᐅᔪᖅ ᓯᖁᒥᑦᑎᓐᓂᕈᓂ 
ᒪᓕᒋᐊᖃᖅᑎᑕᐅᔭᕆᐊᖃᖅᑐᓂᒃ ᑲᒪᒋᔭᖃᑦᑎᐊᕆᐊᖃᕐᓂᕐᒧᑦ ᑲᑎᒪᔨᓄᑦ, ᑕᐃᒫᒃ 
ᓇᓗᓇᐃᖅᑕᐅᓯᒪᔪᕐᒥᒃ ᐃᓚᖓᓂᒃ 5.13-ᒥ, ᐊᑖᓂ.   

5.12 ᑮᓇᐅᔭᓕᐊᑦ ᑲᑎᒪᔨᓄᑦ 

ᑲᑎᒪᔩᑦ ᐊᑭᓕᖅᑐᖅᑕᐅᖃᑦᑕᔾᔮᙱᑦᑐᑦ ᐱᔨᑦᓯᕋᕐᓂᖏᓐᓄᑦ ᑲᑎᒪᔨᐅᑉᓗᑎᒃ ᑭᓯᐊᓂ ᑲᑎᒪᔾᔪᑎᑖᖃᑦᑕᕐᓂᐊᖅᑐᑦ 
ᐊᒻᒪᓗ ᐊᑭᓕᒐᒃᓴᖃᖃᑦᑕᕐᓗᑎᒃ ᑲᑎᒪᔭᖅᑐᖅᓯᒪᓂᖏᓐᓄᑦ ᐊᒻᒪᓗ ᑲᒪᕙᓪᓕᐊᓂᕐᒧᑦ ᐊᓯᖏᓐᓂᒃ 
ᐊᖏᖅᑕᐅᓯᒪᔪᓂᒃ ᐱᓕᕆᐊᒃᓴᓂᒃ ᑲᑐᔾᔨᖃᑎᒌᒃᑯᑎᒍᑦ, ᑲᑎᒪᔾᔪᑎᑖᕈᑎ ᐊᒻᒪᓗ ᐊᑭᓕᐅᑎᒃᓴᑦ 
ᐋᖅᑭᒃᑕᐅᓯᒪᖃᑦᑕᕐᓂᐊᖅᑐᑦ ᒪᓕᒐᑎᒍᑦ ᐊᖏᖅᑕᐅᓯᒪᓗᑎᒃ ᐃᓚᒋᔭᐅᖃᑕᐅᔪᓄᑦ. ᑕᒪᓐᓇ 
ᓄᖅᑲᖓᑎᑦᑎᔾᔮᙱᑦᑐᖅ ᑲᑎᒪᔨᒧᑦ ᐱᔨᑦᓯᕋᕈᓐᓇᕐᓂᕐᒧᑦ ᑲᑐᔾᔨᖃᑎᒌᒍᔪᒥᒃ ᑲᒪᔨᐅᓗᓂ ᐅᕝᕙᓘᓐᓃᑦ ᐊᓯᐊᒍᑦ 
ᐱᓕᕆᐊᒃᑯᑦ ᐊᒻᒪᓗ ᐊᑭᓕᖅᑐᖅᑕᐅᓂᖓ ᑕᐃᑰᓇ, ᑕᐃᒪᐃᒻᒪᑦ ᐊᑭᓕᖅᑐᖅᑕᐅᓂᖅ ᐱᔨᑦᓯᕋᕐᓂᒃᑯᑦ  
ᐊᖏᖅᑕᐅᓯᒪᔭᕆᐊᖃᕐᒪᑦ ᑲᑎᒪᔨᓄᑦ  ᑕᒪᐃᓐᓂᒃ ᐱᓕᕆᐊᖑᔪᒃᑯᑦ.  

5.13 ᑲᒪᒋᔭᖃᑦᑎᐊᕆᐊᖃᕐᓂᖅ ᑲᑎᒪᔨᐅᔪᑦ  

ᐊᑐᓂ ᑲᑎᒪᔨᐅᔪᑦ ᑲᑐᔾᔨᖃᑎᒌᓄᑦ ᒪᓕᒋᐊᖃᖅᐳᑦ ᐱᖁᔭᕐᒥᒃ, ᐊᒻᒪ ᑕᒪᒃᑯᐊᓗᒃᑖᑦ ᑎᑎᖅᑭᕆᓯᒪᔪᑦ 
ᐃᓚᒋᖃᑕᐅᓗᒋᑦ ᒪᓕᒐᑦ, ᐊᒻᒪ ᐊᓯᖏᓪᓗ ᒪᓕᒐᕋᓛᑦ, ᒪᓕᒃᑕᐅᔭᕆᐊᓖᑦ, ᐊᑐᖁᔭᐅᓯᒪᔪᑦ, ᐊᑐᐊᒐᐃᑦ, ᐊᒻᒪ 
ᐃᓕᖅᑯᓯᕆᔭᐅᕙᒃᑐᑦ, ᐊᒻᒪ ᐱᖁᔨᕗᖔᕈᑎᑦ ᑲᔪᓯᑎᑕᐅᔪᑦ ᑲᑐᔾᔨᖃᑎᒌᒃᑐᓄᑦ. ᑲᑎᒪᔨᓗᒃᑖᑦ ᑲᑐᔾᔨᖃᑎᒌᓄᑦ, 
ᐊᑐᕐᓗᓂᔾᔪᒃ ᓴᙱᓂᕆᔭᖓᑦ ᐊᒻᒪ ᐊᑐᕐᓂᐊᕐᓗᓂᔾᔪᒃ ᑲᒪᒋᔭᕆᐊᓕᖏᓐᓄᑦ ᐃᒪᐃᓐᓂᐊᖅᐳᑦ: (i) 
ᓱᓕᑦᑎᐊᕐᓗᑎᒃ ᐊᒻᒪ ᓈᒻᒪᒃᑐᒥᒃ ᑕᐅᑐᖕᓂᖃᕐᓗᑎᒃ ᐱᐅᓂᖅᐹᒥᒃ ᐱᔫᒥᒋᔭᖓᑕ ᑲᑐᔾᔨᖃᑎᒌᒃᑐᓂᒃ, ᐊᒻᒪ (ii) 
ᐊᑐᕐᓗᑎᒃ ᑲᒪᒋᔭᖃᑦᑎᐊᕆᐊᖃᕐᓂᕐᒥᒃ, ᑲᔪᓯᑦᑎᐊᕐᓗᑎᒃ ᐊᒻᒪ ᐊᔪᙱᓐᓂᖏᑦ ᐊᑐᕐᓗᓂᔾᔪᒃ 
ᐱᑦᑎᐊᔪᓴᑦᑎᐊᕐᓗᓂ ᐃᓄᒃ ᐊᑐᕐᓗᓂ ᖃᓄᐃᑑᔪᖃᖅᑎᓪᓗᒍ ᑕᐃᒪᐃᑦᑐᓂᒃ.   

ᐃᓚᖓᑦ 6 - ᐊᐅᓚᑦᑎᔩᑦ ᑲᑐᔾᔨᖃᑎᒌᒃᑯᓐᓂᒃ 

6.01 ᐊᐅᓚᑦᑎᔨᒃᑯᑦ ᑲᑎᒪᔨᖏᑦ ᐊᒻᒪᓗ ᓂᕈᐊᖅᑕᐅᖃᑦᑕᕐᓂᐊᕐᓂᖏᑦ 

(a) ᐊᐅᓚᑦᑎᔨᒃᑯᑦ ᑲᑎᒪᔨᖏᑦ ᑲᑐᔾᔨᖃᑎᒌᒃᑯᓐᓂᒃ ᐅᑯᐊᖑᖃᑦᑕᕐᓂᐊᖅᑐᑦ ᐊᖓᔪᖅᑳᖅ, ᐊᖓᔪᖅᑳᑉ 
ᑐᖏᓕᖓ, ᑎᑎᕋᖅᑎ-ᑮᓇᐅᔭᓕᕆᔨ ᐊᒻᒪᓗ ᐊᓯᖏᑦ ᐊᐅᓚᑦᔨᐅᓇᔭᖅᑐᑦ ᓇᓗᓇᐃᔭᖅᑕᐅᓯᒪᓗᑎᒃ 
ᐱᖁᔨᕗᖔᕈᑎᒃᑯᑦ ᑲᔪᓯᑎᑕᐅᔪᒃᑯᑦ ᐃᓚᒋᔭᐅᖃᑕᐅᔪᑦ ᑲᑎᒪᖃᑎᒋᔭᐅᓗᑎᒃ. 

(b) ᐊᐅᓚᑦᑎᔨᑦ ᑲᑎᒪᔨᐅᖃᑕᐅᖕᒥᔪᑦ (ᑭᓯᐊᓂ ᓄᓇᓕᖕᓂᖔᙱᑦᑐᓂᒃ), ᓇᓗᓇᐃᒃᑲᓐᓂᕐᓗᒍ, ᑕᒪᕐᒥ 
ᐃᓗᐊᓃᑦᑐᑦ ᒪᓕᒐᕐᓂᒃ ᑐᕌᖓᔪᑦ ᑲᑎᒪᔨᓄᑦ ᐊᑑᑎᖃᕆᕗᑦ ᐊᐅᓚᑦᑎᔨᓄᑦ, ᐃᓚᖃᑕᐅᖢᒋᑦ 
ᐃᓗᐊᓃᑦᑐᑦ ᒪᓕᒐᕐᒥ ᑐᕌᖓᔪᑦ ᐊᐅᓚᑦᑎᔨᓄᑐᐃᓐᓇᖅ.  

(c) ᓂᕈᐊᖅᓯᓂᖅ ᐊᐅᓚᑦᑎᔨᓄᑦ ᐃᓐᓄᖕᓂᐊᕐᓗᒋᑦ ᐅᒃᑯᐃᖓᔪᓄᑦ ᐊᐅᓚᑦᑎᓂᕐᒧᑦ ᑲᑐᔾᔨᖃᑎᒌᒃᑐᓄᑦ 
ᐊᕐᕌᒍᑕᒫᑦ ᐊᑐᖅᑕᐅᖃᑦᑕᕐᓂᐊᕐᑐᑦ ᓂᕈᐊᓇᖃᖅᑎᓪᓗᒍ ᓂᕈᐊᕐᓇᐅᑉ ᐅᑉᓗᖓᓂᒃ, ᑕᒪᕐᒥᒃ 
ᓂᕈᐊᕈᓐᓇᖅᑐᓗᒃᑖᑦ ᐃᓚᒋᔭᐅᓗᑎᒃ ᐊᑕᐅᓯᐊᖅᑕᕐᓗᑎᒃ ᓂᕈᕐᓗᑎᒃ ᐊᖓᔪᖅᑲᐅᑎᖏᓐᓄᑦ 
ᑲᑐᔾᔨᖃᑎᒌᒃᑐᓄᑦ.  

(d) ᐊᖓᔪᖅᑳᑦ ᓂᕈᐊᖅᑕᐅᓂᐊᖅᑐᑦ ᐊᕕᒃᑐᖅᓯᒪᓂᐅᑉ ᐃᓗᐊᓂ ᒪᓕᒡᓗᒍ ᓂᕈᐊᖅᑐᓕᕆᓂᕐᒧᑦ 
ᐊᑐᐊᒐᖅ ᑲᑐᔾᔨᖃᑎᒌᒃᑐᓄᑦ ᐊᒻᒪ ᐊᖓᔪᖅᑳᖑᖃᑕᐅᓕᕐᓗᓂ ᓴᓇᓐᓇᐅᒃᑲᓐᓂᓕᑐᐊᖅᐸᑦ 
ᐅᒃᑲᐊᖅᑎᓪᓗᒍ ᓈᓴᐃᒃᑲᓐᓂᕐᓂᖅ ᒪᓕᒃᖢᒍ ᓂᕈᐊᖅᑐᓕᕆᓂᕐᒧᑦ ᐊᑐᐊᒐᖅ, ᓯᕗᓪᓕᕐᒥ 
ᓴᓇᓐᓇᐅᓕᖅᐸᑦ ᓂᕈᐊᖅᑐᓕᕆᔨ ᖃᐅᔨᑎᑦᑎᐊᓂᒃᑯᓂ ᑭᑐᓗᒃᑖᓄᑦ ᓂᕈᐊᕐᓂᕐᒧᑦ 
ᓈᓴᖅᑕᐅᕌᓂᒃᑲᓐᓂᖅᑐᓂᒃ, ᐊᖏᖅᑎᑕᐅᕌᓂᒃᓯᒪᓕᖅᑎᓪᓗᒍ, ᑕᐃᒫᒃ ᐊᖏᖅᓯᓂᕐᒧᑦ 
ᐋᖅᑭᒃᓯᐊᓂᒃᑎᓪᓗᒋᑦ ᒪᓕᒡᓗᒍ ᖃᖓ ᐋᖅᑭᒃᓯᔭᕆᐊᖃᕐᓂᖏᓐᓄᑦ ᑖᑉᓱᒪ ᐃᓚᖓᓂᒃ ᐃᓗᐊᓂ.  

(e) ᑲᑎᒪᔩᑦ ᐃᒪᓐᓇᐃᑦᑕᕆᐊᖃᖅᐳᑦ, ᒪᓕᒡᓗᒋᑦ ᓂᕈᐊᖅᑕᐅᓂᖅᐹᖑᔪᑦ ᑲᑎᒪᔨᓂᒃ, ᐃᓕᓯᓗᑎᒃ 
ᐃᓐᓄᒃᑕᐅᓯᒪᙱᑦᑐᑦ ᐊᐅᓚᑦᑎᔨᐅᓂᕐᒧᑦ ᖃᖓᐅᓕᕌᖓᑦ ᐊᒻᒪ ᓇᓕᒥᐊᖓᑦ ᐃᓄᒃ ᐃᓕᔭᐅᔪᖅ 
ᐱᔨᑦᑎᕐᓗᓂ ᑎᑭᐅᑎᓗᒍ ᑭᒡᓕᖓᑦ ᑲᑎᒪᔨᐅᔪᓐᓇᕐᓂᕐᒧᑦ ᑕᐃᒫᒃ ᐊᐅᓚᑦᑎᔨ 
ᓂᕈᐊᑕᐅᓚᐅᕐᓂᕆᔭᖓᑦ ᐅᕝᕙᓘᓐᓃᑦ ᑎᒃᑯᐊᖅᑕᐅᓚᐅᕐᓂᖓᓄᑦ.  

6.02 ᐱᓕᕆᐊᒃᓴᕆᔭᐅᔪᑦ ᐊᐅᓚᑦᑎᔨᒃᑯᑦ ᑲᑎᒪᔨᖏᓐᓄᑦ  

(a) ᐊᖓᔪᖅᑳᖅ ᑐᑭᒧᐊᒃᑎᑦᑎᔨᐅᖃᑦᑕᕐᓂᐊᖅᑐᖅ ᑲᑐᔾᔨᖃᑎᒌᒃᑯᓐᓄᑦ ᐊᒻᒪᓗ ᑲᑎᒪᖃᑕᐅᔭᕌᖓᒥ, 
ᐃᒪᓐᓈᖅᑐᖅᑕᐅᓯᒪᓗᓂ ᑲᑎᒪᔨᓄᑦ, ᑭᒡᒐᖅᑐᐃᖃᑦᑕᕐᓂᐊᖅᑐᖅ ᑲᑐᔾᔨᖃᑎᒌᒃᑯᓐᓂᒃ ᑲᒪᓂᐊᕐᓂᕐᒧᑦ 
ᐊᓯᖏᓐᓂᒃ ᐱᓕᕆᖃᑎᒋᔭᐅᕙᒃᑐᓂᒃ. ᑲᑎᒪᖃᑕᐅᖃᑦᑕᕐᓂᐊᖅᑐᖅ ᑕᒪᐃᓐᓂᒃ ᑲᑎᒪᓂᐅᔪᓂᒃ ᐊᒻᒪᓗ 
ᑲᑎᒪᔭᕆᐊᖃᓕᑳᓪᓚᖕᓂᕐᒧᑦ ᑲᑎᒪᓂᕐᓂᒃ ᑲᑐᔾᔨᖃᑎᒌᒃᑯᑎᒍᑦ ᐊᒻᒪᓗ ᑲᑎᒪᔨᒃᑯᑦ ᐊᒻᒪᓗ 
ᖃᐅᔨᓴᖃᑦᑕᕐᓂᐊᖅᑐᖅ ᑕᒪᕐᒥᒃ ᐱᓕᕆᐊᖑᖁᔭᐅᔪᑦ ᐱᖁᔨᕗᖔᕈᑕᐅᔪᑦ ᑲᑎᒪᔨᓄᑦ 
ᑲᑐᔾᔨᖃᑎᒌᒃᑯᓐᓄᑦ ᑲᒪᒋᔭᐅᑦᑎᐊᖅᓯᒪᖕᒪᖔᑕ. 

(b) ᐊᖓᔪᖅᑳᑉ ᑐᖏᓕᖓ  ᐱᓕᕆᐊᖃᖃᑦᑕᕐᓂᐊᖅᑐᖅ ᐊᖓᔪᖅᑳᑉ ᐱᓕᕆᐊᒃᓴᖏᓐᓂᒃ 
ᑲᑎᒪᖃᑕᐅᔪᓐᓃᖓᑦ ᑲᒪᔪᓐᓇᙱᒃᑳᖓᓪᓘᓐᓃᑦ ᐊᖓᔪᖅᑳᖅ ᐊᒻᒪᓗ ᐊᓯᖏᓐᓂᒃ 
ᐱᓕᕆᐊᒃᓴᖃᖃᑦᑕᕐᓗᓂ ᑲᑎᒪᔨᓄᑦ ᐃᓱᒪᓕᐅᕈᑕᐅᔪᒃᑯᑦ. 

(c) ᑎᑎᕋᖅᑎ ᑮᓇᐅᔭᓕᕆᔨ ᐱᓕᕆᖃᑦᑕᕐᓂᐊᖅᑐᖅ ᖃᐅᔨᓴᖃᑦᑕᕐᓗᓂ ᑲᑎᒪᔾᔪᑎᕕᓃᑦ 
ᑲᒪᒋᔭᐅᑦᑎᐊᖃᑦᑕᕋᓗᐊᕐᒪᖔᑕ ᑕᒪᐃᓐᓂᒃ ᑲᑎᒪᓂᐅᔪᓂᒃ ᑲᑎᒪᔨᓄᑦ ᐊᒻᒪᓗ ᑲᑐᔾᔨᖃᑎᒌᒃᑯᓐᓄᑦ 
ᐊᒻᒪᓗ ᑐᓴᖅᑎᑦᑎᔭᕆᐊᖃᖃᑦᑕᕐᓂᐊᖅᑐᖅ ᑲᑎᒪᓂᐅᓂᐊᖅᑐᓂᒃ.  ᑎᑎᕋᖅᑎ ᑮᓇᐅᔭᓕᕆᔨ 
ᑲᒪᔨᐅᓂᐊᖅᑐᖅ ᑮᓇᐅᔭᕆᔭᐅᔪᓂᒃ ᑲᑐᔾᔨᖃᑎᒌᒃᑯᓐᓄᑦ ᐊᒻᒪᓗ ᖃᐅᔨᒪᑦᑎᐊᕆᐊᓕᒃ 
ᑮᓇᐅᔭᓕᕆᔾᔪᑎᓂᒃ ᐊᒻᒪᓗ ᑮᓇᐅᔭᓕᕆᓂᐅᔪᓂᒃ ᑲᑐᔾᔨᖃᑎᒌᒃᑯᑎᒍᑦ. ᑎᑎᕋᖅᑎ ᑮᓇᐅᔭᓕᕆᔨ 
ᑲᒪᔨᐅᓂᐊᕐᒥᔪᖅ ᑕᒪᐃᓐᓂᒃ ᐅᖃᓕᒫᒐᕆᔭᐅᔪᓂᒃ, ᐊᓕᓚᔪᖁᑎᒋᔭᐅᔪᓂᒃ, ᐅᓂᑉᑳᓕᐊᖑᔪᓂᒃ, 

ᑎᑎᖅᑲᖁᑎᒋᔭᐅᔪᓂᒃ ᐊᒻᒪᓗ ᐊᓯᖏᓐᓂᒃ ᐊᑐᖅᑕᐅᖃᑦᑕᖅᑐᓂᒃ ᓇᖕᒥᓂᖁᑎᒋᔭᐅᔪᓂᒃ 
ᑲᑐᔾᔨᖃᑎᒌᒃᑯᓐᓄᑦ.  ᐅᑉᓗᑕᒫᒃᑯᑦ ᑮᓇᐅᔭᓕᕆᔾᔪᑏᑦ ᑲᒪᒋᔭᐅᖃᑦᑕᕐᓂᐊᖅᑐᑦ ᑮᓇᐅᔭᓕᕆᔨᒃᑯᓐᓄᑦ 
ᐃᒪᓐᓈᖅᑐᖅᑕᐅᓗᑎᒃ ᐊᖓᔪᖅᑳᒧᑦ, ᑲᒪᔨᒧᑦ ᑎᒃᑯᐊᖅᑕᐅᓯᒪᔪᒧᑦ ᑎᑎᕋᖅᑎᒧᑦ ᑮᓇᐅᔭᓕᕆᔨᒧᑦ. 

6.03 ᐊᑭᓕᖅᑐᖅᑕᐅᖃᑦᑕᕐᓂᐊᕐᓂᖏᑦ ᐊᐅᓚᑦᑎᔨᒃᑯᑦ, ᓴᓇᔩᑦ ᐊᒻᒪᓗ ᑲᒪᔨᒋᔭᐅᔪᑦ 

ᐊᑭᓕᖅᑐᖅᑕᐅᖃᑦᑕᕐᓂᐊᕐᓂᖏᑦ ᑕᒪᕐᒥᒃ ᐊᐅᓚᑦᑎᔩᑦ, ᓴᓇᔩᑦ ᐊᒻᒪᓗ ᑲᒪᔨᖏᔭᐅᔪᑦ 
ᓇᓗᓇᐃᖅᑕᐅᖃᑦᑕᕐᓂᐊᖅᑐᑦ ᑲᑎᒪᔨᓄᑦ. 

6.04 ᐊᐅᓚᑦᑎᔨᒃᑯᑦ ᑲᑎᒪᔨᖏᑦ 

“ᐊᐅᓚᑦᑎᔨᒃᑯᑦ ᑲᑎᒪᔨᖏᑦ” ᐃᒪᓐᓇᐅᑦᑕᕆᐊᖃᖅᐳᑦ, ᑭᒡᒐᖅᑐᕐᓗᑎᒃ ᑲᑎᒪᔨᓂᒃ, ᑲᒪᔨᐅᓂᐊᖅᑐᑦ 
ᐱᓕᕆᐊᖑᔭᕆᐊᓕᖕᓂᒃ ᑲᑐᔾᔨᖃᑎᒌᒃᑯᑦ ᑲᑎᒪᔪᑦ ᐊᑯᓐᓂᖓᓂ ᐊᒻᒪᓗ ᐅᑯᐊᖑᖃᑦᑕᕐᓂᐊᖅᑐᑦ ᐊᖓᔪᖅᑳᖅ, 
ᐊᖓᔪᖅᑳᑉ ᑐᖏᓕᖓ, ᑎᑎᕋᖅᑎ ᑮᓇᐅᔭᓕᕆᔨ ᐊᒻᒪᓗ ᒪᕐᕉᒃ ᐊᓯᖏᑦ ᑲᑎᒪᔩᑦ.  ᒪᕐᕉᒃ ᑲᑎᒪᔩᑦ ᐊᐅᓚᑦᑎᔨᒃᑯᑦ 
ᑲᑎᒪᔨᖏᓐᓂᒃ ᓂᕈᐊᖅᑕᐅᖃᑦᑕᕐᓂᐊᖅᑑᒃ ᐊᒥᓲᓂᖅᓴᓄᑦ ᑲᑎᒪᔨᓄᑦ ᓂᕈᐊᕐᓂᒃᑯᑦ. 

6.05 ᑲᑎᒪᔩᑦ ᖃᑉᓯᐅᓗᑎᒃ ᑲᑎᒪᔪᓐᓇᕐᓂᖏᑦ 

ᑲᑎᒪᔩᑦ ᖃᑉᓯᐅᓗᑎᒃ ᑲᑎᒪᔪᓐᓇᕐᓂᖏᑦ ᐊᐅᓚᑦᑎᔨᒃᑯᑦ ᑲᑎᒪᑎᓪᓗᒋᑦ ᑕᓪᓕᒪᐅᔭᕆᐊᖃᕋᔭᖅᑐᑦ, 
ᐃᓐᓄᒃᑕᐅᓯᒪᔪᖃᙱᑉᐸᑦ ᐊᐅᓚᑦᑎᔨᒃᑯᑦ ᑲᑎᒪᔨᖏᓐᓂᒃ, ᖃᑉᓯᐅᔭᕆᐊᖃᕐᓂᖏᑦ ᖃᑉᓰᓐᓇᕈᕆᐊᖅᑕᐅᓇᔭᖅᑐᑦ 
ᖃᓄᐃᓕᖓᓂᖏᑦ ᒪᓕᒡᓗᒋᑦ.  ᑲᑎᒪᔨ ᐊᐅᓚᑦᑎᔨᒃᑯᑦ ᑲᑎᒪᔨᖏᓐᓄᑦ ᓄᖅᑲᖓᔪᖅ ᒪᓕᒡᓗᓂ ᑖᑉᓱᒪ ᒪᓕᒐᐅᑉ 
ᐃᓚᖓᓂᒃ 5.03(c)−ᒥ ᓈᓴᖅᑕᐅᓯᒪᖃᑕᐅᖃᑦᑕᔾᔮᙱᑦᑐᖅ ᓇᓗᓇᐃᔭᐃᓂᕐᒧᑦ ᑲᑎᒪᔩᑦ ᖃᑉᓯᐅᓗᑎᒃ 
ᑲᑎᒪᔭᕆᐊᖃᕐᓂᖏᓐᓄᑦ. 

6.06 ᓂᕈᐊᕈᔾᔨᖃᑦᑕᕐᓂᖅ 

(a) ᑭᒡᒐᖅᑐᐃᓂᖅ ᓂᕈᐊᕈᔾᔨᓂᒃᑯᑦ ᐊᐅᓚᑦᑎᔨᐅᔪᑦ ᓂᕈᐊᕈᔾᔨᔪᓐᓇᖅᐳᑦ ᒪᕐᕉᖕᓄᑦ ᐃᓛᒃᑯᑦ ᑲᑎᒪᔨᓂᒃ 
ᑕᐃᑲᙵᑦ ᐊᐅᓚᑦᑎᔨᒃᑯᑦ ᑲᑎᒪᔨᖏᓐᓄᑦ ᖃᖓᒥᐊᖅ.  

(b) ᑲᑎᒪᔨᑐᐊᑦ ᓂᕈᐊᕈᔾᔨᔪᓐᓇᖅᑐᑦ ᐊᐅᓚᑦᑎᔨᑦ ᑲᑎᒪᔨᖓᓐᓂᒃ.  

(c) ᑕᒪᕐᒥᒃ ᓂᕈᐊᕈᔾᔨᓃᑦ ᑎᑎᕋᖅᓯᒪᔭᕆᐊᖃᖅᑐᑦ ᐊᒻᒪ ᐃᓗᓕᖃᕐᓗᑎᒃ ᐅᑯᓂᖓᑦ; (i) ᐅᑉᓗᖅ, (ii) 
ᓇᓂ  ᓂᕈᐊᕈᔾᔨᖕᒪᖔᑦ ᐊᑐᕐᕕᐅᓂᐊᖅᑐᒧᑦ, (iii) ᐊᑎᖓᑦ ᐃᓅᑉ ᓂᕈᐊᕈᔾᔨᓂᐊᖅᑑᑉ, ᐊᒻᒪ (iv) 
ᐊᑎᓕᐅᖅᓯᒪᓗᓂ ᐃᓅᑉ ᓂᕈᐊᖁᔨᔫᑉ ᓂᕈᐊᕈᔾᔨᓂᒃᑯᑦ.  

(d) ᑕᒪᕐᒥᒃ ᓯᕗᓪᓖᑦ ᓂᕈᐅᕈᔾᔨᓂᕐᒧᑦ ᑐᓂᔭᐅᔭᕆᐊᖃᖅᐳᑦ ᐃᒃᓯᕙᐅᑕᕐᒧᑦ ᑲᑎᒪᔪᓂᒃ ᑕᐃᒪᑲᐅᑎᒋ 
ᐅᒃᑯᐃᖅᑕᐅᑎᓪᓗᒍ ᑐᒃᓯᐊᕐᓂᒃᑯᑦ ᐊᒻᒪ ᑭᖑᓂᐊᒍᑦ ᑲᑎᒪᓂᖅ ᐱᒋᐊᓕᖅᑎᓪᓗᒍ.  

(e) ᓇᓕᒥᐊᖓᑦ ᑲᑎᒪᔨ ᑎᒍᒥᐊᕈᓐᓇᖅᑐᖅ ᖁᑦᑎᖕᓂᖅᐹᒥᒃ ᐊᑕᐅᓯᕐᒥᒃ (1) ᓇᓕᒥᐊᖓᓄᑦ 
ᑲᑎᒪᓂᖃᖅᑎᓪᓗᒋᑦ ᐊᐅᓚᑦᑎᔨᑦ ᑲᑎᒪᔨᖏᓐᓄᑦ.   

ᐃᓚᖓ 7 - ᑮᓇᐅᔭᓕᕆᓂᖅ ᐊᒃᑐᐊᓂᖃᖅᑐᓪᓗ ᑮᓇᐅᔭᓕᕆᓂᕐᒧᑦ 

7.01 ᐅᑭᐅᒥ ᑮᓇᐅᔭᖃᕐᓇᐅᔪᖅ 

ᑮᓇᐅᔭᖃᕐᓇᐅᔪᒃᑯᑦ ᐃᓱᓕᕝᕕᐅᓂᐊᖅᑐᖅ ᑲᑐᔾᔨᖃᑎᒌᒃᑯᓐᓄᑦ ᐋᖅᑭᒃᓯᒪᓂᐊᖅᑐᖅ ᒫᑦᓯ 31-ᒧᑦ. 

7.02 ᑕᒻᒪᖅᓯᒪᔪᖅᓯᐅᖅᑏᑦ 

ᐃᓚᒋᔭᐅᖃᑕᐅᔪᑦ, ᐊᕐᕌᒍᑕᒫᖅᓯᐅᑎᒥ ᑲᑎᒪᓂᕐᒥ, ᑎᒃᑯᐊᖅᓯᖃᑦᑕᕐᓂᐊᖅᑐᑦ ᑕᒻᒪᖅᓯᒪᔪᖅᓯᐅᖅᑎᒥᒃ 
ᑲᑐᔾᔨᖃᑎᒌᒃᑯᓐᓄᑦ ᐅᑭᐅᖑᓂᐊᖅᑐᒧᑦ.  ᐊᑭᓕᖅᑐᖅᑕᐅᔾᔪᑎᒃᓴᖓ ᑕᒻᒪᖅᓯᒪᔪᖅᓯᐅᖅᑎᐅᑉ 
ᐃᓱᒪᓕᐅᕈᑕᐅᖃᑦᑕᕐᓂᐊᖅᑐᖅ ᑲᑎᒪᔨᓄᑦ. 

7.03 ᐊᑎᓕᐅᕆᓂᖅ ᓇᓗᓇᐃᒃᑯᑦᑎᖅᑐᕐᓂᕐᓗ ᒪᓕᒐᑎᒍᑦ ᑎᑎᖅᑲᖁᑎᒋᔭᐅᔪᓂᒃ 

ᑳᓐᑐᕌᒃᖑᔪᑦ ᐊᒻᒪᓗ ᐊᓯᖏᑦ ᒪᓕᒐᑎᒍᑦ ᑎᑎᖅᑲᖁᑎᒋᔭᐅᔪᑦ ᐅᕝᕙᓘᓐᓃᑦ ᐊᑐᖅᑕᐅᔭᕆᐊᖃᖅᐸᒃᑐᑦ 
ᑎᑎᕋᖅᓯᒪᔪᒃᑯᑦ ᐊᑎᓕᐅᖅᑕᐅᖃᑦᑕᕆᐊᓖᑦ ᑲᑐᔾᔨᖃᑎᒌᒃᑯᑎᒍᑦ ᐱᓕᕆᐊᒥᒍᑦ ᐊᑎᓕᐅᖅᑕᐅᖃᑦᑕᕐᓂᐊᖅᑐᑦ 
ᐊᖓᔪᖅᑳᒧᑦ ᐅᕝᕙᓘᓐᓃᑦ ᐊᖓᔪᖅᑳᑉ ᑐᖏᓕᖓᓄᑦ, ᐱᖃᑎᖃᕐᓗᑎᒃ ᑎᑎᕋᖅᑎᒥᒃ ᑮᓇᐅᔭᓕᕆᔨᒥᒃ , 
ᑐᑭᒧᐊᒃᑎᑦᑎᔨᒥᒃ ᐅᕝᕙᓘᓐᓃᑦ ᑮᓇᐅᔭᓕᕆᔨᒃᑯᑦ ᐊᖓᔪᖅᑳᖓᓂᒃ ᑲᑐᔾᔨᖃᑎᒌᒃᑯᓐᓂᒃ, ᐊᑎᓕᐅᖅᑕᐅᔭᕌᖓᑕ 
ᒪᓕᒃᑕᐅᔭᕆᐊᖃᓕᕐᓗᑎᒃ ᑲᑐᔾᔨᖃᑎᒌᒃᑯᓐᓄᑦ. ᑭᓯᐊᓂᓕ, ᑲᑎᒪᔩᑦ ᐱᔪᓐᓇᐅᑎᖃᖃᑦᑕᕐᓂᐊᖅᑐᑦ 
ᐱᖁᔨᕗᖔᕈᑎᒃᑯᑦ ᑎᓕᓯᔪᓐᓇᕐᓂᕐᒧᑦ ᐊᑎᓕᐅᖅᑎᐅᓇᔭᖅᑐᓂᒃ ᑲᒪᔨᒋᔭᐅᔪᓂᒃ ᐊᑐᕐᓗᑎᒃ ᐅᕝᕙᓘᓐᓃᑦ 
ᓴᓇᔨᓂᒃ ᐱᔭᕆᐊᖃᕋᓱᒋᒍᑎᒃ ᓱᑲᔪᒃᑯᑦ ᑲᑐᔾᔨᖃᑎᒌᒃᑯᑦ ᐱᓕᕆᐊᖏᑦᑎᒍᑦ.  

7.04  ᐊᑎᓕᐅᕆᖃᑦᑕᕐᓂᖅ ᑮᓇᐅᔭᒃᓴᓂᒃ ᐊᒻᒪᓗ ᐊᓯᖏᓐᓂᒃ ᑮᓇᐅᔭᓕᕆᔾᔪᑎᓂᒃ  

ᑕᒪᕐᒥᒃ ᑮᓇᐅᔭᒃᓴᑦ, ᑮᓇᐅᔭᓕᕆᔾᔪᑏᑦ ᐅᕝᕙᓘᓐᓃᑦ ᐊᓯᖏᑦ ᐊᑭᓕᐅᑎᒃᓴᑦ ᑮᓇᐅᔭᑎᒍᑦ ᐊᒻᒪᓗ ᑕᒪᕐᒥᒃ 
ᑎᑎᕋᖅᓯᒪᔪᑦ ᐅᕝᕙᓘᓐᓃᑦ ᐊᓯᖏᑦ ᓇᓗᓇᐃᒃᑯᑕᑦ ᐊᑮᑦᑐᖃᕐᓂᕐᒧᑦ ᑲᑐᔾᔨᖃᑎᒌᒃᑯᑎᒍᑦ 
ᐊᑎᓕᐅᖅᑕᐅᓯᒪᖃᑦᑕᕐᓂᐊᖅᑐᑦ ᒪᕐᕉᖕᓄᑦ ᐊᑎᓕᐅᕈᓐᓇᖅᑐᓄᑦ ᑎᒃᑯᐊᖅᑕᐅᓯᒪᔪᑦ ᐊᑎᓕᐅᖅᑎᐅᓂᕐᒧᑦ ᐊᒻᒪ 
ᐃᓕᔭᐅᓯᒪᑉᓗᑎᒃ ᑕᐃᑲᓂ  ᑮᓇᐅᔭᓕᕆᓂᕐᒧᑦ ᐊᒻᒪ ᐊᐅᓚᑦᑎᔾᔪᑎᓄᑦ ᒪᓕᒍᑎᖓᓂᒃ, ᐊᖏᖅᑕᐅᓯᒪᔪᖅ 
ᑲᑎᒪᔨᓄᑦ ᐊᒻᒪ ᐋᖅᑭᒋᐊᖅᑕᐅᖃᑦᑕᐅᔪᕈᓐᓇᕐᓗᓂ.  

7.05 ᐃᓕᖅᖁᓯᖏᖅ ᑐᕌᖓᔪᖅ ᑮᓇᐅᔾᔭᒃᓴᐅᑎᓄᑦ  

ᑎᑎᖅᑲᓕᐊᑦ ᐊᒻᒪ ᑮᓇᐅᔭᒃᓴᑦ ᑐᕌᖓᑎᑕᐅᔪᑦ ᑲᑐᔾᔨᖃᑎᒌᖕᓄᑦ ᐊᒻᒪ ᐊᓯᖏᓪᓗ ᑮᓇᐅᔾᔭᒃᓴᐅᑕᐅᔪᑦ 
ᑎᒍᔭᐅᕙᓪᓕᐊᔪᑦ ᐃᓕᔭᐅᓂᐊᖅᐳᑦ ᑲᑐᔾᔨᖃᑎᒌᑦ ᑮᓇᐅᔭᖃᕐᕕᖓᓐᓄᑦ (ᖏᓐᓄᑦ) ᐊᒻᒪ ᑲᑐᔾᔨᖃᑎᒌᑦ 
ᓇᓗᓇᐃᒃᑯᑕᖓᑦ ᑕᕿᑦᑕᐅᑎᖓᑦ “ᐃᓕᔭᐅᔪᒃᓴᖅ” ᐊᑐᖅᑕᐅᔪᓐᓇᕆᕗᖅ ᐊᑎᓕᐅᕈᑕᐅᔾᔪᑕᐅᓗᓂ 
ᑕᐃᒪᐃᑦᑐᓄᑦ.  

7.06 ᐊᑐᖅᑐᐊᕐᓂᖅ 

(a) ᑭᒡᓕᖃᖅᑎᑦᑎᙱᓪᓗᑎᒃ ᐊᑐᖅᑐᐊᖅᑕᐅᔪᓐᓇᖅᑐᓂᒃ ᑲᑐᔾᔨᖃᑎᒌᒃᑯᓐᓄᑦ ᓯᕗᓂᐊᒍᑦ 
ᐋᖅᑭᒃᑕᐅᓯᒪᔪᓂᒃ ᑲᑐᔾᔨᖃᑎᒌᒃᑯᑦ ᐱᖁᔭᖓᒍᑦ, ᑲᑎᒪᔩᑦ ᖃᑯᑎᒃᑯᑦ  ᑭᒡᒐᖅᑐᐃᓗᑎᒃ 
ᑲᑐᔾᔨᖃᑎᒌᒃᑯᓐᓂᒃ ᐱᓕᕆᐊᒥᓂᒃ ᑲᔪᓯᑎᑦᑎᔪᓐᓇᖁᑉᓗᒋᑦ, ᐊᖏᖅᑕᐅᓯᒪᓇᑎᒃ ᐃᓚᒋᔭᐅᖃᑕᐅᔪᓄᑦ 
ᑭᓯᐊᓂ ᐅᖃᐅᓯᐅᓯᒪᓪᓚᑦᑖᖅᐸᑦ ᐊᖏᖅᑕᐅᔭᕆᐊᖃᕐᓂᖓᓄᑦ ᐱᖁᔭᒃᑯᑦ ᐅᕝᕙᓘᓐᓃᑦ ᒪᓕᒐᒃᑯᑦ: 

(i) ᐊᑐᖅᑐᐊᕈᓐᓇᖅᑐᑦ ᑮᓇᐅᔭᖃᕈᓐᓇᖁᑉᓗᒋᑦ ᑲᑐᔾᔨᖃᑎᒌᒃᑯᑦ; 

(ii) ᑐᓂᓯᓗᑎᒃ, ᑐᓂᓯᒃᑲᓐᓂᕐᓗᑎᒃ, ᓂᐅᕕᐊᒃᓴᖃᕐᓗᑎᒃ ᐅᕝᕙᓘᓐᓃᑦ ᐱᕈᖅᑎᑦᑎᔪᒪᓯᒪᓗᑎᒃ, 
ᐊᑮᑦᑐᖅᓯᔾᔪᑎᓕᐊᖑᔪᒥᒃ, ᑎᑎᕋᖅᓯᒪᔪᓂᒃ ᐅᕝᕙᓘᓐᓃᑦ ᐊᓯᖏᑦ ᓇᓗᓇᐃᒃᑯᑕᑦ 
ᐊᑮᑦᑐᕆᔭᐅᔪᓄᑦ ᑲᑐᔾᔨᖃᑎᒌᒃᑯᑎᒍᑦ, ᒥᐊᓂᕆᔭᐅᔪᒃᑯᑦ ᐅᕝᕙᓘᓐᓃᑦ 
ᒥᐊᓂᕆᔭᐅᙱᑦᑐᒃᑯᑦ, ᑭᓯᐊᓂ ᐊᑮᑦᑐᕆᔭᑦ ᓴᖅᑭᑎᑕᐅᔪᓐᓇᖃᑦᑕᔾᔮᑎᑦᑐᑦ ᑭᓯᐊᓂ 
ᒪᓕᒡᓗᑎᒃ ᐊᔾᔨᐅᙱᑦᑐᒃᑯᑦ ᐱᖁᔨᕗᖔᕈᑎᒃᑯᑦ ᑲᑐᔾᔨᖃᑎᒌᒃᑯᑦ; 

(iii) ᓇᓗᓇᐃᖅᓯᕙᒡᓗᑎᒃ ᑭᒡᒐᖅᑐᐃᓗᑎᒃ ᑲᑐᔾᔨᖃᑎᒌᒃᑯᓐᓂᒃ ᒥᐊᓂᖅᓯᓂᒃᑯᑦ ᓴᖅᑭᔮᖅᑐᓂᒃ 
ᐅᕝᕙᓘᓐᓃᑦ ᓯᕗᓂᒃᓴᕆᔭᕐᒥ ᐊᑮᑦᑐᖅᑖᕈᑎᓂᒃ, ᐊᑭᓕᒐᒃᓴᓂᒃ ᐅᕝᕙᓘᓐᓃᑦ ᐱᓕᕆᐊᒃᓴᕆᔭᐅᔪᓂᒃ 
ᑭᓇᒥᐊᕐᒧᑦ ᐃᓄᖕᒧᑦ; ᐊᒻᒪᓗ, 

(iv) ᐃᒡᓗᓄᑦ ᐊᑭᓕᖅᑑᑎᒃᓴᓂᒃ, ᑲᒪᓂᐊᕐᓂᕐᒧᑦ ᐅᕝᕙᓘᓐᓃᑦ ᓴᖅᑭᑎᑦᑎᓂᖅ 
ᓴᐳᓐᓂᐊᖅᑕᐅᓯᒪᔪᒃᑯᑦ ᐱᔫᒥᒍᑎᒥᒃ  ᑕᒪᐃᓐᓄᑦ ᐅᕝᕙᓘᓐᓃᑦ ᒫᓐᓇᐅᔪᖅ ᓇᖕᒥᓂᕆᔭᐅᔪᓂᒃ 
ᐅᕝᕙᓘᓐᓃᑦ ᐱᑖᖑᓂᐊᖅᑐᑦ ᐱᒻᒪᕇᑦ ᐅᕝᕙᓘᓐᓃᑦ ᓇᖕᒥᓂᖅ, ᓅᑦᑐᓐᓇᖅᑐᑦ 
ᓅᑦᑐᓐᓇᙱᑦᑐᓪᓘᓐᓃᑦ ᐱᖁᑎᒋᔭᑦ ᑲᑐᔾᔨᖃᑎᒌᒃᑯᓐᓄᑦ, ᐱᖃᑕᐅᑉᓗᒋᑦ ᑎᑎᕋᖅᓯᒪᔪᑦ 
ᐊᑮᒃᑐᕆᔭᓄᑦ, ᐱᔪᓐᓇᐅᑎᒋᔭᐅᔪᑦ, ᓴᙱᓂᕆᔭᐅᔪᑦ, ᓇᖕᒥᓂᕆᔭᐅᔪᑦ ᐊᒻᒪᓗ ᑲᒪᒋᔭᐅᕙᒃᑐᑦ 
ᓴᐳᓐᓂᐊᕐᓂᕐᒧᑦ ᑮᓇᐅᔭᑎᒍᑦ ᐱᕈᖅᑎᑕᐅᔪᓂᒃ, ᐊᑮᑦᑐᕆᔭᐅᔪᓂᒃ, ᑎᑎᕋᖅᓯᒪᔪᓂᒃ 
ᐅᕝᕙᓘᓐᓂᑦ ᐊᓯᖏᑦ ᓇᓗᓇᐃᒃᑯᑕᑦ ᐊᑮᑦᑐᖃᕐᓂᕐᒧᑦ ᐅᕝᕙᓘᓐᓃᑦ ᐱᓂᐊᕐᓂᕋᖅᑕᐅᒍᑏᑦ 
ᐅᕝᕙᓘᓐᓃᑦ ᐃᓚᐅᖃᑕᐅᔪᑦ ᐊᓯᖏᑦ ᐅᕝᕙᓘᓐᓃᑦ ᓯᕗᓂᒃᓴᒥ ᐊᑮᑦᑐᖅᑖᕆᔪᒫᖅᑕᑦ, 
ᐊᑭᓕᒐᒃᓴᐅᔪᒫᖅᑐᑦ ᐅᕝᕙᓘᓐᓃᑦ ᐱᓕᕆᐊᒃᓴᕆᔭᑦ ᑲᑐᔾᔨᖃᑎᒌᒃᑯᑎᒍᑦ. 

(b) ᑕᒡᕙᓂ ᑎᑎᕋᖅᓯᒪᔪᑦ ᑭᒡᓕᖃᖅᑎᑦᑎᙱᑦᑐᑦ ᒪᓕᒐᖃᖅᑎᑦᑎᙱᑦᑐᑦ ᐊᑐᖅᑐᐊᕈᑎᓂᒃ ᑮᓇᐅᔭᑎᒍᑦ 
ᑲᑐᔾᔨᖃᑎᒌᒃᑯᑦ ᑮᓇᐅᔭᓕᕆᓂᒃᑯᑦ ᐅᕝᕙᓘᓐᓃᑦ ᐱᓂᐊᕐᓂᕋᖅᑕᐅᓂᒃᑯᑦ ᑎᑎᕋᖅᑕᐅᔪᑦ, ᓈᒻᒪᒋᔭᐅᔪᑦ 
ᐊᑐᓕᖅᑎᖅᑕᐅᔪᓪᓗ ᑭᒡᒐᖅᑐᖅᖢᒋᑦ ᑲᑐᔾᔨᖃᑎᒌᒃᑯᑦ. 

7.07 ᐱᕈᖅᑎᑦᑎᓂᖅ ᑮᓇᐅᔭᓂᒃ 

ᑮᓇᐅᔭᑦ ᑮᓇᐅᔭᖁᑎᒋᔭᐅᔪᑦ ᑲᑐᔾᔨᖃᑎᒌᒃᑯᓐᓄᑦ  ᒫᓐᓇᑲᐅᑎᒋ ᐊᑐᖅᑕᐅᙱᑦᑐᓐᓇᖅᑐᑦ ᐊᑭᓕᐅᑎᒃᓴᓄᑦ 
ᐱᕈᖅᑎᑕᐅᔪᓐᓇᖅᑐᑦ ᖃᓄᖅ ᐱᕈᖅᑎᑕᐅᔪᓐᓇᕐᓂᖏᑦ ᓇᓗᓇᐃᔭᖅᑕᐅᓗᑎᒃ ᖃᑯᑎᒃᑯᑦ ᐱᖁᔨᕗᖔᕈᑎᒃᑯᑦ 
ᑲᑎᒪᔨᒃᑯᑎᒍᑦ. 

7.08 ᖃᐅᔨᓴᖅᑕᐅᓂᖏᑦ ᑮᓇᐅᔭᓕᕆᔾᔪᑎᑦ ᑎᑎᖅᑭᕆᔭᐅᓯᒪᔪᑦ  

ᓇᓕᒥᐊᖓᑦ ᑲᑎᒪᔨ ᐊᑐᕈᓐᓇᖅᐳᖅ, ᓴᓇᓐᓇᐅᑎᓪᓗᒍ, ᖃᐅᔨᓴᕐᓗᓂ ᑲᑎᒪᔾᔪᑕᐅᓚᐅᖅᑐᓂᒃ ᓇᓕᒥᐊᖓᓂᒃ 
ᑲᑎᒪᔨᑦ ᑲᑎᒪᓂᕆᓚᐅᖅᑕᖏᓐᓂᒃ ᐅᕝᕙᓘᓐᓃᑦ ᐊᕐᕌᒍᑕᒫᖅᓯᐅᑎᖏᓐᓂᒃ ᐅᕝᕙᓘᓐᓃᑦ 
ᑲᑎᒪᑳᓪᓚᒋᐊᖃᓚᐅᖅᑎᓪᓗᒋᑦ, ᑐᓂᓯᒍᓂ ᑲᑎᒪᔨᐅᔪᖅ ᑕᓪᓕᒪᑦ (5) ᐅᑉᓗᓂᒃ ᓯᕗᓂᐊᓂᒃ ᓴᓇᓐᓇᐅᑎᓪᓗᒍ 
ᑕᐃᒫᒃ ᐊᑐᕈᒪᔭᖓᓂᒃ. ᑲᑎᒪᔨᑦ ᐊᔾᔨᓕᐅᖅᓯᒪᔪᓂᒃ ᑎᒍᓯᔪᓐᓇᙱᓚᑦ ᑲᑎᒪᔾᔪᑎᕕᓂᕐᓂᒃ 
ᓇᓗᓇᐃᖅᓯᓯᒪᙱᓪᓗᓂ, ᑎᑎᖅᑲᑎᒍᑦ ᑕᐃᑯᖓ ᑎᑎᕋᖅᑎᒧᑦ ᑮᓇᐅᔭᓕᕆᔨᒧᑦ, 
ᐱᔪᓐᓇᖅᑎᑦᑎᖏᑦᑐᓐᓇᖅᖢᓂ ᓇᖕᒥᓂᖅ ᐃᓱᒪᓂ ᒪᓕᒡᓗᓂᐅᒃ, ᓈᒻᒪᒃᑐᒥ ᐊᑐᕐᓗᓂ.  

7.09 ᑭᑐᓗᒃᑖᓂ ᑐᓴᖅᑎᑦᑎᓂᕐᖅ  

ᑭᓯᐊᓂ ᐊᓯᐊᒍᑦ ᐊᑐᐃᓐᓇᐅᑎᑕᐅᒍᓂ ᑖᑉᓱᒪ ᒪᓕᒐᕐᓂᒃ, ᑐᓴᖅᑎᑦᑎᔪᖃᕆᐊᖃᕈᓂ ᑲᑎᒪᔨᓄᑦ (ᑕᒪᒃᑭᕐᓗᒋ 
ᑲᑎᒪᔨᐅᔪᑦ ᐅᕝᕙᓘᓐᓃᑦ ᐃᓚᖏᓐᓄᑦ) ᐊᑐᕆᐊᖃᖅᐳᖅ ᒪᓕᒡᓗᒋᑦ ᑖᒃᑯᐊ ᒪᓕᒐᐃᑦ, ᑐᓴᖅᑎᑦᑎᒋᐊᖃᖅᐳᖅ 
ᒪᕐᕈᐃᓕᖓᔪᓂᒃ ᐅᕝᕙᓘᓐᓃᑦ ᐅᖓᑖᓂ ᐅᑯᐊ ᒪᓕᒡᓗᒋᑦ:  

(a) ᓇᖕᒥᓂᖅ ᑐᓂᓗᓂᒋᑦ ᑐᓴᖅᑎᑦᑎᔾᔪᑎᐅᔪᖅ ᑕᐃᑯᖓ ᑲᑎᒪᔨᓄᑦ ᐊᑐᕐᓗᓂᐅᒃ ᑭᖑᓪᓕᕐᒥ 
ᖃᐅᔨᒪᔭᐅᓚᐅᖅᑐᖅ ᑐᕌᕈᑎᖏᓐᓂᒃ, ᑎᑎᖅᑲᑎᒎᕐᓂᐊᕈᓂ, ᐅᕝᕙᓘᓐᓃᑦ ᖃᕆᑕᐅᔭᒃᑯᑦ 
ᑐᕌᕈᑎᖓᑦᑎᒍᑦ, ᐊᐅᓪᓚᖅᑎᑦᑎᓂᐊᕈᓂ ᖃᕆᑕᐅᔭᒃᑯᑦ;  

(b) ᐃᓕᓯᓗᓂ ᑐᓴᖅᑎᑦᑎᔾᔪᑎᒥᒃ ᐊᑐᐅᓯᐊᕐᓗᓂᓘᓐᓃᑦ ᑐᓴᒐᒃᓴᑎᒍᑦ ᑐᓂᐅᖅᑲᖅᑕᐅᕙᒃᑐᑦ ᑭᕙᓪᓕᐅᑉ 
ᐃᓗᐊᓂ;  

(c) ᑐᓴᐅᒪᑎᑦᑎᓗᓂ ᓈᓚᐅᑎᒃᑯᑦ ᐅᕝᕙᓘᓐᓃᑦ ᑕᓚᕖᓴᒃᑯᑦ ᑭᕙᓪᓕᕐᒥᐅᑦ ᑕᐅᑐᖃᑦᑕᖅᑕᖏᓐᓂᒃ 
ᐱᖓᓱᐃᖅᑕᕐᓗᓂ ᐅᑉᓗᑦ ᐃᓛᒃᑰᕐᓗᓂ; ᐊᒻᒪ/ᐅᕝᕙᓘᓐᓃᑦ  

(d) ᐃᓕᓯᓗᓂ ᑐᓴᖅᑎᑦᑎᔾᔪᑎᒥᒃ ᒪᕐᕉᖕᓄᓪᓘᓐᓃᑦ ᐃᓛᒃᑰᖅᑐᓂᒃ ᐊᒻᒪ ᑕᑯᒃᓴᐅᑦᑎᐊᖅᑐᒥᒃ ᐃᓂᒧᑦ 
ᐊᑐᓂ ᓄᓇᓕᖕᓂ.  

ᐊᑐᓕᖅᑎᖅᑕᐅᔪᖅ ᐅᕙᓂ ᐅᑉᓗᕐᒥ            ᑕᖅᑭᕐᒥ     .  

  

            
      ᐊᖓᔪᖅᑳᖅ 

 

      
 ᑎᑎᕋᖅᑎ−ᑮᓇᐅᔭᓕᕆᔨ  

